
ИХ БУУГ ТРАКТОР БОЛГОСОН НЬ

	 

	ӨӨДӨСХӨНХҮҮ ХЭРХЭН ТӨРСӨН ТУХАЙ ӨГҮҮЛЭХ НЭГДҮГЭЭР БҮЛЭГ

	 

	Гадаад их далайн цаана юм гэнэ. Эрт дээр үеийн элэнц хуланцын үед, биш, өнөөгийн түм түчигнэж, бум бужигнасан цагт юм гэнэ. Хамаг олныг эзэрхэн захирах хүсэлтэй харгис нэг хаан байжээ. Тэр хаан зэргэлдээ улс орныг эзэлж авах гэж дандаа дайн байлдаан хийдэг гэнэ. Албат иргэд нь дайны хөлд үрэгдэх нь үрэгдэж, ядарч зүдэрч, өлсгөлөн гуйланчлалд нэрвэгдэж туйлдаа хүрчээ. Гагцхүү хааны шадар түшмэд, баяд, ноёд, цэрэг захирдаг генералууд тэр оронд санаа амар, гэдэс цатгалан аж төрнө.

	Хааныханд өдөр шөнөгүй зарцлагдаж, яс арьс болтлоо эцэж турсан нэгэн ядуу оёдолчин эмэгтэй байв. Түүний нэрийг Уранмарта гэнэ. Уранмарта авгай цаг ямагт зүү утаснаас гар үл салгах учир хань нөхөртэй болж, үр хүүхэд төрүүлэх ч зав байсангүй. Тэгсээр нэг мэдэхэд хөгширчээ. Ганц бие эмэгтэйтэй ярих ч хүн байхгүй, их л уйтгартай аж төрөн суудаг байжээ. Оёдолчин эмэгтэй нэг удаа тийнхүү ганцаардан гуньхарч суухдаа «Ядаж нэг хүүхэлдэйтэй болъё. Түүнтэйгээ ярьж суувал наргиантай байх биз» гэж бодоод даавууны өөдөс цуглуулж, гуалин зүсдэг газраас үртэс түүв. Тэгээд нойргүй хонож, нөгөө хүүхэлдэйгээ урлажээ. Нүдийг нь цэнхэр шилэн товч шигтгэн, хамрыг нь даавуунд хөвөн чихэж монцгор хэлбэртэй хийжээ. Одны дүрстэй хээгээр чимсэн бойтог хөлд нь өмсүүлж, улаан залаатай шовгор малгай толгойд нь углажээ. Тэгтэл хүүхэлдэй гэнэт сормуусаа хөдөлгөн нүдээ анивчин, 

	— Ээж ээ миний нэр хэн бэ? гэж хүүхдийн жингэнэсэн нарийн дуугаар асууж гэнэ. Тийнхүү ярьдаг, амьд хүүхэлдэйтэй болсондоо сэтгэл хөдөлсөн эмэгтэй баярын нулимс дуслуулан, 

	— Миний хүүгийн нэр Өөдөсхөн гэжээ.

	— Би хэдэн настай вэ?

	— Арван хоёртой.

	— Ээж ээ, би өлсөж байна. Юм идье гэхэд нь Уранмарта авгай сандран босохдоо нүднийхээ шилийг унагахад Өөдөсхөн хүү газарт хүрч хагарахаас нь өмнө шүүрээд авчээ. Өөдөсхөн хүүгийнхээ авхаалж самбаатайд Уранмарта авгай учиргүй баярлаж, 

	— Миний хүү ч тусч сайн хүн болох нь ээ гээд шүүгээнээс дугуй хэлбэртэй боов авч өгөв.

	— Ямар амттай юм бэ.

	— Ээж нь хийсэн юм даа.

	Тэр үед хааны түшмэл Гээдэн салхинд зугаалж яваад Уранмарта авгайн хуучин муу оромжийн хажуугаар гарахдаа сурсан зангаараа электрон чихэвчээрээ түүний гэрт ямар чимээ авиа гарч байгааг чагнав. Тэгтэл хүмүүс ярилцахыг сонсож, хөмсгөө зангидан алхаагаа удаашруулснаа эргэж, өлмий дээрээ гишгэн чимээ анир гаргалгүй явсаар хаалганд нь байрлуулсан нууц дурангаар оромж доторхыг ажиглав. Тэнд оёдолчин Уранмартаас өөр хүн Гээдэн түшмэлд даанч үзэгдсэнгүй. Тэгтэл, 

	— Гадаа гармаар байна.

	— Одоо болохгүй.

	— Яагаад?

	— Хотод хөл хорьсон цаг. Хааны цагдаа нар чамайг дор нь бариад авна.

	— Нуугдчихгүй юу.

	— Цагдаагийн ноход нь айхавтар үнэрч. Мөр олохдоо гарамгай юм гэдэг... Тэдний яриаг сонссон Гээдэн түшмэл «хэд сэжиглэн, энд лав хааны эсрэг хуйвалдагчид, эсвэл харь орны тагнуул туршуул хоргодсоноос зайлахгүй. Ил харагдахгүй байхыг бодоход ямар нэг газар нуугдсан байж таарлаа гэж муу санаад гараа дээр дээр хаялан хурдан хурдан алхалсаар хариад Цагдаагийн газрын дарга Адгаа гэгчид, 

	— Хааны амийг хорлох гэсэн дайсан этгээд оёдолчин Уранмарта авгайнд нуугдаж байна. Тэр дайсныг даруй барь! гэж хааны нэрийн өмнөөс утасдав. Адгаа гэдэг тагдгар биетэй, сүржин тэр эр ч бүхэл бүтэн цагдаагийн салааг оёдолчин Уранмартагийнх руу явуулжээ. Машин, мотоциклын хүрчигнэх дуугаар Уранмарта авгай цонхныхоо хөшигний завсраар гадагш харвал цагдаа нар хуучин оромжийг нь бүсэлж, цонх руу пулемётын амыг эгц харуулан зоожээ. Түдэлгүй хаалгыг нь хүчтэй балбан, 

	— Үүдээ тайл гэж хахирган дуугаар зандчих сонсогдов. 

	Ямар нэг базаахгүй явдал болж байгааг мэдсэн Уранмарта авгай оёж бэлэн болгосон хувцаснуудын хооронд Өөдөсхөнхүүгээ нуугдуулж, 

	— Битгий чимээ гаргаарай гэж шивгэнэн захиад хаалга руугаа очлоо. Хаалганы түгжээг дөнгөж тайлтал гар буунуудын ам өөдөөс нь харлан чиглэхэд хөөрхий эмэгтэй арга буюу гараа өргөлөө. Цагдаа нарын ахлагч бололтой, мушгирсан сахалтай эр Уранмарта авгайг хүйтэн харцаар ширтэн, 

	— Танайд хэн байна вэ гэж ширүүн асуув.

	— Хэн ч байхгүй, ноёнтон минь

	— Тийм бий. Биднийг олохгүй гэж санаагүй биз гэв. Цагдаа нар хамаг юмыг онгичиж эргүүлж, урвуулж үзээд ахлагчдаа, 

	— Сэжигтэй юм алга даа гэж хөлөө хавсран ёсолж мэдэгдэв. Цагдаагийн ахлагч сахлаа сүртэй хөдөлгөн урамгүйхэн бувтнаж, 

	— Биднийг ирэхээс өмнө амжаад зугтчихаж л дээ. Хаашаа явсан бэ хэл гэж Уранмарта авгайг заамдаж авав.

	— Манайд хэн ч байгаагүй гэж тэр эмэгтэй айсандаа уйлагнан хэлэв.

	— Худал хэлбэл өөрт чинь улам муу болно шүү гэж цагдаагийн ахлагч буугаараа занаад Уранмарта авгайг сэргийлэх рүү авч явлаа. Тэднийд тагнуул туршуул эргэж ирж магадгүй гэж цагдаа нарын ахлагч санаад, хэрэв ирэх юм бол гэнэдүүлэн барьж авахаар хоёр цагдааг оромжид нь үлдээжээ. Өөдөсхөнхүү хураалттай хувцаснуудын завсраар цагдаа нарын юу хийхийг нүд салгалгүй харж байжээ. Оромжид үлдсэн хоёр цагдаа хаалганы дэргэд сандал тавьж сууж байгаад нүд нь анилдан ганхсаар зүүрмэглэж, гахай дуугарч байгаа юм шиг хурхирч эхлэв. Тэр хооронд Өөдөсхөнхүү оёсон хувцасны завсраас сэмхэн мөлхөн гарч цонхны нээлттэй салхивчаар шурган, газар тонгорцоглон унав. Өөдөсхөнхуү хөнгөн учир бэртсэнгүй. Тэрбээр босож, шороо тоосоо гүвээд ийш тийш ажиглан харвал, гудамжид харанхуй, чимээгүй, хааяа цагдаагийн шар машин хөх гэрлээ анивчуулан, түгшүүрийн дохиогоо хангинуулсаар хурдлан өнгөрөх ажээ. Өөдөсхөнхүү модны сүүдэр даган харсан зүгтээ алхаж гарав.

	— Яалаа гэж ээжийг минь барьж авч байгаа юм бэ, Манайд надаас өөр хэн ч байгаагүй шүү дээ. Тагнуул туршуул гэнэ үү. Тийм хүн бүр ч үзэгдээгүй. Ээжийгээ заавал олно доо гэж Өөдөсхөнхүү шийдэмгий алхана. Цагдаагийн ахлагчийн өмнө ээж минь яаж айж тэвдэж байсан бол гэж өрөвдөн санахдаа түүний шилэн товчин цэнхэр нүдэнд шүүдрийн ус шиг томоос том нулимс мэлмэрэн гарч ирэн засмал бараан зам дээр унаж байжээ. Өөдөсхөнхүү, нулимсаа ханцуйгаараа арчаад гудамж уруудан зоримог алхав. Тэр үед Гээдэн түшмэл, цагдаагийн газрын дарга Адгаа хоёр төрийн эсрэг том хуйвалдаан илрүүлж хаан эзнийхээ өмнө их гавьяа байгуулсан юм шиг хоорондоо утсаар их л сүртэй ярилцаж байв. Тэгтэл цагдаагийн газрынхан гар хоосон буцаж ирснийг сонсмогц

	— Та нар чинь дайсны тагнуулыг алдчихсан хэрэг үү? гэж Гээдэн түшмэл цагдаагийн газрын дарга Адгааг зэмлэн ууртай асуухад, 

	— Яалаа гэж! Гэртээ орогнуулсан этгээдийг нь бариад авсан шүү дээ.

	— Оёдолчин Уранмартаг л бариа биз дээ.

	— Тийм ээ. Тагнуул хаа байгааг тэр авгайгаар заавал хэлүүлнэ.

	— Тэр ч бага хэрэг ээ. Та нарыг тэгж мунгинасаар байтал чинь хааны амь насанд дайсан этгээд халдвал яана гэхэд цагдаагийн газрын дарга тийм эвгүй үг сонссондоо баахан ширвэгдэж таг дуугүй болов.

	«Тагнуулыг алдчихсан хэрэг үү?» гэж хааны түшмэл Гээдэнгийн ууртай хэлэхийг сонсмогц цагдаагийн дарга хэдэн хором ухаан балартталаа айж харилцуур утсаа шалан дээр унагасан байлаа. Түдэлгүй тэрбээр сэхээ ормогцоо Уранмарта авгайг өөрийн биеэр байцаан, ясыг нь гартал зодож, амьд хүн тэсэхийн аргагүй хэрцгий эрүү шүүлт тулгасан боловч түүнээс юу ч олж сонссонгүй. Уранмарта авгай, 

	— Би ямар ч тагнуул гэртээ орогнуулаагүй. Та бүхэн андуурч байна. Гэм буруугүй намайг битгий зодож зовоогооч дээ. Гэхээс өөр юу ч хэлсэнгүй. Өвдөж шаналснаасаа болоод Өөдөсхөнхүүтэй болсноо тэдэнд хэлчих вий гэж тэр шүд зуун тэвчиж байлаа.

	Цагдаагийн дарга Адгаа гэнэт амаа барьж, духаа алгадаж, хааны оёдолчныг хөдөлмөрийн чадваргүй болтол нь тамласандаа учиргүй гэмшив. Тэрбээр муу заль зохиож, хааны түшмэл Гээдэн тийш утасдан, 

	— Зодож байж л нэг юм хэлүүллээ шүү гэж худал хэлж нялганав.

	— Тэгээд юу гэж байна?

	— Сэргийлэхийнхнийг очихоос өмнө оргуулчихсан гэж байна.

	— За тэр дээ. Та нарыг хөдөлж ядсаар байтал жиндэнэ аюултай эдгээд ор сураггүй алга болсон байна шүү дээ.

	— Одоо энэ муу авгайг яах вэ?

	— Хоригдлуудыг цөлдөг эзгүй арал тийш явуул. Дайсны тагнуултай сүлбээтэй этгээд хотод байж болохгүй. Бид оронд нь оёдолчноор төмөр хүн ажиллуулна гэж Гээдэн түшмэлийг айлтгахад цагдаагийн дарга магнайгаа хагартал баярласан ажээ. Тэр дороо шүүгч руу очиж, Уранмарта авгайг бүх насаар нь цөлөх ял оноож битүү машинд суулгаад мотоциклтой дөрвөн цагдаагаар харгалзуулан шөнийн цагаар цөллөгийн газар тийш яаралтай явуулжээ.

	 

	ӨӨДӨСХӨНХҮҮ МЕХАНИКЧ ТОРООСЫН ТӨМӨРХҮҮТЭЙ ТАНИЛЦСАН НЬ ХЭМЭЭХ ХОЁРДУГААР БҮЛЭГ

	 

	Өөдөсхөнхүү тэр шөнө гэрэл гялалзсан нэг байшинг чиглэн алхсаар байжээ. Түүнд ойртон очиход суурь машины дуу хүрчигнэн, төмөр хангир жингэр сонсогдоно. Харуул манаа нь гүн нойрт дарагдсан байлаа. Өөдөсхөнхүү хаалгыг онгойлгох гэж хамаг хүчээрээ татаад дийлсэнгүй. Тэгэхээр нь хажуу тийшээ үсэрч цонхны тавцан дээр гараад дотогшоо харвал буурал толгойтой өвгөн төмөр хүнд гар залгаж байв. Суурь машины дэргэд төмөр хүү бөхөлзөн хуванцар эд зорно. Тэр төмөр амьтад нь хүнтэй төстэй, хоёр гар хөлтэй бөгөөд толгой, их биетэй ажээ.

	Өөдөсхөнхүү робот хийдэг үйлдвэрийн газар санамсаргүй хүрч ирснээ тэр даруйдаа ухаараагүй л байв. Хүний хөдөлгөөн, үйл ажиллагааг орлон гүйцэтгэж чадах төмөр хүнийг баячуудын захиалгаар тэр үйлдвэр хийдэг ажээ. Одоо Цагт үйлдвэрийн эзэд, баячууд төмөр хүн буюу роботыг олзуурхан сонирхдог болжээ. Арга ч үгүй биз. Робот кофе уудаггүй, хоол иддэггүй, хоногт хорин дөрвөн цаг амрахгүй ажилладаг. Ажлын хөлс, тэтгэвэр нэхдэггүй. Ажил дээрээ осолдож, гэмтдэггүй. «Тоостой, халуун байна. Үнэр ихтэй байна. Агаар муутай бүгчим байна» гэж гомдол мэдүүлдэггүй, тэгээд ч ашиг орлого ихтэй учир баяд роботыг шүтэж, хаанд их мөнгө төлж, захиалан хийлгэх болжээ. Хааны эд хөрөнгөний их сангийн түлхүүрийг хатан авгай өөрөө барина. Тэр хатан авгай бол цадаж ханадаггүй, чухамхүү бирд гэгч билээ. Сүүлийн үед робот хийх захиалга ихэссэн тул механикч Тороос, төмөр хүүгийнхээ хамт тийнхүү шөнө дөлөөр, шүлэг нойрын цагаар гар хумхилгүй ажиллах болжээ.

	Механикч Тороос багадаа элдэв төмрийн өөдөс эвлүүлж юм хийх дуртай хүүхэд байжээ. Тэгж оролдсоор байж автомат удирдлагатай төмөр хүн хийсэн нь хатан авгайн сонорт хүрч түүнийг авчруулан тусгай байшинд суулгаж, харуул манаагаар цагдуулан үйлдвэрлэл явуулдаг болгожээ. Тийнхүү механикч Тороосны хийсэн төмөр хүн буюу роботыг баячууд худалдан авч ажилчны оронд үйлдвэртээ ажиллуулах болжээ. Хатан авгай өдөр бүр битүү саарал машинаараа давхин ирж, механикч Тороосны хэрхэн ажиллаж байгааг хянана. Робот хийх төмрийг ч түүнд хатуу хэмжээтэй өгүүлнэ. Хатан авгайг нэг удаа ирэхэд механикч Тороос хэлсэн нь:

	— Эрхэм дээд хатагтай минь, над жаахан төмөр илүү олгох зөвшөөрөл өгнө үү. Би хүүтэй болъё гэж гэнэ. Чамд хүүхэд ямар хэрэгтэй юм бэ? Ажил хийхэд чинь саад болно гэж хангинажээ.

	— Ажил хийхэд хүүхэд огтхон ч саад болохгүй. Харин миний ажилд тусалж, ядрах, өвдөх цагт намайг орлон ажлыг минь хийнэ гэж механикч Тороос өвдөг сөгдөж, хушуу цорвойн хатан авгайгаас гуйжээ. Хатан авгай хөмсгөө зангидан бодолхийлснээ «Нээрээ ажилд нь тус болбол төмөр хүний үйлдвэрлэл түргэснэ. Хааны сангийн орлого ч хурдан өснө гэж дотроо шийдээд хэдэн килограмм төмөр илүү авахыг зөвшөөрсөн гэнэ. Механикч Тороос төмөр хүүгээ бусад роботоос хавьгүй илүү ухаантай, жинхэнэ хүүхдээс ялгагдахгүй бүтээж, уян хатан эдээр хиймэл зүрх хийж чээжний дотор нь суулгажээ. Бусад роботод тийм зүрх хийдэггүй байж. Механикч Тороосын Төмөрхүү бол хиймэл ч гэсэн хүнийхтэй төстэй зүрхтэй болохоороо өрөвдөн хайрлах, жигших занах сэтгэлтэй ажээ. Механикч Тороос тэр төмөр хүүгээ Роботхүү гэж нэрлэв. Роботхүү тэр шөнө зорогч суурь машиныхаа унтраалгын товчлуурыг дараад эргэж хартал цонхны цаана нэгэн танихгүй жаал хаалгаа тайлаач гэж хуруугаараа дохио өгч байв. Роботхүү хаалгаа онгойлготол, өндөр нам, царай төрхөөрөө өөртэй нь төстэй жаал хүү өмнө нь зогсож байлаа.

	— Ор, ор гэхэд тэр жаал, 

	— Танилцъя. Миний нэр Өөдөсхөнхүү гэв.

	— Миний нэр Роботхүү. Хоёр жаал гар гараа чанга барилцлаа. Роботхүү, Өөдөсхөнхүүг эцгийнхээ дэргэд дагуулж ирээд

	— Аав аа танилц. Миний найз Өөдөсхөнхүү гэв. Механикч Тороос тэр жаалын гарыг барьж мэндлэхдээ, толгойноос хөлийг нь хүртэл ажиглаж, 

	— Чи хэний хүү вэ? гэж асуув.

	— Би оёдолчин Уранмартагийн хүү.

	— Тийм байхаа. Элдэв даавууны өөдсөөр бүтсэн байхаар чинь тэгж бодсон юм. Уранмартагийн бие нь сайн уу?

	— Ээжийг минь цагдаа нар баривчлаад аваад явсан.

	— Яалаа гэж тэр вэ?

	— Гадаадын тагнуул гэртээ орогнуулсан гэж. Манайд тийм гаднын хүн огт үзэгдээгүй. Ээж бид хоёроос өөр хэн манай гэрт байгаагүй гээд Өөдөсхөнхүү нүднээсээ нулимс дуслуулав.

	— Харгис цагдаа нар тийм л араншинтай амьтад байгаа юм. Уранмарта шударга сайн хүн гэдгийг бид бүгдээрээ мэднэ гээд механикч Тороос санаа алдсанаа

	— Бид хоёр залуудаа хайр сэтгэлтэй байсан. Гэрлэх гэтэл хааныхан ажилд саад болно гээд бид хоёрыг тусгаарлаж уулзаж учрахыг тас хорьсон юм. Түүнийхээ хаа байгааг ч асууж сураглах эрхгүй байсан. Тэр цагаас хойш олон жил өнгөрчээ. Нэг удаа хатан авгайд Уранмартатай гэрлэе гэж хэлэхэд одоо та хоёр эмгэн, өвгөн болсон, гэрлээд яах юм бэ? Ичихгүй юу! гэж загнасан... Үнэхээр ч бид хоёрын залуу нас өнгөрчээ...

	— Роботхүү эцгийнхээ шаналангуй царай өөд харж, 

	— Ааваа, Өөдөсхөнхүүгийн ээжийг цагдаа нарын гараас суллахад хоёулаа тусалъя л даа. 

	— Тэгье, тэгье. Одоохон хөдөлье. Цаг алдвал хожимдоно. Та хоёр эндээ намайг хүлээж бай гэж хэлээд савхин цамцаа өмсөв. Харуулын цагдаа унтаж байх хооронд цагдаагийн газрын дарга Адгаатай уулзахаар гарч одлоо. Түүний замд хүүхдээ үүрч, өлгийтэйг нь тэвэрч, юм хумаа боож багласан эрэгтэй эмэгтэй олон хүний цуваа тааралдав. Тэр олон хүний түрүүнд яваа шар сахалтай эр Тороосыг хармагц хөмсөг зангидан, 

	— Төмөр хүн үйлдвэрт ажиллах болсноос хойш бид хоолноосоо саллаа. Эхнэр хүүхдээ ч тэжээж чадахаа болилоо. Хотод ажилгүйчүүд улам олшров гэж ууртай үглэв. Хажууд нь яваа онигор нүдтэй өндөр эр толгойгоо гудайлган:

	— Чухам аа чухам. Ажилгүй биднийг бослого гаргана гэж хаан, хатан авгай хоёр биднийг үржил шимгүй, нүцгэн халцгай газар руу хөөж байгаа юм. Тэнд очоод яаж амьдарна даа гэж гомдон өгүүлэв. Хүүхэд! багачууд нь орилолдон бархиралдаж, эцэг эхээсээ идэх юм нэхнэ. Механикч Тороос хатан авгайг төмөр хүмүүсийг олноор хий гэж шахаж шавдуулаад байдгийн учрыг сая л ойлгов. Үйлдвэрээс гарч явахыг цагдаагийн харуул хатуу хориглоод байдгийн шалтгаан ч тодорхой болов. Түүний нээлтийг үйлдвэрийн эзэД, баячууд завшин баяжиж, ажилчид үй олноороо ажлаасаа халагдаж үнсэнд хаягдсан шалз шиг болж байгаа ажээ. Механикч Тороос хүн арддаа ингэж хор хүргэж байгаадаа өөрийгөө зэмлэн малгайгаа авч базлан нүүр буруулан доош харж алхсаар нэг мэдэхнээ цагдаагийн газрын үүдэнд ирсэн байв. Түүний бараан дүрсийг хармагц харуул чанга дуугаар:

	— Хэн бэ? Харанхуй шөнөөр юу хийж явна? гэж зандрав.

	Би механикч Тороос байна. Цагдаагийн газрын дарга Адгаатай уулзах маш чухал яаралтай хэрэг байна гэхэд, харуул дарга уруугаа утасдан, 

	— Ноён дарга аа, тантай тун яаралтай хэргээр уулзахаар нэг үл таних хүн ирээд байна гэж айлдав.

	Цагдаагийн дарга Адгаа «Нөгөө алга болсон тагнуулын тухай мэдээ хэн нэгэн хүн хүргэн ирж байгаа байх. Тэгвэл ч түшмэл Гээдэнгийн гараас нэг удаа ч гэсэн мултарна. Тушаал дээрээ ч тогтоно гэсэн үг» гэж баярлан орноосоо яаран босож хувцаслаад албан тасалгаандаа оронгоо жижүүрийн офицерт:

	— Цаад эрхмээ оруул! гэж ихэмсгээр тушаав. Гэтэл түүний өмнө хатан авгайн хамгийн чухал хүн, цагдаагийн хамгаалалтад байдаг механикч Тороос өөрийн биеэр орж ирээд зогсох нь тэр. Гагцхүү өвгөн механикчийн нүд уур хилэнтэй гялалзана. Цагдаагийн дарга гайхан:

	— Үгүй ер! Та чинь яаж яваа чинь энэ вэ? гэснээ муусайн харуулууд, толгойг минь цустах нь гэж дотроо хараал тавив. Тэгтэл механикч Тороос ам нээж:

	— Танайхан Уранмарта авгайг хилс хэрэгт холбогдуулан баривчилжээ. Тэр эмэгтэй ялаа жоомонд ч хор хүргэдэггүй номхон хүн. Түүнийг даруйхан суллахыг би шаардаж байна гэчхэв.

	— Та төрд тэрсэлсэн аюултай гэмтнийг хамгаалахаар яаж зориглов? Тэр авгай гэртээ дайсны тагнуулыг орогнуулж байсныг бид мэдсэн. Манайхныг очихоос өмнө түүнийг оргуулчихсан. Дайсны тагнуултай сүлбэлдсэн түмэн буруутан. Таныг хатан авгайг мэдээгүй дээр гэрт чинь хүргүүлнэ гээд хонхны товчлуурыг дарж, жижүүрийн офицерт механикч Тороосыг гэрт нь эсэн мэнд яаралтай хүргэх үүрэг өгөв. Өвгөн механикч хоёр цагдаагаар сугадуулаад цагдаагийн даргын өрөөнөөс гарахдаа уур нь хүрч, 

	— Танайд чинь шударга ёс гэж алга байна шүү. Уранмарта авгай шиг үнэнч хүмүүсийг баривчилж шоронд хорьсныхоо хариу шанг та нар хатуухан төлнө гэж мэдээрэй гэж хашхирлаа.

	Өвгөн механикчийг эзгүйд Өөдөсхөнхүү, Роботхүү хоёр ч зүгээр суусангүй. Уранмарта авгайг эрж олохоор унтаж байгаа харуулуудын дэргэдүүр сэм гарч одов. Тэдний замд хотоос хөөгдсөн үй олон хүний урт цуваа бас тааралдав.

	— Ээж минь энэ олон хүмүүстэй цуг туугдаж яваа байх гэж Өөдөсхөнхүү аяархан шивгэнэв.

	— Тэгвэл хоёулаа цувааг гүйцэж очъё гээд Роботхүү хүмүүсийн хойноос дэгдэв.

	Суурь машины хутганы завсар «Ааваа, би Өөдөсхөнхүүгийн хамт Уранмарта авгайг эрэхээр явлаа» гэсэн зурвас Роботхүү үлдээсэн байв. Механикч Тороос үйлдвэртээ хүргэгдэн ирээд хамгийн түрүүнд тэр зурвасыг олж үзэв. Тэгээд, 

	— Хоёр хүүхэд маань хамт явсан нь яамай даа гэж амандаа үглээд шөнө хийсэн төмөр хүмүүсийнхээ хөдөлдөг оньсыг сугалж хаялаа. Тэгээд Өөдөсхөнхүү Роботхүү хоёрын хойноос явахаар хаалгаа түлхтэл гаднаас түгжсэн байв. Цонхоороо гаръя гэтэл цонх бүрийн Дэргэд нэг нэг буутай харуул зогсжээ.

	Механикч Тороос ийнхүү хаашаа ч явах аргагүй хоригдсон ажээ.

	 

	ЭЭЖИЙНХЭЭ СУРГИЙГ ГАРГАСАН НЬ ХЭМЭЭХ ГУРАВДУГААР БҮЛЭГ

	 

	Ажилгүйчүүдийн цуваа элсэн цөлд хүрэн зогслоо.

	— Бүртийх ч ургамалгүй, ус ундгүй энэ газар чинь яаж амьдрах юм бэ гэж эхнэрүүд харчуудынхаа мөрийг түшиж уйлалдана.

	— Дуугаа татацгаа. Үгүй бол ташуурын амт үзүүлнэ шүү гэж цувааны ахлагч хашхирав. Учир мэдэхгүйгээрээ хүүхдүүд л эцэг эхээсээ идэх юм нэхэж орилолдоно. Цэргүүд тэнд шон босгож, тэг татаж, хааны эзэмшил газар, ажилгүйчүүдийг хөөж явуулсан элсэн цөл хоёрын хооронд хил тогтоов. Тэр хилийг цэргүүд өдөр шөнөгүй манаж, хааны эзэмшил нутаг тийш хэнийг ч оруулахгүй болов. Харин харуулын цэргүүдэд нисдэг тэргээр хоол унд зөөж өгөв.

	— Ажилгүйчүүдийг сайн тусгаарлахгүй бол хаан, хатан авгай, баян бүдүүнүүдийн эсрэг бослого гаргаж мэднэ гэж хааны шадар түшмэл Гээдэн айлджээ. Тэр оронд үнэндээ Гээдэн түшмэл, хааны хатан хоёр улс гүрний өдөр тутмын ажил хэргийг явуулна. Учир юу гэвэл, хаан өвгөрч мартах нь их, заримдаа зочинтойгоо ярьж байгаад зүүрмэглэж орхино. Тэгэхэд хатан нь залгуулан ярьж, аливаа хэргийг шийднэ. Ийнхүү аажмаар хатны эрх мэдэл туйлгүй өсөж ордны дотор байтугай улсын хэмжээнд дураараа аашлах болов. Сүүлдээ хэнийг түшмэл, хэнийг цэргийн дарга болгох, хэнд цол хэргэм олгохыг ч хатан мэдэх болжээ. Түшмэл Гээдэн тун арга зальтай хүн тул ямагт хатан авгайн аяыг дагуулна. Цагдаагийн дарга Адгаа бол хатан авгайг үзэхээрээ хав шиг шарваганах бөлгөө. Тэдний ааш авир цаашдаа тодорхой болох тул түр орхиж, Өөдөсхөнхүү, Робот хүү хоёр юу хийж явааг сонирхоцгооё. Элсэн цөлд буудалласан уруу царайтай хүмүүсээс Өөдөсхөнхүү ээжийгээ сураглав. Эхлээд гал нь буурсан нүдээр доошоо харж гуниглан чулуу сандайлан суугаа буурал авгайгаас, 

	— Миний ээжийг үзээгүй биз гэж Өөдөсхөнхүүг асуухад

	— Ээж чинь хэн бэ? гэв.

	— Уранмарта

	— Залуу байхдаа, яг гучин жилийн өмнө оёдолчдын гудамжид түүнийг харсан юм байна гээд тэр авгай таг дуугүй болов. Тэгэхэд нь Өөдөсхөнхүү сониуч зангаа барьж чадалгүй

	— Эгч та яагаад уйтгартай байгаа юм бэ? гэж асууж орхив. Нөгөө авгай толгойгоо алгуур өргөн Роботхүүг муухай хялайн харснаа, 

	— Хүү минь, энэ элсэнд цөлд би турж үхэх байх даа. Би уг нь баян айлын хүүхэд харж, өлөн зэлмүүр ч гэсэн амь зууж байлаа. Гэтэл Тороос гэдэг хүн механикжсан өлгий хийлээ. Манай эзэн авхай тийм өлгийтэй болоод надаар хүүхдээ харуулахаа болив гэхэд Роботхүүгийн нүүр улайссан индүү шиг болж өөрийн эцэг механикч Тороосын өмнөөс зовохдоо буруу харав (Үнэндээ механикжсан өлгий бүтээсэн Тороост ямар буруу байх билээ.

	Хөдөлмөр хөнгөвчилсөн бүтээл ашиглаж, хүмүүсийг ажилгүй болгож, гудамжид гаргаж байгаа баячуудын л буруу гэдгийг Роботхүү ч сайн ойлгоогүй байжээ)

	— Тэр чинь яадаг өлгий юм бэ? гэж Өөдөсхөнхүү шалгаав.

	— Хүүхдийн орон дээр угсарсан тэр өлгий хүүхэд уйлж эхэлмэгц аажуухан ганхаж бүүвэйлдэг юм. Хэрэв уйлахаа зогсвол өлгийн электрон «сэрэл» унтардаг юм гэлээ. Роботхүү сэтгэл зовсондоо Өөдөсхөнхүүг гараас нь татаж тэр авгайгаас холдов. Тэр хоёр янз бүрийн чулуу цуглуулж хооронд нь харшуулан хачин чамин дуу гаргаж байгаа их үстэй, уранхай жинс өмдтэй нэг залуугийн дэргэд ирэв.

	Өөдөсхөнхүү шуудхан л

	— Хүн гуай та, Уранмарта авгайг үзээгүй биз гэв. Тэр залуу мөрөө хавчин, 

	— Нэрийг нь ч дуулаагүй юм байна гэв. Өөдөсхөнхүүгийн сониуч зан бас л хөдөлж, 

	— Энэ олон чулуугаар та юу хийж байгаа юм бэ гэв. Залуу сэтгэл нь хөдөлсөн бололтой, 

	— Миний хөгжим гэв. Би баячуудын цэнгэлдэх хүрээлэнд хөгжим тоглож байлаа. Хүнтэй төстэй хөгжимчин роботууд бий болоод би ажлаасаа халагдлаа. Тэгээд... гэж нөгөө залууг цааш нь хэлж амжаагүй байтал Роботхүү Өөдөсхөнхүүгийн гараас хөтлөн гүйв. Тэр хоёр аяны жижигхэн хүрзээр элс ухаж байгаа бүрх малгай өмссөн, шар сахалтай, өвгөнтэй тааралдлаа. Өөдөсхөнхүү амьсгаагаа дарж

	— Та миний ээж Уранмартаг хараагүй биз гэхэд өвгөн цэнхэр нүдээрээ ширтэн

	Аа чи чинь Уранмартагийн хүү юу?

	— Тийм ээ. Ганц хүү нь мөн.

	— Ээж чинь хаачаад эрэл сурал болж явдаг билээ. Бас л энэ хүмүүс шиг халагдаа юу?

	— Үгүй ээ. Цагдаа нар ээжийг минь бариад явсан. 

	— Яахаараа баригддаг байна?

	— Гадаадын тагнуул туршуул гэртээ нуусан гэж.

	— Тийм хэрэгт ороогдсон хүнийг хаанаас ингэж сул байлгах вэ? Лоос аралд байдаг шоронд хорьсон байж таарна.

	— Ээжийг минь хэрэгтэн гэж хулгайч, дээрэмчидтэй цуг хорьсон хэрэг үү. Ээж минь ямар ч буруугүй. Манайд ээж бид хоёроос өөр хэн ч байгаагүй.

	— Тэндхийн шоронд дандаа үнэнч шударга, сайн хүмүүс хоригдож байдаг.

	— Тэднийг яах гэж хорьдог юм бэ?

	— Яах юу байх вэ? Хаан зэргэлдээ улс орныг эзэлж авах гэж дайн хийдэг. Гэтэл үнэнч шударга, сайн санаатай хүмүүс дайныг эсэргүүцдэг. Хааныг зэвсэг хөөцөлдөхөд нь тэд дургүйцдэг учраас л хоригдож байдаг хэрэг.

	— Бид тэр хүмүүсийг бүгдийг чөлөөлнө дөө.

	— Та нар гэнэн байна даа. Хоригдлуудыг чөлөөлнө гэдэг амаргүй, хэрэг дээ. Амь насаа ч алдаж мэдэх аюултай олон бэрхийг давах хэрэг гарна.

	— За ах минь та бидний тухай удахгүй мэдэх болно. 

	Бид зорьсондоо заавал хүрнэ гэж Өөдөсхөнхүү хэлэв. Нөгөө өвгөн Роботхүүг хөлөөс толгойг нь хүртэл ажигласнаа, 

	— Үгүй ээ ер, энэ чиний найз чинь төмөр хүн үү дээ.

	— Тийм ээ. Надтай хамт ээжийг минь эрэлцэж яваа юм гэв. Тэдний дэргэд байсан сахалтай хар хүн Роботхүү тийш хуруугаараа чичин давшилж, 

	— Наад муу төмөр хүн чинь энд юугаа хийж яваа юм бэ? Энэ олон хүмүүсийг бас ажилгүй болгох санаатай юу? Чамайг эвдэлж хаяна даа гээд ухасхийтэл роботхүү зайлж өвгөний араар оров.

	— Иш Маркелл минь чи чинь яасан ухаан муутай хүн бэ. Чамайг ажилгүй болоход төмөр хүн юуны буруутай билээ. Хүнд бэрх ажлыг хөнгөвчилж, ажилчин хүнд туслуулахаар төмөр хүнийг бий болгосон юм. Харин баячууд олз омог олох гэж төмөр хүнийг ашиглаж, ажилчдыг үйлдвэрээс олноор нь халж байгаа юм шүү дээ гэж өвгөнийг хэлэхэд сахалтай эр сая учрыг ойлгов бололтой, эргэв.

	— Найзыг минь аварсанд баярлалаа гээд Өөдөсхөнхүү Роботхүүг дагуулан Лоос арал руу хөдөллөө. Нөгөө өвгөн нэг захидал бичиж замдаа эрдэмтэн Икст заавал гардуулаарай гэж Өөдөсхөнхүүд өгчээ.

	Өөдөсхөнхүү, Робот хүү хоёр ухаантай өвгөний зааж зурснаар явсан болохоор төөрөхгүй нь лавтай. Харин замд нь юу тохиолдох бол?

	 

	ЭРДЭМТЭН ИКС, ЭРДЭМТЭН ХЭМЭЭГЧ ИГРЭГ ХОЁРЫН ТУХАЙ ӨГҮҮЛЭХ ДӨРӨВДҮГЭЭР БҮЛЭГ

	Эрдэмтэн Икс үнэхээр ид шидтэн гэмээр сонин хүн байлаа. Жирийн модноос хүртэл янз бүрийн жимс ургуулна. Усгүй элсэн манхнаас хүртэл ус гаргана. Ямар од гариг дээр. хүмүүс амьдардгийг тэд дайн дажингүй, цөмийн зэвсгээс айх аюул байхгүйг ярьж чадна. Элдэв төмөр цуглуулаад дуунаас хурдан, бензин хэрэглэдэггүй, нисэх онгоц хүртэл хийж чадна. Тэр оронд Иксээс, илүү эрдэм номтой хүн байсангүй. Тэр нэг удаа үүл хуримтлуулж, цахилгаан цахилуулан, бороо оруулдаг төхөөрөмж хийхээр гэрээсээ гаралгүй даруй нэг сар болжээ. Тэгээд хийсэн төхөөрөмжөө хэр зэрэг болсныг туршихаар гэрийнхээ ойролцоох толгой дээр гарч тэнд байгаа хөөргөх сууринд байрлууллаа. Яг тэр мөчид эрдэмтэн Иксийн юу хийж явааг нэг эрхэм шидэт дэлгэцээс сонин жүжиг үзэж байгаа юм шиг харж суулаа. Тэр бол эрдэмтэн хэмээгч Игрэг ажээ. Игрэг хар багаасаа муухай санаатай, балмад хэрцгий хүн болж өсжээ. Есөн настайдаа дүрэлзсэн гал руу амьд шувуу шидэж шатаан нааддаг байжээ. Арван настайдаа нохойны ам боожээ. Дандаа л нүдэндээ үзэгдсэн амьтныг алах гэдэг байж. Эр бие гүйцэж насанд хүрээд амьтныг үй олноор нь устгахад сурсан бүх эрдмээ зориулдаг болсон байна. Тэрбээр зарц нарынхаа хамт тэсрэх бөмбөг хийв. Мунхаг хаан бөмбөгөө энгийн номхон хүмүүс оршин суудаг хотод хаяхыг тушаажээ. Нисэгчид тэр бөмбөгний хөнөөлт уршгийг мэдэхгүй байжээ. Бөмбөг хотод дөнгөж унасны дараа харахад саарал өнгийн, мөөг хэлбэртэй утааны голд улаан гал дүрэлзэв. Тэр дотор хамаг юм шатаж байгаа бололтой байв. Улаанаараа эргэлдсэн буцламгай хайлмаг хотыг бүрхэж хажуу тийшээ толгодын зүг тэлж байжээ. Тэр хайлмагт амьтай юм бүхэн өртөж байв.

	Өөрийнхөө хийсэн үхэл таригч бөмбөгний хүч чадлыг телевизээр хараад эрдэмтэн хэмээгч Игрэг бах тав нь ханасан байртай, эг маггүй ха... ха... ха... ха.. гэж хөхөрч байсан гэдэг.

	Эрдэмтэн хэмээгч Игрэг өөрөөсөө илүү чадалтай эрдэмтэн Иксийг юу хийж байгааг нь цаг ямагт далдуур мөрдөн хянадаг ажээ. Энэ удаа ч тэрбээр Иксийн сар гаруй гэрээсээ гаралгүй ноцолдож байж бүтээсэн төхөөрөмжөө хэрхэн туршихыг нь шидэт дэлгэцээс нүд салгалгүй харж суув. Тэр төхөөрөмж дээш хөөрснөө агаарт тогтов гэнэ. Тэгтэл тун гайхалтай үзэгдэл бий болж эхлэх нь тэр. Нөгөө төхөөрөмжийг тойрон бөөн бөөн хар үүл хуралдаж, тэнгэрийг бүрхэн түдэлгүй аянга нижигнэн цахилгаан цахиж бороо цутгав.

	Эрдэмтэн Иксийн бүтээсэн төхөөрөмжийн ид шидийг хараад Игрэгийн атаархал төржээ. Хүн амьтныг сансраас хөнөөхөөр түүний хийж байгаа зэвсэг бүтэмж муутай байсан болохоор толгойд нь нэг хорон санаа ороод иржээ. Иксийн бүтээсэн төхөөрөмжийн аянга нижигнүүлж, цахилгаан цахилуулдгийг нь сансарт хийх цөмийн дэлбэрэлтээр туяа үүсгэн хүн амьтныг үй олноор хороох зэвсэг хийхэд ашиглаж болох юм байна шүү гэж тэр шивгэнээд туслах Моорыгоо дуудан, 

	— Хүүе, чи тэр тэнгэрт аянга нижигнүүлж байгаа төхөөрөмжийг харж байна уу? гэв.

	— Харж байна, эзэнтэн минь. Тун гайхалтай эд байна гэж туслах нь эрдэмтэн хэмээгчийн өмнө очоод бялдуучлан бөхөлзлөө. Иксийн бүтээсэн төхөөрөмжийг үзээд туслах нь тэгж биширч байгаад дургүй нь хүрсэн Игрэг түүний зүг хялайн хараад, 

	— Би одоохон хаанд бараалхана гэжээ.

	— За, эзэнтэн машин бэлэн гэж туслах Моор бас л бөхөлзөн нахилзав.

	 

	«ОДДЫН ДАЙНЫ» ЗЭВСЭГ, ТҮҮНИЙ ХОР ХӨНӨӨЛИЙН ТУХАЙ ӨГҮҮЛЭХ ТАВДУГААР БҮЛЭГ

	Эрдэмтэн хэмээгч Игрэг хааны эдлэн газар тийш телевизортой урт саарал тэргээрээ сүнгэнүүлэн хүрэв. Тэр үед хаан зааны сүүгээр дүүргэсэн онгоцонд нойрмоглон хэвтэж байлаа. Учир иймд Игрэг хүлээлгийн өрөөнд нэг хэсэг саатах болжээ. Эргэн тойрныг ажиглавал хананд байрлуулсан хачин том нөлөөтэй толинд хавийн бүх юм харагдаж байна гэнэ.

	Байз хө, ийм лут толь хийгээд агаарт байрлуулж нөгөө галт туяаны зэвсэг «цахилгаан соронзон их буугаараа» дайсны хот суурин онилоход мөн ч цэцэн тусна даа гэж Игрэг хорхойтон бодов.

	Тийнхүү хүн амьтан, хот тосгоныг хөнөөх муухай бодолд Игрэгийг автан гөлөрч суутал хааны түшмэл Гээдэн гэгч хүйтэн харцтай, унжуу хамартай, өндөр хохигор эр түүнийг дагуулан зочин хүлээн авах өрөөнд дагуулж оров. Хаан, хатан хоёр тус тусынхаа суудалд залран байлаа. Игрэг өвдгөө хүртэл мэхийсхийгээд

	— Манай хаант улсын эрх ашгаас урвасан нэг этгээд байна гэж айлтгахад хаан, 

	— Тэр өөдгүй этгээд хэн бэ? гэж улцан нүдээ нусныхаа алчуураар арчисхийн ярвайн асуухад

	— Жаа, эрхэм дээдэс минь, тэр этгээдийг Икс хэмээн нэрлэмүй гэж Игрэг нялганав.

	— Тэр муу этгээд миний эрх ашигт яаж тэрсэлж байна вэ?

	— Тэнгэрт үүл хуралдуулж, аянга нижигнүүлэн бороо оруулдаг төхөөрөмж хийж таны дайсанд тусалж байна хэмээн эрдэмтэн хэмээгч Игрэг олны ашиг тусын тулд зүтгэгч эрдэмтэн Иксийг гүтгэв.

	— Түүнийг одоохон барь. Тэр төхөөрөмж гэгчийг нь хурааж ав гэж хаан түшмэл Гээдэнд тушаалаа. Гээдэн утсан харилцуурыг яаран авч цагдаагийн дарга Адгаад залгаж тушаалыг даруй гүйцэтгэхийг даалгав. Эрдэм хэмээгч Игрэгийн атаархсан сэтгэл сая амран хаан хатан хоёр өөд бялдуучлан мишилзэхэд хатан хөмсгөө зангидан

	— Чиний нөгөө «тэнгэрийн зэвсэг» юу болж байна вэ? Бүхнийг ноёрхох гэж биднийг санаархлаа. Хүчээр түрэмгийллээ. Зэвсгээ хураацгаа гэж амтай бүхэн бидэнд шаарддаг боллоо. Тэднийг нэг сайн хашраах юмсан гэж үглэхэд Игрэг

	— Удахгүй тэнгэрийн зэвсэг бий болно. Тийм зэвсгээр харь орны хот сууринуудыг хэдхэн минутад устгаж асар их түймэр гаргана. Тэр түймэр өөрийгөө хөөргөдсөн хуй салхи болж, ямар ч төмрийн зүйлийг эвдэлж чадна. Тийм түймрийг унтраах боломжгүй. Догшин гал түймэр агаар мандалд асар их хөө тортог хаяж, тэр нь нарыг олон сар халхална. Нарны гэрэл халхлагдаж, дэлхий түнэр харанхуй болж хөрж эхэлнэ. Тэгээд «цөмийн өвөл» гэгч болно. Амьтай бүхэн үхэж үрэгдэнэ гэхэд хаан агдасхийн, 

	— Бид ч гэсэн үхэх үү? гэж сандран дуу алдав. 

	— Ямар аймшигтай юм бэ. Тэр аюул манай улсыг бас л нөмрөх үү? гэж хатан бас тэвдэв.

	— Цөм сүйрэх болж байна уу? гэж Гээдэн түшмэл гонгинов. Эрдэмтэн хэмээгч Игрэг сандран, 

	— Миний хийсэн зэвсэг намайг алах болж байна уу? гэж гуниглан бодсоноо дорхноо сэргэж «цөмийн өвлийг» манай нутгаас холдуулж, бид амь аврагдалгүй яах вэ! гэж хэлж орхив. Түүний үгэнд хатан итгэсэнгүй, 

	— Яаж аврагдах болж байна гэж хүйтэн царайлан асуухад Игрэг, 

	— Иксийн хийсэн нөгөө төхөөрөмж л тэнгэрт цахилгаан цахилуулж дулаан гаргаж, бороо оруулж байгаль орчныг сэргээж амьдралыг тэтгэнэ. Тэгэхээр тэр төхөөрөмж хийдэг багажийг эрдэмтэн Иксээс булаан авч миний мэдэлд өгвөл хамаг хэрэг бүтэх нь тэр гэлээ. — Зүйтэй, зүйтэй гэж түшмэл Гээдэн ч эрдэмтэн хэмээгч Игрэгийн үгийг дэмжив.

	 

	РОБОТХҮҮ ОЛЗЛОГДООД САНААНДГҮЙ НИССЭН ТУХАЙ ӨГҮҮЛЭХ ЗУРГААДУГААР БҮЛЭГ

	 

	Өөдөсхөнхүү, Роботхүү хоёр замдаа ширүүн бороотой тааралдлаа. Борооны ус тэр хоёрыг нүүр нүдгүй шавхуурдана. Сүүлдээ ус өвдгөөр нь татаж явахын аргагүй боллоо. Тэр хоёрын ойрхон арслан бар архирахтай адил аймшигт дуу гарав. Энэ бол үер ойртож яваа дохио байжээ. Удаж түдэлгүй их усан давалгаан тэр хоёрыг хаман авч одлоо. Өөдөсхөнхүү, Роботхүү хоёр гар гараасаа чанга барьж байсан тулдаа хамт хөвсөөр байлаа. Хоёр жаал нэг далд орж, нэг ил гарсаар хөвж явав. Тэг тэгсээр бороо ч арилж тэнгэр ч цэлмэн, үерийн ус ч татрав.

	Өөдөсхөнхүү, Роботхүү хоёр ч уснаас гарч далан дээр нарлан суув. Өөдөсхөнхүү

	— Миний бие нороод хүндэрчээ гэснээ өврөө тэмтэрч, одоо яана, эрдэмтэн Икст өгөөрэй гэсэн захидал алга. Усанд явчхаж, маш чухал захидал гэж өвгөн ах хэлсэн шүү дээ гээд уйлагнав. Роботхүү, 

	— Ээ тусгүй юм болжээ. Одоо олдохоосоо өнгөрсөн...

	— Ёо, ёо. Миний дотор нэг юм зэвэрчихсэн шиг байна гэв. Найзынхаа төлөө сэтгэл зовсон Өөдөсхөнхүү Роботхүүг гараараа хэчнээн арчиж зүлгэвч нэмэр болсонгүй. Тэр зэвэрч өвчилжээ. Роботхүүгийн үе мөч шархирна.

	— Тос, тос гэж орилно. Өөдөсхөнхүү найзыгаа түшиж, явахад нь тусална. Тэр хоёр гэлдэрсээр нар жаргахын алдад шилтгээний бараа харав. Тэр хоёр хамаг! хүчээ шавхан гэлдэрсээр шилтгээнд хүрвэл, өндөр чулуун хэрмээр хүрээлэгдсэн хэдэн байшин байлаа. Энд эрдэмтэн хэмээгч Игрэг үхлийн зэвсэг хийж байдгийг жаал яахан мэдэх билээ. Өөдөсхөнхүү, Роботхүү хоёр хаалганд нь хүрээд хонхны товчийг дарахад хөгжим эгшиглэх шиг болж, 

	— Хэн бэ, ямар хэрэгтэй вэ гэсэн дуу гарав.

	— Өөдөсхөнхүү, Роботхүү хоёр байна. Машины тос дуслын чинээ өгөөч. Найз минь «өвдөөд» гэж Өөдөсхөнхүү хариу өчив. Тэгтэл хаалга онгойж, хялар нүдтэй, хянган хамартай, шар үстэй туранхай өндөр эрэгтэй хүн гарч ирсэн нь эрдэмтэн хэмээгч Игрэгийн туслах Моор байлаа. Тэрбээр:

	— Та хоёр эндээ хүлээж бай. Машины дусал тос өгч болох эсэхийг эзэнтнээс асууя гээд бараан байшин руу оров. Лав нэг цаг болов. Туслах Моор алга. Роботхүү

	— — Механикч Тороос аав минь гэж дуудна. Өөдөсхөнхүү найзыгаа түшсээр тэсэж ядан зогсоно. Удаж удаж нөгөө туслах Моор гарч ирээд, Өөдөсхөнхүүг шилтгээнээс түлхэж гаргаад, Роботхүүг чирч гулдарсаар эзнийхээ лабораторид авчрав.

	Эрдэмтэн хэмээгч Игрэг Роботхүүг эргэн тойрон шинжилж үзсэнээ, 

	— Овоо робот байна. Лав механикч Тороосын хийсэн нь үнэн байх. Шалавхан тослоод зэвийг нь арилга. Ажилд зүтгүүлээд үзье гэлээ. Туслах Моор ч Роботхүүг дээд зэргийн тосоор арчиж зүлгэв. Ам руу нь ч тос дусаав. Роботхүү алгуур сэргэж, нүдээ нээгээд хөл дээрээ бослоо.

	— Миний найз Өөдөсхөнхүү хаана байна гэж Роботхүү асуув. Өөдөсхөнхүү гэдэг даавууны өөдөс чинь хулгайч дээрэмчидтэй нийлээд алга болсон гэж туслах Моорыг даажигнахад, 

	— Худлаа, би найзыгаа заавал эрж олно.

	— Чи урьдаар манайд ажил хийж, эмчлүүлж эдгээсэн хөлсийг төлнө.

	— Тэр чинь ямар үнэтэй юм бэ?

	— Чам шиг жулдрай төмөр хүүхэлдэй бүх насаараа ажиллаад ч төлж чадахгүй гээд хүзүүгээр нь нарийхан төмөр гинжээр оосорлоод суур машин нүргэлсэн үйлдвэрийн цех рүү туслах Моор роботхүүг авч одлоо.

	Заводын хаалгаар дөнгөж ортол өмнөөс нь харлан үзэгдэх асар том амтай бууны гол нүхээр Роботхүү агаарт хөөрч байгаа юм шиг шургаж оров. Туслаач, та минь ээ! Намайг авраарай гэж Роботхүү хашхирав. Тэр төмөр нүхэнд наалдсан хойноо Роботхүүгийн цочоо гарч цахилгаан соронзон их бууны голд сууж байгаагаа сая ухаарлаа.

	— Одоо яана аа, бууны гох болох товчийг дарвал хаа хол шидэгдэх болно. Саранд ч хүрэх магадгүй. Өөдөсхөнхүү найз минь, ганцаараа хэцүүднэ дээ гэж тэрхэн хоромд Робот» бодож амжив. Ажилчид Роботхүүг соронзон их бууны амнаас салгаж авах гэж сандрав. Тэгж үймэлдэж байхдаа хэн нэг нь өнөө гох болох товчийг андуураад дарж орхижээ. Роботхүү эгшин зуур бууны амаар орж ирсэн хэдэн ажилчныг мах болтол дайраад заводын адрыг цоолон нисэж одлоо. Тэр чимээгээр эрдэмтэн хэмээгч Игрэг хүрч ирээд, 

	— Төмөр хүнийг соронзтой газар ажиллуулах мунхаг бодол чамд хаанаас төрөв гэж туслах Моорыг чичин загнав.

	 

	ӨӨДӨСХӨНХҮҮ ГАНЦААРАА АЯЛЛАА ҮРГЭЛЖЛҮҮЛСЭН ТУХАЙ ӨГҮҮЛЭХ ДОЛООДУГААР БҮЛЭГ

	 

	Өөдөсхөнхүү найз нөхрөө орхиж явж зүрхэлсэнгүй. Роботхүүг эрдэмтэн хэмээгч Игрэгийн хотхоноос чөлөөлөх арга замыг Өөдөсхөнхүү эрэн сүвэгчилсээр байв. Тэр хотхонд ордог гол хаалганы харуул улаан хамарт хочтой эртэй Өөдөсхөнхүү танилцаж амжив. Архи уусаар байгаад тэрбээр улаан хамартай болсон байжээ. Тэр өдөр их халуун болов. Нар эгц дээрээс шарж, хамаг амьтан сүүдэрт хоргодож байв. Өөдөсхөнхүүг дэргэдээ ирэхэд Улаанхамарт

	— Жаал минь, надад ядахдаа нэг аяга ус ч болсон дөхүүлж өг гэж гуйжээ.

	— Найзтай минь уулзуулбал ч бололгүй дээ гэж харуу өчив.

	Аяга тагш юм л мэдэж дээ гэж Улаанхамарт бардамнав. Өөдөсхөнхүү үүргэвчээсээ архи гаргав. Улаанхамарт шүүрэн авч хүд хүд залгилаад

	— Ямар сайхан юм бэ гэснээ

	— Чи хүнд мэдэгдэж болохгүй шүү. Тэгвэл би толгойгүй гэсэн үг гээд Өөдөсхөнхүүг хурдхан хаалгаар оруулав. 

	Өөдөсхөнхүү янжуур татаж, утааг нь хамрынхаа нүхээр гаргаж байгаа цэнхэр костюмтай ажилчны дэргэд очиж, 

	— Ахаа та, Роботхүүг үзээгүй биз гэж асуув.

	— Тэр чинь төмөр хүн биз.

	— Тийм, тийм.

	— Тэгвэл их бууны сум болоод сансарт нисэж яваадаа.

	— Худлаа, худлаа гэж Өөдөсхөнхүү хашхирав.

	— Чимээгүй, хүү минь. Туслах Моорд арьсаа хуулуулах чинь дутаа юу гэж нэг өвгөжөөр хүн Роботхүүд сая тохиолдсон явдлыг нэг нэгэнгүй ярилаа. Өөдөсхөнхүү нулимсаа дуслуулан сонсож, үдшийн тэнгэрт гялалзах оддыг ширтэн, Роботхүү ямар одонд очоо бол гэж санаашрав. Өөдөсхөнхүүг тэгж алмайрч байтал гараас нь нэг эр чанга атгаад авлаа. Тэр бол гол хаалганы харуул Улаан хамарт согтуу байв.

	— Хурдан гараарай. Цаана чин туслах Моор шинжилж явна. Надад битгий балаг тарьж үз гэсээр Улаанхамарт Өөдөсхөнхүүг хашааны гадна түлхэж гаргаад хаалгыг хааж, түгжих нь тэр ээ. 

	Өөдөсхөнхүү, за одоо яачихдаг юм билээ гэж бодов. Эрдэмтэн Икст захидал гардуулах ёстойгоо санаад сурсан зангаараа өврөө тэмтэрч үзэв. Өөдөсхөнхүү захидал үерт урсаж явахад нь алга болсныг санаад хүний итгэл алдсандаа сэтгэл зовов. Эрдэмтэн Икст очоод өөрт нь хүргэж өгөх захидлыг алга хийснээ үнэнээр нь шуудхан хэлье гэж Өөдөсхөнхүү эрс шийдлээ. 

	Тэгээд Өөдөсхөнхүү элдэв шарилж ургаж балархай «болсон нарийн жимээр ороод эрдэмтэн Иксийнхийг зүглэв. Тэр жаал гүйсээр л байлаа. Сүүлдээ ам нь цангаж юм уумаар санагдав. Өөдөсхөнхүү замын хажуугаар мэлтгэнэх гол руу очив. Уснаас уух гэж түүнийг тонгойход саарал толбо хөвж, элдэв хог новш урсаж харагдлаа. Голын уснаас бензин үнэртэхэд Өөдөсхөнхүүгийн толгой эргэв.

	— Ямар муухай ус вэ? Ийм ус уувал гэдэс өвдөх байх. Уухаа больё гээд Өөдөсхөнхүү өнөө жимээрээ ороод гүйлээ. Өөдөсхөнхүү гүйгээд л байв. Хэдий чинээ хол гүйснийг тэр өөрөө ч мэдсэнгүй. Сүүлдээ хөл нь солбиод, нүд нь бүрэлзээд шарилжин дунд ойчив. Хэчнээн ч удаан ухаангүй хэвтсэнийг бүү мэд. Нохойн гаслан гангинах дуугаар Өөдөсхөнхүү сэрлээ. Нүдээ нээгээд эргэн тойрныг харвал дэргэд нь алаг хав зогсож байлаа. Хүзүүндээ бичигтэй тэр хав өрөөсөн хөлөө долоон гаслан гангинаж, Өөдөсхөнхүүгээс туслалцаа гуйсан байдалтай харна. Хүзүү дэх бичгийг нь уншихад «Эрдэмтэн Иксийн хав» гэсэн байв! Өөдөсхөнхүүгийн толгойд эрдэмтэн Иксийнх холгүй байх нь гэдэг бодол орж ирлээ.

	— Энэ хав намайг дагуулаад эрдэмтэн Иксийнд хүргээд өгч чадна. Даанч баруун хөл нь хүнд шархтай юм. Нинжин сэтгэлгүй ямар этгээд бууддаг байна? Хамгийн түрүүнд хавын шархыг эдгээе гээд Өөдөсхөнхүү ажилдаа оров. Тэр олон төрлийн цэцэг навч түүж, алаг хавын баруун хөлийн шарх дээр тавьж боолоо. Хэсэг зуур болоод нөгөө хав гасалж гангинахаа болив. Шарх нь зовуурилахаа больж, эдгэж байгаа бололтой.

	Алаг хав тэр дороо Өөдөсхөнхүүг аврагчаа гэж мэдэж сүүлээ шарвагануулан түүнд эрхэлж гарав. Тэгснээ нүднээсээ нулимс урсган баруун урд зүг рүү хараад хуцаж эхлэв. Тийшээ хэдэн алхам гүйснээ эргэж Өөдөсхөнхүүгийн хормойноос чангаан, миний хойноос яв гэж байгаа бололтой хуцав. Өөдөсхөнхүү алаг хавын дохиог амархан ойлгоод түүний хойноос дагалаа.

	Өөдөсхөнхүү, алаг хав хоёр намхан толгод дамжин явсаар хэсэгхэн төгөл дунд шовх оройтой банзан хашаагаар хүрээлэгдсэн хоёр давхар ягаан байшингийн дэргэд ирэв. Энэ бол эрдэмтэн Иксийнх ажээ. Хаанаас ч юм бэ, гэнэтхэн автомат буутай хүмүүс гарч ирээд Өөдөсхөнхүүг барьж авлаа. Тэдний нэг сэвхтэй хялар нүдтэй өндөр эр Өөдөсхөнхүүг олсоор янгинатал хүлж, хашааны шонгоос уяв. Алаг хав тэр хооронд амжиж зугтан төгөлд нуугдлаа. Нохойн хойноос автоматаар галласан боловч аз болж оносонгүй. Нөгөө хялар нүдэт Өөдөсхөнхүүг нэгжээд байцааж гарлаа.

	— Чиний нэр хэн бэ?

	— Өөдөсхөнхүү.

	— За за, бараг ч үнэн байх. Даавууны өөдсөөр бүтсэн юм байна. Чамд өөр ямар өөдтэй нэр өгч болох аж дээ гэцгээн буутай хүмүүс дооглон нирхийтэл инээлдэв. Тэд бол хааны цагдаагийн газрын нууц туршуулууд ажээ. Чи муу өөдөс эрдэмтэн Икстэй ямар холбоотой вэ гэхэд

	— Би ямар ч холбоогүй гэж Өөдөсхөнхүү уйлагнав.

	— Тэгвэл ямар хэрэгтэй энд ирсэн бэ.

	— Төөрөөд... гэв.

	— Муу хар зулбасга худал хэлнэ үү гэж хялар нүдэт резин бороохойгоор Өөдөсхөнхүүг ороолгов.

	— Ёо, ёо. Хааны нэрийг барьж, тангараглая. Төөрсөн минь чин үнэн! гэж Өөдөсхөнхүү өчлөө.

	— Худал, худал гэж хялар нүдэт Өөдөсхөнхүүг чанга чанга ороолгов. Өөдөсхөнхүү сүүлдээ тэссэнгүй ухаан алдаж уналаа. Тэгэхээр нь хялар нүдэт

	— Заяа муут даавууны өөдсөн хүүхэлдэй чинь гарын ая даахгүй майжийчихлаа. Энэ этгээд эрдэмтэн Икстэй холбоотой байж гэв.

	— Тийм байж гэж бусад нь даган баясав.

	— Бид айхавтар дайсан дарж, хааныхаа өмнө их гавьяа байгууллаа. Энгэрт минь загалмай одон зүүж өгөх биз. Юу ч гэсэн ялалтаа тэмдэглэе гэж хялар нүдэт амаараа хөөс сахруулан ханхалзан сагсуураад бусдаа дагуулан хааны цагдаа нарт баригдаад явсан эрдэмтэн Иксийн байшинд архидан, дэгдээхийний мах шарж идэцгээв.

	Хааны туршуул хялар нүдтийн бүлгийнхнийг найрлаж суухад юу болсныг харцгаая. Зодуулж ухаан алдсан Өөдөсхөнхүү аажмаар сэргэж нүдээ нээхэд дэргэд нь алаг хав ирчихсэн түүнийг хүлсэн олсыг хэдэн хэсэг тас тас хазаад уяа алдуурав. Энэ үед байшин дотор хялар нүдэт тэргүүтэй согтогчид хашхиралдан, хаан, хатан хоёрын эрүүл мэндийн төлөө тулгацгааж байв. Тэр хооронд Өөдөсхөнхүү, алаг хав хоёр төгөл дундуур орж, зугтлаа. Шөнөжин наргисан хялар нүдэт, түүний дагуулууд маргааш нь босож эрдэмтэн Иксийн байшингийн хавь газрыг эргэж яваад тэдний, үхсэн гэж баттай итгэсэн Өөдөсхөнхүү амилаад хүлгээ тас татуулан ор сураггүй алга болсныг үзэж, ёстой мэл гайхав.

	— Өөдөсхөнхүүг чөтгөр шулам л амь оруулж дээ гэж хялар нүдэт шүдээ зуув.

	— Тэгж дээ, тэгж дээ бусад нь дахин дахин давтлаа.

	 

	РОБОТХҮҮ НИССЭЭР ХИЙМЭЛ ДАГУУЛТАЙ УЧИРСАН ТУХАЙ ӨГҮҮЛЭХ НАЙМДУГААР БҮЛЭГ

	 

	Роботхүү чухам л их бууны сум унаад саран дээр очсон мянгуужингийн үлгэрт гардаг шиг асар хурдтай нисэж явлаа. Тэгтэл гэрэл цацруулсан нэг хиймэл дагуул өөр рүү нь дөхөж айсуй. Роботхүү соронзонтой болсон учир нөгөө хиймэл дагуул түүн рүү татагдан явааг тэр хараахан ухаараагүй байв. Аажимдаа Роботхүүгийн хурд ч саарч эхэллээ. Түдэлгүй Роботхүү хиймэл дагуул хоёр бие бие рүүгээ ойртож байгаагаа сайн харж чадах болов.

	— Би хиймэл дагуултай мөргөлдөж, аавтайгаа ч уулзаж чадахгүй, Өөдөсхөнхүү найздаа ч тус хүргэж амжихгүй нь гэж Роботхүүгийн айдас хүрч соронздогдсон бие нь жихүүцэв. Үхлийн тийм аюул Роботхүүд тохиолдсонгүй. Харин хоёр хөлөг сансарт залгагдаж байгаа юм шиг нөгөө хиймэл дагуулд тэр төмөр хүүхэд шууд наалдаж орхилоо. Хиймэл дагуултай тулгарах үед Роботхүүгийн дух ялихгүй халцарснаас биш, өөр гэмтэл учирсангүй. Роботхүү толгойныхоо дүйрлийг намдмагц сэхээ авч хиймэл дагуул дээрхийг нэгд нэгэнгүй ажиглав. Юуны өмнө хиймэл дагуул дээр байрлуулсан асар том толь түүний анхаарлыг ихэд татлаа. Роботхүү өөрийгөө сайн харлаа. Нарийн ширхэгтэй төмөр утсаар бүтсэн л болохоос биш, тас хар буржгар үсийг санагдуулахаар халимаг, шонтгор хамар, гар хуруу нь хүртэл уян хатан, ер хүнийхээс ондоо юм түүнд үгүй шиг санагдана. Механикч Тороос аав минь намайг мөн ч догь урлажээ гэж Роботхүү дотроо бахархав.

	Энэ асар том толинд сансарт сүлжилдэн нисэж яваа янз бүрийн хэлбэр дүрстэй пуужингууд тодоос тод үзэгдэнэ. Эрхэм уншигчдын анхааралд толилуулах нэг зүйл бол Роботхүүгийн очсон хиймэл дагуулыг түүний саналаар үүнээс хойш тольт хиймэл дагуул гэж нэрлэх болно.

	Тольт хиймэл дагуул дээр ханцуйндаа үл таних тэмдэгтэй робот ажиллаж байв. Тэр. өөрийгөө хааны мэргэн буудагч гэж Роботхүүд танилцууллаа.

	— Чи ямар бай буудаж мэргэн буудагч болсон юм бэ гэж хааны мэргэн буудагч хэмээгчээс Роботхүүг сониучирхан асуухад, тэр Роботхүүг ойрхон аваачаад, 

	— Пуужингуудыг харж байна уу. Тэд чинь миний буудах бай байхгүй юу. Энэ толийг би тэр байнуудыг мэргэнээр онилоход ашиглах юм гэж бардам өгүүлэв. 

	— Чи тэгээд юугаар буудах юм бэ. Чамд буу алга байна шүү дээ гэж Роботхүү зэвүүцэн хэллээ. Нөгөө Робот, 

	— Эрдэмтэн хэмээгч Игрэг надад цахилгаан соронзон их буу илгээнэ. Тэгэхээр энэ муусайн пуужингуудыг толиндоо харж байгаад туяагаар нэгд нэгэнгүй буудаж устгана даа гэж ташаагаа тулан сагсуурав.

	Роботхүү биеэ барьж чадсангүй, чичрэн

	— Чи ямар муухай гутамшигт хэрэг хийх нь вэ? Эцэг Тороос бидний роботыг хүний тусын тулд үйлчилж бай гэж бүтээсэн болохоос алж хядах, устгаж сөнөөх зэвсэг бол гээгүй гэж хашхиран мэргэн буудагч гэж өргөмжлөгдсөн нөгөө роботыг барьж аваад хэд хэд хүчтэй дэлсэж хас тэмдгийг нь хуу татаж хаялаа.

	— Пуужингууд устгахыг би сэдсэн юм биш ээ. Эрдэмтэн хэмээгч Игрэг туслах Моортойгоо энэ хиймэл дагуул дээр намайг суулгаад хааны нэрээр тушаасан юм гэж тэр робот өчив. Хас тэмдгээ ховх татуулсны дараа роботын хэрцгий догшин зан ч дорхноо зөөлөрлөө.

	 

	ЭРДЭМТЭН ИКСИЙГ ШИЙТГЭСЭН ТУХАЙ ӨГҮҮЛЭХ ЕСДҮГЭЭР БҮЛЭГ

	 

	Эрдэмтэн Икс бороо оруулдаг төхөөрөмжөө амжилттай туршаад олон жил махран оролдсон бүтээл нь хүмүүст хэрэгтэй зүйл болсонд санаа амран алаг хавтайгаа хоёулаа оройн хоолоо идэхээр тавлан суутал хашааны нь үүдэнд хэд хэдэн машины дуу гарав. Төдөлгүй хаалга балбаж, 

	— Хурдан тайл. Бушуу гэж омогдох сонсогдов.

	Хэн бэ? гэж эрдэмтэн Иксийг асуухад, 

	— Хааны цагдаа нар байна гэцгээлээ. За, бас ямар хэрэг мандаад хаан гуай цагдаагаа над руу явуулдаг билээ. Өнөө Игрэг миний тухай «Алтан хошуу» өргөө юм болов уу? Хэрэв тэр гайхал хаанд хов хүргэсэн бол саяын туршсан төхөөрөмжийн талаар л байхаас зайлахгүй. Түүнийг үйлдвэрлэсэн багаж хэрэгсэл, зураг сэлтийг ойд нуусан минь тун зүйтэй боллоо гэж бодоод хаалга нээх оньсны товчийг яаралгүй дарав.

	Хашааны хаалганы хонх хөгжмийн эгшиг лугаа хангинаж бат бэх төмөр хаалга хоёр тийшээ алгуур нээгдэхэд цэхэр нүдтэй хошуучаар толгойлуулсан цагдаагийн бүхэл суман зогсож байлаа.

	— Та хааны цагдаа нарт хаалгаа ямар учраас удаан онгойлгов гэж цэхэр нүдэт хошуучийг шүдээ зуун асуухад нэг цагдаа эрдэмтэн Иксийг гэмт хэрэгтэн шиг дээрэлхэн өвдгөөрөө ёврон түлхсээр битүү машинд чихэж суулгалаа. Тэгэхэд алаг хав архиран нэг цагдаагийн хөлөөс хазтал хошууч гар буугаараа хөөрхий нохойг хэд хэд буудав. Алаг хав шархтаж гаслан гангинаж зугтан бутанд шургаж нуугдлаа.

	Цагдаа нар эрдэмтэн Иксийн шинжилгээний багаж, хэрэгслийг машинд ачиж, хамаг байдгийг нь цөлмөв. 

	Хааны баруун гарын түшмэл Гээдэн эрдэмтэн Иксийг шүүх хэргийг толгойллоо. Хөнхөр духны дороос хүйтэн харцаар ийш тийш хялалзан хэзээний цэрэг эр шиг гараа хаялан алхдаг, дохигор өндөр нуруутай Гээдэн түшмэл хүний муу үзэх гэхээрээ л нүд нь сэргэж инээд нь хүрдэг ажээ. 

	Гээдэн түшмэл шударга хүмүүсийг олны нүүрэн дээр улайм цайм гүтгэж хаан төрийн эсрэг гарсан айхавтар том хэргийг дарж гавьяа байгуулсан болж хаан, хатан хоёроос их шан хүртэж амташсан бүлгээ.

	Хоёр цагдаагаар харгалзуулан хэрэгтний ширээнд суугаа эрдэмтэн Икс рүү Гээдэн түшмэл нударгаа зангидан ухас ухасхийн, 

	— Хөгшин толгой минь, чи ямар хэрэг хийснээ мэдэж байна уу гэв.

	— Даан ч мэдэх юм алга даа, эрхэм дээдэс минь гэж эрдэмтэн Икс өчлөө.

	— Эрдэмтэн гуай, тэгж баашлаад хэргээс мултарна гэж горьдоогүй биз.

	— Хаанаас даа эрхэм минь, 

	— Аянга, нижигнүүлж, цахилгаан цахилуулан бороо оруулдаг төхөөрөмж хийж, босогчдод тусалснаа мэдэж байна уу?

	— Босогчид гэж хэн бэ, «эрхэм дээдэс минь» гэж эрдэмтэн Иксийг гайхахад, 

	— Ажилгүйчүүд, нийслэлд бослого гаргах гэхээр нь элсэн цөл рүү нүүлгэсэн. Тэнд бороо орж, ган тайлаад ажилгүйчүүдийг гялайлгасан байна гэж түшмэл гуай хилэнтэйеэ хашхирав.

	Эрдэмтэн Икс хийсэн төхөөрөмж минь цагаа олж дорд ядууст тус хүргэж дээ, яамай гэж дотроо баярлаж, байцаагдаж байгаагаа ч түр зуур мартжээ.

	Тэр үед Өөдөсхөнхүүгээр эрдэмтэн Икст захидал явуулсан өвгөн ажилгүйчүүдийн хөөгдөн очиж нутаглаж байгаа элсэн цөлд бороо орж ногоо цухуйн амьдрал тэтгэснийг миний явуулсан захидлын хариу ирлээ гэж дайралдсан болгондоо бахархан ярина. Өвгөний илгээсэн захидал Өөдөсхөнхүүгийн өврөөс унаж үерт урсан алга болсныг тэр яахан мэдэх билээ.

	— Хааныг зэргэлдээ оронтой дайтаж байхад дайсныг бүрмөсөн устгах «тэнгэрийн зэвсэг» хийхэд туслаагүй гэж Гээдэн түшмэл түүнийг огт үндэсгүй зэмлэхэд

	— Би хүмүүсийг үй олноор алах зэвсэг хийж чадахгүй гэж эрдэмтэн Икс эрс хэлэв. 

	— Ямар найдваргүй хүн болохыг харж байна уу та. Иксийг чөлөөтэй байвал надад аюултай гэж эрдэмтэн хэмээгч Игрэг хорсон өгүүллээ. Гээдэн түшмэл:

	— Нээрээ тийм шүү. Хөгшин зөнөг хааны эрдэмтний аюулгүй байдалд заналхийлж байгаа тул Лоос арал дээр бүх насаар нь цөлсүгэй гэв.

	 

	ӨӨДӨСХӨНХҮҮ ЦАГААН ҮХЛИЙН ХОТЫГ ҮЗСЭН ТУХАЙ ӨГҮҮЛЭХ АРАВДУГААР БҮЛЭГ

	 

	Өөдөсхөнхүү алаг хав хоёр хялар нүдтийн бүлгийнхнээс зугтан гүйсээр ойн цоорхойд байгаа навтгар байшингуудтай хотхонд ирэв. Энэ хотхоны давчуухан муруй сарий гудамж эл хуль ажээ. Өөдөсхөнхүү байшин бүрийг ажиглан явав. «Мансууруулах жаргалын ордон» гэж томоор бичсэн бөмбөгөр оройтой байшин түүний нүдэнд тод туслаа.

	— Байз хө, энд орж үзье. Ямар сонин юм байдаг бол гэж Өөдөсхөнхүү шийдээд алаг хаваа дагуулсаар тэр байшингийн хаалгыг татаж орвол өөдөөс нь хачин нялуун утааны үнэр угтав. Тэнд зургаа, долоон настай хүүхдээс эхлээд азай буурал эмгэд, өвгөд хүртэл бөөрөнхий, дөрвөлжин, хавтгай, шувтан янз бүрийн хэлбэртэй соруул, урт богино гаансанд «цагаан үхэл» хэмээн нэрлэж мансууруулах бодис татацгааж байжээ.

	Тэд мансуурсан болохоор Өөдөсхөнхүүгийн орж ирэхийг ер анзаарсангүй. Мариухан гэдэг хорт бодисын найрлагатай янжуур татаж сурах гэж байгаа бололтой шонтгор хамартай нэг жаал нүдээ аниад сорсноо утаанд нь хахаж цацаж харагдав. Өөдөсхөнхүү тэр жаалын дэргэд очоод

	— Ийм муухай эдээр яах юм бэ, хая, хая гээд түүний амнаас янжуур шүүрч хогийн тантан руу шидээд энгэрийнхээ халааснаас шоколад гаргаж өгөв.

	— Ямар амттай юм бэ гэж нөгөө жаал амандаа гулгуулчихлаа.

	— Чиний нэр хэн бэ?

	— Жон

	— Намайг Өөдөсхөнхүү гэдэг. За танилцъя гэж тэр хоёр гар барилцав. Алаг хав хоёр жаалыг тойрон гүйж эрхэлнэ.

	— Мансуурагчдын орноос түргэн явцгаая. Энд удаан байвал бүхнийг мартаж хүн биш болно гээд Өөдөсхөнхүү Жоны гараас хөтлөв. Тэдний араас алаг хав ч дагалаа.

	Өөдөсхөнхүү Жон хоёрыг байшингаас гарах гэж мансуурагчдын дундуур явж байтал хаалга гэнэт нээгдэж, энэ хотхоны эзэн Пона Кало зарц нартайгаа орж ирээд тэднийг хармагц, 

	— Миний албат нарыг хэн үймүүлж байна вэ. Тэр самуун дэгдээгчийг бариад ав гэж Өөдөсхөнхүүгийн зүг заан таягаараа шал цоортол чичлэв.

	Мансууруулагчдын хотхоны эзэн Пона Калогийн зарц нар яах ийхийн зуургүй Өөдөсхөнхүүг Жоны хамт барьж аваад хүлэв. Алаг хав зарц нарыг боорлон хуцаж, заримынх нь хонгоноос хазаж аваад хэн нэгэнд нь өшиглүүлж зугтав. Зарц нар Өөдөсхөнхүүг эзэн Пона Калогийнхоо өмнө авчирлаа. Пона Кало түүний хөлөөс нь толгой хүртэл ажигласнаа

	— Энэ ямар янзын жаал вэ? гэж гайхав. Пона Калогийн туслах дэлдэн Коза, 

	— Эзэнтэн минь амилсан хүүхэлдэй байна. Эвийг нь олоод урвуулаад авбал бидэнд ашигтай. Нөгөө хил давуулж авчрах бараа тун бүтэл муутай байгаа. Хүмүүс нь баригдчихаад ер болохгүй байна. Хүүхэлдэйг, энэ жаал Жонтой хамт машинд суулгаад явуулбал эрхбиш дөхүүлээд ирэх биз. Баригдсан ч хүүхэлдэй юм гэж үзээд хилийнхэн суллаад явуулчихна гэж тайлбарлав.

	— Чиний хэлснийг би зөвшөөрлөө. Албат нар хар тамхиар тасраад, орлого маань муудаж, халаас хоосорно. Хар тамхинд мансуурч суухгүй бол хааны эсрэг бослого гаргана гэж бүдүүн Пона Кало айлдав.

	Өөдөсхөнхүү, Жон хоёрыг холбож уячхаад

	— Эзэн Пона Калогийн талд ор! гэж туслах дэлдэн Коза тэднийг ятгаж гарав. Сонгинотой шарсан махн үнэр Өөдөсхөнхүүгийн хамрыг цоргиж, өлөн зэлмүүр Жоны гэдсийг хонхолзуулж байлаа.

	— Та, нарыг хав нохойтой чинь цадтал хооллоно гэв.

	— Үгүй. Би ээждээ очихоор яарч байна гэж Өөдөсхөнхүү татгалзав. 

	— Чемодан дүүрэн алтан зоос, гурван хайрцаг шоколад өгнө гэхэд Өөдөсхөнхүү бас л үгүй, би ээждээ очно гэжээ.

	— Пээ энэ чинь ямар хачин этгээд ааштай жаал бэ? Хүүхэлдэй болоод л тэр юм байх даа. Миний сүр хүчнээс айхгүй байх чинь. Айхаа мэдэхгүй ийм тэнэгхэн амьтан ч хэрэгтэй шүү гэж Пона Кола ташаа тулан ханхалзав.

	— Би тэнэгхэн амьтан биш. Ээжийгээ шоронгоос заавал суллана гэж Өөдөсхөнхүү эрс эсэргүүцэв.

	— Чи чинь гэмт хэрэгтний хүү юм шив дээ. Тэгэх тусмаа надад таалагдаж байна. Ха ха ха гэж Пона Кала аятайхан загнав.

	— Миний ээж Уранмарта гэмт хэрэгтэн биш ээ. Хилсээр хоригдогч, жирийн эмэгтэй гэж Өөдөсхөнхүү хамаг байдгаараа хашхирлаа. Пона Колагийн царай чавга шиг улайн, уурлаж, сахлаа шөрвөлзүүлэн

	— Уухай, Уранмарта улс төрийн хэрэгтэн. Хааны эсрэг үймээн дэгдээгч. Түүний хүү чамайг яасан ч миний дур гэж бардамналаа.

	— Миний ээж хэрэгтэн биш гэж Өөдөсхөнхүү бачимдан дуугарлаа.

	— Энэ хүүхэлдэй галзуурчээ. Толгой дахь буруу бодлыг нь өөрчлөхгүй бол яавч бидний тусын тулд үйлчлэхгүй нь ээ. Эмч нарыг дууд гэж туслах дэлдэн Козад Пона Кола тушаалаа. Эзнийхээ тушаалыг гүйцэтгэхээр дэлдэн Коза ч дэгдсээр алга боллоо. Төдөлгүй цагаан халаад нөмөрсөн өндөр туранхай эр мансуурагчдын ордонд орж ирээд, Пона Колатай мэндчиллээ.

	— За эрхэм ээ, нөгөө гайхал тариагаа энэ жаалд нэг хийгээд орхиоч гэв. Пона Колагийн зарц нар ч Өөдөсхөнхүүг барьж аваад унагаж хөдөлгөлгүй дарлаа. Эмч ч шприцээ гаргаад Өөдөсхөнхүүгийн толгой руу хүрэн өнгийн шингэн тариа хийж орхилоо. Өөдөсхөнхүүгийн нүд тэр дороо улаанаар эргэлдсэнээ хэсэг тэлчлээд босож ирэв. Хортой тарианд оюун санаа нь өөрчлөгдсөн Өөдөсхөнхүү Пона Колагинн өмнө очоод, 

	— Ноёнтон таны хүссэнийг биелүүлэхэд миний бие бэлэн! гэж өчив. Өөдөсхөнхүүг ингэж бусдыг эрхшээлд орохыг нүдээр үзсэн Жон өрөвдөж, нүднээсээ нулимс дуслууллаа.

	— Бяцхан баатар гэж Пона Кола хуурамчаар инээмсэглэн Өөдөсхөнхүүгийн толгойг илж, чи машин унаад баруун зүг явж хил даваад миний түнш Хуан Сугаас боодолтой бараа авчир гэв.

	— За, за гэж Өөдөсхөнхүү нэг л өөрийн биш хөндий дуугаар хэлээд уруулаа хорсолтойгоор мушилзуулав.

	 

	ЭЗЭНГҮЙ АРАЛ ДЭЭРХ ШОРОНГИЙН АМЬДРАЛЫН ТУХАЙ ӨГҮҮЛЭХ АРВАН НЭГДҮГЭЭР БҮЛЭГ

	 

	Эргэн тойрон хөлгүй усаар хүрээлэгдсэн Лоос хэмээх хүн амьтангүй арал дээрх шоронг Гээдэн түшмэлийн заавраар чулуун ханатай холоос харахад эртний ямар нэг цайз гэж андуурмаар тун бат бэх барьжээ. Энэ шоронг бариулсны төлөө Гээдэн түшмэл хаан, хатан хоёроос гавьяат цол хүртэж, бүх түшмэлийг захирах эрх ямба хүртсэн аж.

	Шоронг өдөр шөнөгүй араа шүдээ хүртэл зэвсэглэсэн завьтай цагдаа ноход манадаг гэнэ. Шоронгоос оргох гэж оролдсон хүн бүр усаар сэлж эх газарт гарах гэж яваад акул хэмээх аварга загасны хоол болдог байжээ.

	Оёдолчин Уранмарта авгайг хааны цагдаагийн газрын битүү машинаар далайн эрэгт хүргэж, тэндээс цагдаа нохдоор харгалзуулан завинд суулгаж Лоос арал дээрх шоронд авчирчээ. Уранмарта авгайг хааны эсрэг үймээн дэгдээгч гэж шоронгийн даргад Гээдэн түшмэл цахилгаан илгээсэн учир оёдолчныг хамгийн чанга дэглэмтэй тусгаарласан өрөөнд сорив.

	Уранмарта авгайг ухаан ороход түүнийг пад харанхуй өрөөнд хорьсон байлаа. Тэмтэрч үзвэл нэг муу сийрсэн дээр хэвтэж байв. Тэр авгай нэг хэсэг мэгшин уйллаа. «Би хэчнээн жил хаан, хатан, тэдний ойр шадар хүмүүсийн хувцсыг оёлоо доо. Эцэст нь намайг хилсээр гүтгэж, байх гэж... Энэ ч лав Гээдэн түшмэлийн гай даа. Амилсан хүүхэлдэйн хүүтэйгээ ярилцсаны минь гадаадын тагнуул туршуул орогнууллаа гэж над иш үндэсгүй ял тулгалаа. Хөөрхий. Миний муу Өөдөсхөнхүү яаж яваа бол» гэж бодоод зүрхээ шимшрүүлэв. Тэгж байтал хажуу талын өрөөний хаалга хяхтнан хүний сулхан ёолох сонсогдлоо. 

	Бас хэнийг тамлах гэж авчрав даа гэж Уранмарта авгай амандаа аяархан хэлэв. Тэр шоронд хүргэгдэж ирсэн хүн бол Уранмартатай нэг гудамжид тоглож өссөн, багын найз механик Тороос байжээ. Баян бүдүүнүүдийн үйлдвэрт ажиллаж робот хийхгүй гэж татгалзсаны учир механикч Тороос хааны хатны уур хилэнг гал дээр асгасан тос шиг дүрсхийтэл бадраажээ.

	Тийм завшааныг Гээдэн түшмэл хатанд ая тал засах явдалдаа цаг алдахгүй ашиглаж, 

	— Механикч Тороосын санаа нь хувирсан хойно аягүй бол таны амь насанд халдах төмөр хүмүүс ч бүтээж мэднэ. Одоо түүнийг бүх насаар нь Лоос арал дээр хорь. Харин механикч Тороосоос Роботхүүг нь салгаж авахгүй бол горьгүй. Түүнтэйгээ байсан цагт механикч юу ч хийж мэднэ. Наад зах нь шоронд үймээн гаргавал яана гэжээ.

	Хатан юу гэж айлдах бол гэж хаан руу харвал өвгөн хэдийн зүүрмэглэж далайн цаадах орон руу усан онгоц дээрээс пуужингаар харваж байна. Пуужин нь агаарт шатаад байнд тусахгүй бүтэлгүй явдал тохиолдож байна гэж зүүдэлж байжээ. Хатан авгай энэ асуудалд хаан ашгүй оролцохгүй нь, ганцаараа шийдье гээд

	— Механикч Тороосыг Лоос арал дээрх шоронд хүргэ. Роботхүүг нь нааш авчир гэж Цагдаагийн дарга Адгаад хэл гэж зарлиг буулгав. Гээдэн түшмэл:

	— Цагдаагийн дарга Адгаа шунахай, Роботхүүг өөртөө ашиглахаар залилаад авчихна. Би хааны бие хамгаалах цэргүүдээс дагуулж очоод механикчийг шорон руу хүргүүлж, Роботхүүг авчиръя гэж малилзан бөхөлзөөд дотроо хатан үүнээс хойш цагдаагийн дарга Адгаад ч итгэхгүй боллоо доо. Хаан хатан хоёрын итгэлийг ганцаараа авч хязгааргүй эрх мэдэл эзлэхэд минь Адгаа л замд тээглээд байгаа юм гэж бодож суув.

	Хатан хөмсгөө зангидсанаа, 

	— Тэг, тэг. Энэ чухал ажлыг чамд даалгая гэжээ. Гээдэн түшмэл ч баярласан хэрээ бархирав гэгчийн үлгэрээр хурдалсаар механикч Тороосынд очвол хамгийн чухал хэрэгтэй Роботхүү алга байлаа. Тэр төмөр хүүхэлдэйг механикч Тороосоос хаачсаныг ширүүхэн асуухад, 

	— Цагдаагийн дарга Адгаа дээр очоод ирэхэд л байхгүй болсон байв. Роботхүү миний ганц гарамгай бүтээл юмсан гэж тэр уруу царайлан мөрөө хавчлаа.

	Тэгэхэд Гээдэн түшмэл цагдаагийн дарга Адгааг үнэхээр сэжиглэж, механикч Тороосыг өөрийнхөө конторт дуудаж байгаад түүнийг эзгүйд нь Роботхүүг хулгайлсан болж таарлаа гэж бат итгэжээ. Гээдэн түшмэл механикч Тороосыг нэг ч үг хэлүүлэхгүй шоронд хүргүүлж, цагдаагийн дарга Адгааг хатанд ховлохоор хааны ордон өөд яаран одов.

	 

	ЦАГДААГИЙН ГАЗРЫН ДАРГА АДГАА БАРИВЧЛАГДАЖ, АВАРГА ЗАГАСНЫ АМАНД ОРСОН ТУХАЙ ӨГҮҮЛЭХ АРВАН ХОЁРДУГААР БҮЛЭГ

	Цагдаагийн газрын дарга Адгаа тэр орой гэртээ сэтгэл хангалуун иржээ. Учир нь өөрийнхөө эзэмшил газар пуужин байрлуулахыг татгалзсан ноён Жимми Дависыг энэ хаант улсын цөмийн зэвсэггүй ганц нутаг болох «Лоос арал дээрх шорон руу явуулчихсан байж. Тэгээд оройнхоо хоолыг их л маадгар зооглож суужээ. Тэгтэл хаалганых нь хонх жингэнэв гэнэ.

	— Бас л ямар хэрэг гарав. Жижүүрийн офицер биз гэж бодоод үл мэдээч болж хооллож суутал хонх тасралтгүй жингэнэв. Миний хаалганы хонхыг ямар этгээд ингэж аймшиггүй дуугаргана вэ гээд босож түгжээг мулталж үүдээ нээвэл хааны бие хамгаалах торгон цэрэг нэг офицер өмнөөс нь гар буу тулган зогсож байв. Офицер өгүүлрүүн, 

	— Таныг баривчиллаа, гэж хааны мутар, дарсан улаан шугамтай бичиг үзүүллээ.

	— Яалаа гэж... ямар хэрэг хийлээ гэж хэмээн ээрэн Адгааг бачимдан хашхирахад

	— Очоод учрыг мэдэх биз гээд Адгаагийн гарт нөгөө офицер нь гав зүүчхэв.

	Шүүхийн танхимд түүнийг Гээдэн түшмэл хялалзаж, цэхэлзэн хүйтэн царайлж угтав. Цагдаагийн дарга Адгаа, 

	— Миний бие хаан төрд гэм буруугүй сэн билээ.

	Ямар нэг эндүүрэл болсон биз ээ. Эрхэм дээд түшмэл минь, учрыг олж, хар цагааныг ялгаж өгнө үү гэв.

	— Эрдэмтэн Иксийн хүйтний улирлыг дулаан болгож бороо оруулдаг төхөөрөмжийг чи хаа нуусан бэ?

	— Мэдэхгүй.

	— Аа тийм бий. Чамайг хааны эсрэг нууц хуйвалдаан толгойлсон учир бүх насаар чинь Лоос арал дээрх шоронд хорих боллоо!

	Энэ бол гүтгэлэг би ямар ч нууц хуйвалдаан зохион байгуулаагүй. Би ямар ч төхөөрөмж мэдэхгүй гэж Адгаа уйлагнав. Гээдэн түшмэлийг гар дохиход торгон цэргийн офицер Адгаагийи мөрөн дээрх погоныг хуулж хаялаа. Үүгээр цагдаагийн газрын дарга Адгаагийн нүгэлт хар мөр төгсгөл болов. Гээдэн түшмэл цагдаагийн газрын даргын албан тушаалыг өөртөө авч улам дур зоргоороо авирлах болжээ.

	Одоо Лоос арал дээрх шоронд юу болж байгааг үзье. Механикч Тороос, эрдэмтэн Икс, өөрийн эзэмшил газар пуужин байрлуулахыг татгалзан ноён Жимми Давис гурав чулуун шалтай нэг давчуу өрөөнд хоригдож байв.

	«Хаан, хатан хоёр л цөмийн цэнэгтэй пуужингаар үлгэрийн сайхан орныг дүүргэлээ. Хэрэв дайн гарч цөмийн өвөл болбол хамаг амьтан сөнөнө.

	Эрт цагт үлгэрийн энэ гариг дээр бичил гариг унаж, бут үсрэхэд утаа униар үүсэж, уур, тоос шороо зузаан үүл манан татаж, энэ үлгэрийн гаригийг битүү бүрхэн нарны гэрэл нэвтрэх аргагүй болжээ. Тэгээд энд уур амьсгал эрс өөрчлөгдөж, хүйтрэн ургамал, амьтан юуны өмнө газар уснаа амьдрагч үлэг гүрвэл мэтийн асар том амьтан сөнөөжээ гэж тэд ярилцана.

	— Би эндээс гардаг юм бол нэг арга бий гэж эрдэмтэн Икс үглэнэ. Тэгтэл шоронгийн хаалга чийхран нээгдэв.

	Шоронгийн хуяг хэнийг оруулж ирсэн гэж та нар бодож байна. Гар хөл хоёроороо дангинатал хүлээстэй цагдаагийн газрын дарга агсан Адгаа биеэрээ ороод иржээ. Ноён Жимми Давис нударгаа зангидан Адгаа тийш ухасхийн дайрахад нь механикч Тороос, эрдэмтэн Икс хоёр хориглож:

	«Байз, байз. Чи чинь галзуурав уу? Энэ маань бидэнтэй л адилхан хоригдол биш үү?» гэхэд ноён Жимми Давис дорхноо биеэ барьж уужирчээ.

	— За ингэхэд нүгэлт гайхал таныг ч бас Лоос арлын шилтгээнд илгээгээ юу.

	— Илгээгээ юу гэнэ шүү! Бүх насаар минь хорих ял оноосон гээч. Яг л та нартай адилхан.

	— Энэ худлаа байх. Та биднийг тагнах гэж хоригдлын дүрээр энд орж ирсэн биз гэж улс төрийн бодлогод нөгөө хоёроосоо арай дөнгүүр ноён Жимми Давис шуудхан хэлэв. 

	— Хаанаас даа. Эрхмүүд минь утсан улаан амиараа тангараглая гээд бөөн нулимс унагалаа. 

	— Хэн таныг ингэж яллаж зүрхэлдэг байна.

	— Гээдэн түшмэл байхгүй юу! Хааны эсрэг Эрдэмтэн Иксийн хүйтний улирлыг дулаан болгож, бороо оруулдаг төхөөрөмжийг олж чадсангүй гэж ялладаг байна шүү. 

	— За яая гэх вэ, хатамжилж үз. Генерал минь хамтаараа л хоригдох болж дээ.

	— Бид цөм л ийм тавилантай байж дээ. Харин та нарыг нааш нь авчрахад миний цагдаа нар оролцсон явдлыг уучилж үзээрэй.

	— Та энэ хэрэгт оролцоогүй гэж үү. Намайг л лав суулгасан шүү гэж ноён Жимми Дависыг уурлахад, цагдаагийн газрын дарга нүүрээ буруулж, уртаар санаа алдан, 

	— За тэр нүгэл ч нэгэнт өнгөрсөн хэрэг дээ...

	— Урьдын юмыг ярихаа больё. Бид одоо зовлон нэгтэй нөхөд болжээ. Нэг нэгэндээ тус хүргэж, ямар нэг аргаар эндээс гарахыг л хичээцгээе гэж эрдэмтэн Икс санал тавьсанд, 

	— Чухмаа чухам гэж цагдаагийн дарга агсан ам дагуулан, ашгүй та өс санадаггүй сайн хүн юм аа гэв. Тэгснээ хүүдийтэй юмаа задалж боов гаргаж, эрдэмтэн Икс, механикч Тороос, ноён Жимми Давис гуравт тэнцүүхэн хэлтлэн өгч, өөрөө ихэнхийг идэв. Дашмагтай уснаасаа тэдэнд нэг нэг балгуулаад үлдсэнийг нь өөрөө уув. 

	Тэр гурав цагдаагийн газрын дарга агсныг ийм өглөгч гэж санаагүй учир гайхан хариуд нь өгөх юмгүйдээ сэтгэл зовон дэмий л хавчганаж суулаа.

	— Баривчлагдахдаа авч гарсан хүнс минь дөнгөж энүүхэн шүү гэж цагдаагийн дарга агсан урамгүйхэн толгойгоо унжуулав. Манай хаант улсад дур зоргоороо аашилна гэдэг ийм юм даа. Та өчигдөрхөн хаан, хатан хоёрт хамгийн хэрэгтэй хүн байлаа шүү дээ. Өнөөдөр болоход дөнгөж нэг хоригдол төдий болжээ гэж ноён Жимми Давис хэллээ.

	— Одоо намайг даажигнаад яах вэ дээ гэж цагдаагийн газрын дарга агсан гунигтайхан өгүүлснээ эрдэмтэн Икс рүү хандаж, 

	— Та ч тун хашир хүн юмаа. Тэнгэрт үүл хуралдуулж аянга цахилгаан үүсгэж, бороо оруулдаг, хүйтний улирлыг дулаан болгодог төхөөрөмж хийсэн багаж хэрэгслээ найдвартай газар нуучихдаг. Манай цагдаа нар электрон багажаар эрээд ч олоогүй. Энүүхэндээ гэхэд хаан, хатан, Гээдэн түшмэл, эрдэмтэн хэмээгч Игрэг, түүний туслах Моор нарыг та сайхан молиго үнхүүллээ шүү. Хүмүүст тустай юм хийдэг улсыг энд хорьдог тэнэг хэрэг шүү. Би та нарыг суллахад хэрэгтэй юм хиймээр л байх юм.

	— Та ийм байдалтай байж юу л хийж чадав гэж дээ гэж ноён Жимми Давис хэллээ.

	— Та намайг дандаа л даажигнах юм гэж цагдаагийн дарга агсан гомдов.

	Эрдэмтэн Икс угийн цайлган сэтгэлээр, 

	— Та бид адилхан хоригдож байж. Бие биеэсээ нуух юм юу байх вэ гэхэд, цагдаагийн дарга агсны царай гэрэлтэн толгойд нь «Адгаа минь, энэ мунгинасан амьтан юу хэлэх гэж байгааг анхааралтай сонс. Чамд бас амь аврагдах найдлага байж болох биш үү! Гэвч Гээдэн түшмэл тэр нууцыг мэдэж аваад, намайг бас л шоронд илгээх биз. Хороож ч магадгүй» гэж бодсоноо санаа алдав. Тэгснээ биеэ барьж, 

	— Нээрэн та бид чинь зовлон нэгтэй нөхөд болохоор юугаа нуух вэ гэв. Тэрхэн мөчид бүгд л эрдэмтэн Иксийн юу хэлэхийг сонсох хүсэлтэй байжээ.

	— Та хэлэх гэсэн юмаа хэл л дээ. Би хэзээ ч нууцыг задлахгүй. Үүнээс хойш хүмүүст муу юм хийж, хор хүргэхээ больё гэж тангараглаж байна гэж цагдаагийн дарга агсан паривгар гараа сарвайсанд, 

	— Үнэн сэтгэлээсээ юу гэж эрдэмтэн Икс асууснаа цагдаагийн дарга агсантай гар барьж механикч Тороос, ноён Жимми Давис нараар таслуулж баталгаа болгов. Ийм ёслолд сэтгэл хөдөлсөн эрдэмтэн Икс хоригдож байгаа тасалгааныхаа хаалга руу хяламхийн харж, их нууцлан шивгэнэсэн нь:

	— Эрдэмтэн хэмээгч Игрэг, Гээдэн түшмэл тэдний олж авах гэж хорхойтоод байгаа нөгөө төхөөрөмж хийдэг багаж хэрэгслээ ойд булчихсан л даа гэв. Цагдаагийн дарга агсан «Электрон самнуураар ойг бүхэлд нь самнавал тэр гайхамшигтай багаж хэрэгслийг олж болох л санж дээ. Гээдэн түшмэлд хэллээ гээд өчүүхэн амиа аварч чадахгүй. Зүсээ хувилгаад хааны ордонд нэвтрээд хатанд дуулгаж чадвал амиа аврах байтугай их шан хүртэх вий. Яаж эндээс гаръя даа» гэж бодолхийлж суутал хаалга хяхтнан дуугарч хоригдлуудыг нарлуулах болов.

	Хоригдлууд дүрэм ёсоор тойрон нарлаж байв. Эхэнд нь оёдолчин Уранмарта авгайг, дараа нь эрдэмтэн Иксийг, гуравт нь мастер Тороосыг, дөрөвд нь ноён Жимми Дависыг, хамгийн сүүлд нь цагдаагийн газрын дарга агсан Адгааг явуулжээ. Хоригдлууд тойрон явсаар байв. Шоронгийн хуяг амандаа, нэг хоёр... гэж тоолж байлаа. Харсаар «байтал нэг нь шоронгийн захиргаа руу гүйгээд орчих шиг болов. Хуяг гадаалгыг хурдхан дуусгаад захиргаа руу амьсгаадан гүйж орвол нэг хоригдол тамхи татчихсан шоронгийн захиралтай хөөрөлдөж суув. Тэр хоригдлыг хуяг урьд цагдаагийн газрын дарга байсан Адгаа мөн гэж сая нэг юм танив.

	Шоронгийн захирал Уэлч гэгч бол аллага, дээрэм хийсний учир олон жил шоронд суух ял авсан гэмт хэрэгтэн байв. Адгаа цагдаагийн газрын дарга байхдаа хоригдлуудын зугтах аргыг мэддэг хашир туршлагатай эр гэж Лоос арал дээрх шоронгийн захирлаар томилжээ.

	— За, Уэлч минь миний урьдын тусыг бодож, Гээдэн түшмэлд мэдэгдэлгүйгээр гаргаж аль. Хаан, хатан хоёрт биеэр айлтгах чухал нууц байна гэв.

	— Ямар нууц вэ, эрхэм ээ гэж шоронгийн захирлыг шалгаахад «Энэ золигт хэлбэл, Гээдэн түшмэлд алтан хошуу өргөөд намайг буцаагаад шоронгийн өмхий тасалгаанд ахиад...» гэж бодов.

	— Олон юм асуулгүй, завь бэлтгээд далайд гаргаж өгөгтүн! гэв. Шоронгийн захирал хоригдол биш, цагдаагийн газрын дарга Адгаа өмнө нь биеэр байж байна гэж сэтгэл санаа нь самуураад түүнийг завин дээр суулгаж өгчээ.

	Лоос арлаас цагдаагийн дарга агсныг тав алхам ч холдоогүй байтал аварга махчин загас тал талаас нь үсрэн довтолж завийг далбилзуулан далбилзуулсаар хөмрүүлэв. Аварга махчин загаснууд Адгааг далайд живэхээс нь өмнө хэдэн хэсэг тасар татан зооглож орхилоо. Цагдаагийн газрын дарга агсны бузар намтар ийнхүү төгсөв өө.



	



	СОРОНЗОНТ ИХ БУУ БАЙРЛУУЛСАН ПУУЖИН ХӨӨРГӨСӨН ТУХАЙ ӨГҮҮЛЭХ АРВАН ГУРАВДУГААР БҮЛЭГ

	 

	Тэр өглөө эрдэмтэн хэмээгч Игрэг урьд урьдынхаасаа эрт босов. Учир нь соронзонт их буу зоосон пуужинг хөөргөх ёслолд хаан, хатан, Гээдэн түшмэл нар ирж оролдон эрдэмтэн хэмээгчийн ид шидэд гайхан бишрэх ёстой байв.

	— Пуужин хөөргөх бэлтгэлийг сайн шалга. Түрүүчийнх шиг дөнгөж хөөрөөд агаарт шатчих вий. Тэгж бүтэлгүйтэх юм бол чи толгойгүй гэж мэдээрэй. Сонины сурвалжлагчдад энэ явдлыг ер дуулгаж болохгүй. Тэд чинь дэлхий даяар тараачихна. Хааны мэргэн буудагч хочтой Роботод өгөх зааврыг шатдаггүй хайрцагт байрлуулсан биз гэж Игрэгийг үглэхэд туслах Моор нь дотроо түвэгшээж, 

	— Бүх юм ёсоороо, та зоволтгүй гээд пуужин хөөргөх талбай руу гүйв. Игрэгийг зочид хүлээн авах тасалгаандаа тогтож ядан нааш цааш холхиж байтал зарц нь орж ирэв.

	— Хаан, хатан бараа бологсодтойгоо айсуй гэв. Эрдэмтэн хэмээгч малгайгаа ч өмсөхөө мартаад яаран гүйн гарч машиндаа суугаад их хаалганд хүрэв. Эрдэмтэн хэмээгчийн туслах Моор нааш цааш хөл алдан гүйж, зэвсгийн үйлдвэрийн ажилчид, зарц нарыг жагсаан, хөнгөн хөгжимд хааны сүлд дуулал хангинаж байв.

	Ажилчдаас хөлсний үнэр ханхалж, хатан авгайн бөөлжсийг хүргэж мэднэ гэж эрдэмтэн хэмээгч Игрэг үзсэн тул тэднийг үнэртэй усаар шүршихийг туслах Моорт тушаажээ. Туслах Моор дээдэстнийг ойртон айсуйг хармагц тэвдэн ажилчдыг шолбойтол нь шүршиж орхижээ. Түүнээс болж ажилчдын зарим нь хахаж, цацан ханиалгаж тун ч таагүй байдал бий болов. Хатан авгай ч машинаас гармагц үнэртэй усанд хордсон нүүрийнх нь арьс дорхноо загатнан улайж, ярвайхаараа ярвайн инээх битгий хэл эрдэмтэн хэмээгч рүү хялав цэлэвхийн гараа өгөв. Эрдэмтэн хэмээгч айж чичрэн байж, хатны гар дээр үнсэв. Хатан авгай ч ууртайгаар гараа угз татан авч, сэгсэрлээ. Тэр явдлыг нүд салгалгүй харж байсан пуужин хөөргөгч дохио өглөө гэж ойлгоод товчлуурыг дартал гал утаа манасхийн соронзонт их буу тээсэн пуужин харвасан сум шиг тэнгэрт цойлон одов.

	Хаан, Гээдэн түшмэл хоёр тэнгэр рүү мэлрэн зогсов. Хатан ч нүүрээ загатнахыг мартаад дээшээ хөдөлгөөнгүй ширтэв. Тэр хооронд эрдэмтэн хэмээгч Игрэг сэхээ авч хаан хатан хоёрын өмнө нахилзан

	— Энэ мөчөөс эхлэн дээрхтэн та нарын өмнө манай дайснууд өвдөг сөгдөх болно. Үлгэрийн ертөнцөд хаан хатан хоёрын бүрэн ноёрхол эхэллээ гэж өндөр дуугаар тунхаглалаа. Гээдэн түшмэл дэргэд нь байгаагаараа хаан хатан хоёрт баяр хүргэн гар барьж алга ташив. Бусад хүмүүс энэ өндөр ёхигор түшмэлийг даган нирхийтэл алга ташив. Өвгөн хаан хиймэл шүдтэй амаа ангайн инээж, цугларагсдыг тойруулан харах нь яг л алиа салбадайг санагдуулна. Эрдэмтэн хэмээгч Игрэг олны шуугиан дундуур туслах Моор руугаа сэмхэн нүдээ ирмэхэд цаадах нь санаа авч, 

	— Хаан, хатан хоёрын алдрыг тэмдэглэх цайллагад, та бүгдийг урья гэж зарлав.

	Хаан, хатан хоёр тэргүүлж, Гээдэн түшмэл дараалан голын суудалд сууцгаан идээ будаанаас зооглож гарлаа. Хаан өмнөө тавьсан шарсан тахиаг нүдээ анин бүхлээр л зулгааж байв. Хаанд насаа ахиж өвгөрөх тусам дайны хэнээ дээрээ хоолны хэнхэг тусжээ. Эргэн тойрон хааны алдрыг магтаж, дарс мэлтэлзсэн жүнз хангинаж байхад хаан ажигч үгүй сууж, тахиагаа гулгуулчхаад шарсан торой барьж авлаа.

	Хатны дуу чангаран өөрийг нь магтсаны хариуд жүнзээ өргөн толгой дохиж сууна. Энэ үед Гээдэн түшмэл хаан хатан хоёрын эрх мэдлийг аажмаар авч өөрийгөө яаж төрийн канцлераар өргөмжлүүлэх арга бодож байв. Түүний амттайхан бодлыг телетайпын тууз барьж орж ирсэн пуужин хөөргөгч тасаллаа.

	Эрхмүүд ээ, соронзот их буу байрлуулсан пуужин амжилттай залгагджээ гэж уншив. Ёслолын дайллага дахиад л өрнөж хаан хатан хоёрын алдрыг баян бүдүүнүүд магтав.

	Харин Гээдэн түшмэлийн царай барайн «цөмийн өвөл» гэгч болох нь дээ. Энэ хэнхэг хаан, онгироо хатан хоёрын байж байгааг. Эрдэмтэн Иксийн амьдралыг тэтгэгч төхөөрөмжийг олоогүй байдаг. Цагдаагийн газрын даргын тушаалыг авсны хувьд түүнийг олохгүй бол амьтныг хөнөөх зэвсэг хийхээс өөрийг мэддэггүй эрдэмтэн хэмээгч Игрэгийн хийсэн гай над дээр ч бас ирэх вий гэж бодож тэрхэн агшинд түшмэлийн нуруу хүйт оргин дотор нь арзасхийхэд тэрбээр халууцлаа, бүгчимдлээ гэж шалтаглан гадаа гарав.

	 

	СОРОНЗОНТ ИХ БУУГ ЗАДАЛЖ, ТРАКТОР БОЛГОСОН ТУХАЙ ӨГҮҮЛЭЛ АРВАН ДӨРӨВДҮГЭЭР БҮЛЭГ

	 

	Роботхүү, хааны мэргэн буудагч хэмээх Робот хоёрын хөлөглөсөн пуужин үлгэрийн орны орчим тойрог замаар хурдална. Тэдний суусан пуужинд байрлуулсан асар том толинд үлгэрийн орны хот, тосгон, гудамжаар яваа хүмүүс, цардмал замаар сүлжилдэн давхилдах машин техник, нисэж буух онгоц, бэлчээрт байгаа мал сүрэг, янз бүрийн тоглоомоор тоглох хүүхэд багачууд зэрэг харагдахгүй юм гэж ер үгүй.

	Тэгтэл соронзонт их буу зоосон пуужин тэдний зүг айсуй.

	— Нөгөөх чинь гэж хааны мэргэн буудагч хэмээх Робот өгүүлэв.

	— Юу вэ гэж Роботхүү давхийн цочив. Роботхүү соронздогдсоноосоо хойш тэгж чичирхийлдэг болсон ажээ. Роботхүү чичиргээ өвчнөө намдаах гэж хэдэн минут хөдөлгөөнгүй бат зогслоо.

	Тэр хооронд хоёр пуужин аажмаар залгагдав.

	— Хүүе, яадаг билээ гэж хааны мэргэн буудагч хэмээх робот уулга алдаад нүд ирмэхийн зуур соронзонт их буунд наалдаж орхилоо. Тэгээд түүний хамаг бие хүлээтэй юм шиг хөдлөх аргагүй болчхов.

	Роботхүү нөхөртөө туслахаар ухасхийтэл ямар нэг далдын хүч өмнөөс нь түлхэх шиг болоод соронзонт их буунд ойртож чадсангүй. Роботхүү соронзонт их буутай адил цэнэгтэй учир бие биеийг хоёр тийш түлхэж байгаа нь тэр ажээ.

	Хэчнээн хүчлэн зүтгэвч Роботхүү хааны мэргэн буудагч хэмээх нөхөртөө тус хүргэх зайд ойртож болохгүй байв. Тэрбээр байдаг арга ухаанаа сүвэгчиллээ. Юуны өмнө их бууны соронзонг арилгах хэрэгтэйг ухаарав.

	Тэгэхэд хааны мэргэн буудагч хэмээгч Робот ч соронзонгүй болно. Дараа нь өөрийнхөө соронзонг арилгахгүй бол болохгүй. Ингэхийн тулд яах ёстой вэ. Эхлээд соронзон хураагч хийе. Хамаг соронзонг түүнд хураавал болох юм гэж Роботхүү мэргэн санаа сэдлээ. Тэр билээ. Зохион бүтээгч аав нь түүнд авьяас мэдлэг хоёрыг харамгүй хайрласан болохоор соронзон хураагч төхөөрөмжийг Роботхүү нэг өдрийн дотор бүтээлээ. Тэр төхөөрөмжийнхөө амыг их буу руу чиглүүлж, залгатал ногоон гэрэл асаж, соронзон хурааж эхлэв.

	— Ёх, ёх. Хамаг бие тавигдлаа гэсээр хааны мэргэн буудагч хэмээх Робот их буунаас салж Роботхүүгийн дэргэд ирлээ.

	Тэгтэл соронзон хураагч төхөөрөмжид улаан гэрэл асав. Энэ бол их бууны соронзон бүрэн хураагдаж дууссаны дохио байлаа.

	— Одоо өөрийнхөө соронзонг арилгаач гэж Роботыг харамгүй хайрласан болохоор соронзон хураагч төхөөрөмжийн амыг Роботхүү өөр рүүгээ чиглүүлж тавилаа. Түүний соронзон төдхөн алга болж, бие нь ч тайвширчээ. Одоо их бууг яах вэ гэж хоёул зөвлөлдөв. Хааны мэргэн буудагч хэмээх Робот:

	— Эрдэмтэн хэмээгч Игрэгийн хотхон руу буудъя. Тэр хотхоныг үнсэн товрог болгож, амьтныг алах зэвсгийн үйлдвэрийн голомтыг сөнөөе гэв.

	— Чиний хэлдэг зөв юм шиг боловч гэмгүй олон ажилчин үрэгдэх учир болохгүй гээд Роботхүү шанаагаа тулж хэсэг бодсоноо, 

	— Трактор хийе, Газар хагалж, тариа тарьж байг! гэв.

	— Нээрээ тийм шүү. Ийм мэргэн бодол миний толгойд ордоггүй мөн хяслантайяа гээд хааны мэргэн буудагч хэмээх Робот өөрийнхөө толгойг нэг алагдаж орхисон чинь дин дан гэсэн дуу гарав.

	Хоёр төмөр хүн трактор хийх ажилд шаламгайлан орлоо. Лазер хэмээх туяаны төхөөрөмжөөр их бууг хэдэн хэсэг огтлов. Тэр хоёр компьютерийн удирдлагаар тракторын эд ангийг эсгэж, зүсэж гагнаж, моторыг угсарч жинхэнэ трактор хийв.

	— Энэ тракторыг хэнд өгөх вэ гэж хааны мэргэн буудагч хэмээх роботыг асуухад

	— Баячуудад хөөгдсөн ажилгүйчүүдэд бэлэглэнэ гэж Роботхүү хэллээ.

	 

	ЭРЭН СУРВАЛЖЛАГЧ НОЁН ДЕ ЭК ДЭЭРЭМДҮҮЛСЭН ТУХАЙ ӨГҮҮЛЭХ АРВАН ТАВДУГААР БҮЛЭГ

	 

	Соронзонт их буу зоосон пуужин хөөргөснөөс хойш хаан, хатан, баячууд хэзээ цөмийн өвөл болох бол гэхээс өөрсдөө ч сэтгэл зовж. Гээдэн түшмэлийг эрдэмтэн Иксийн хийсэн аянга хуралдуулж бороо оруулж, зуны улирлыг авчрагч төхөөрөмжийг ол! гэж шавдуулах болжээ.

	Гээдэн түшмэл цагдаа нарыг эрдэмтэн Иксийн гэрийн орчин тойрныг самна гэж үүрэг өгчээ. Цагдаа нар төмрийн зүйл мэдрэмтгий багаж хэрэгслээр иж бүрэн зэвсэглээд тэр хавийн газрыг хэдэн өдөр онгилж баахан төмрийн өөдөс, унадаг дугуй, автомашины сэг олж авчирчээ.

	Тэдгээр хаягдлыг эрдэмтэн хэмээгч Игрэг, туслах Моортойгоо томруулагч шилээр шинжиж үзээд, 

	— Цагдаа нар минь, даанч яав даа. Төмрийн хаягдал, орчин үеийн нарийн төхөөрөмжийг ялгахгүй гэж толгойгоо сэгсэрч, гасалж гэнэ. Үүнд хатны уур хилэн бадарч, 

	— Хоолны савууд! Хаант улсыг нөмөрсөн аюул тулгарах гэж байхад хий дэмий цаг гарзадлаа. Та нараас мөр мөшгөгч нохой хамаагүй дээр! Бүтэлгүй явдлын чинь төлөө бүгдийг чинь шоронд хийвэл таарна гэжээ. Цагдаа нарын нүд орой дээрээ гарч, айн чичирч цэв хүйтэн усанд ороод гарч ирсэн юм шиг шүд нь хавчганан дагжиж байлаа.

	Хатан Гээдэн түшмэлийг хуруугаараа чичин, 

	— Эрдэмтэн Иксийн хийсэн төхөөрөмжийг олоогүй цагт хааны ордонд бүү үзэгд! гэв. Урьд өмнө ийм үг дуулж яваагүй Гээдэн түшмэл ихээр ширвэгдэв.

	Туслах Моор Гээдэн түшмэлд хандан, 

	— Эрэн сурвалжлагчид очвол зүйтэй болов уу гэж би бодож байна.

	— За тэр чинь ямар амьтан байдаг юм бэ?

	— Ямар юу байх вэ? Жишээлбэл, хатан бөгж юм уу ээмгээ хаячихжээ гэвэл нүд ирмэх зуур л олоод ирнэ дээ.

	— Хэрэв тийм бол эрэн сурвалжлагчийн хойноос хүн явуул! Хөлсийг харамгүй өгнө.

	— Энэ ажилд гойд таарах гадаадын сайн мэргэжилтнийг танина. Түүнийг ноён де Эк гэдэг гэжээ.

	Ноён Де Экийг туслах Моор цагдаагийн газар олж ирэв. Гээдэн түшмэл хатанд загнуулснаасаа хойш хааны ордонд шагайх нүүргүй болж цагдаагийн газрын хөх тоосгон баншинд байнга суух болжээ.

	Ноён де Эк гэгч битүү хар сахалтай, гялтганасан хурц нүдтэй, өндөр нуруутай эр байв. Тэрбээр хэд хэдэн дуран, зөрүү хараат дуран, фото аппарат, электрон самнуур, гав дөнгө, урт цаламтай явдаг ажээ.

	Ноён де Эк цагдаагийн газар ирээд Гээдэн түшмэлээс асуусан нь:

	— Эрхэм ээ! Би танд ямар хэрэг болоо вэ? гэв.

	— Нэг гайхалтай зүйлийг эрж олно.

	— Ямар хөлс өгөх юм бэ?

	— Мянган доллар болох уу.

	— Бага байна. Намайг урьсан болохоор тун хэцүү эрэл байж таарна.

	— Хоёр мянга.

	— Тиймхэн хөлсөөр би эрэлд гарахгүй шүү.

	— Гурван мянгыг өгье.

	— За яршиг. Би явлаа.

	— Арван мянган доллар болно биз дээ.

	— Зуун мянгыг өгвөл би эрэх ажилдаа гаръя гэхэд Гээдэн түшмэл буруу харж ярвайж, зөв харж инээж байгаад хэдэн багц мөнгө эрэн сурвалжлагчийн гар дээр тавив.

	Гээдэн түшмэл хөнхөр духныхаа дороос эрэн сурвалжлагчийг цоргитол ширтсэнээ, 

	— Хэрэв тэр төхөөрөмжийг хоёр хоногийн дотор олохгүй бол амьд үлдэхгүй гэж мэдээрэй. Ноён де Эк түшмэлийн үгийг хоёр чихнийхээ хажуугаар гаргаад мөнгийг үүргэвчиндээ хийж, машиндаа суугаад эрдэмтэн Иксийн байшингийн дэргэд ирж эрлээ эхлэв.

	Тэрбээр эрдэмтэн Иксийн байшин доторхыг нэгд нэгэнгүй нэгжээд хашааны дотор эрлээ үргэлжлүүлэв. Электрон самнуур газар доорх төмрийн хэлтэрхийг дэлгэц дээрээ үе үе харуулна. Эртний хүний хэрэглэж байсан анжисны хошуу, хадуур, хутга, тэргүүтнийг дэлгэцээс нүд салгалгүй ширтсээр яваад эрэн сурвалжлагч маань цагдаа нарын саяхан ухсан нүхэнд ойчиж баруун хөлөө яггүй шалбалж орхив.

	— Хүүе, туслаарай. Ёо, ёо хөл хөл гэж орилов. Түүний ойр хавьд нам гүм ажээ.

	— Хүн үхэх гэж байхад хэн ч байдаггүй шүү. Би хөлсөө асгаруулан зүтгэж, хар нүхэнд унаж, алтан амиа алдах нь байна. Хүүе, та минь ээ, намайг авраарай гэж эрэн сурвалжлагч сулхан хашхирав.

	Нэрд гарсан эрэн сурвалжлагч дэмий л гиншин ёоллоо. Тэгснээ үүргэвчээ ухаж, шархны эм тавьж боов. Шархтай хөлийн өвчний зовуурь намдмагц эрэн сурвалжлагч ноён де Эк түр зуур унтаж орхижээ. Тэрбээр сэрээд хэд дахин авирч мацаж, хэд дахин гулсаж буусаар арай чүү гэж нүхнээс гарав.

	Эрэн сурвалжлагч үүргэвч доторх боодолтой мөнгөө гаднаас нь барьж үзээд сэтгэл амарч эрлээ үргэлжлүүлэв. Электрон самнуур түүнийг эрдэмтэн Иксийн нөгөө төхөөрөмжөө нуусан ойн зүг хөтлөв.

	— Заавал олно доо гэж ноён де Эк шүдээ зуун амандаа үглэнэ. Олсон хойноо сая доллар Гээдэн түшмэлээс нэхнэ гэж тэрбээр маасайтал инээнэ.

	Эрэн сурвалжлагч элдэв дуран, аппарат багаж хэрэгслээ үүрч, унадаг дугуй шиг машинаа унасаар ойн захад хүрч ирэв. Гэтэл бут сөөг хөдлөх шиг болж, эрэн сурвалжлагч ноён де Экийг эргэж харж амжилгүй байтал ул мэдэгдэх этгээдүүд түүний аманд алчуур чихэж, толгойд нь хар даавуу углаад бүдүүн царс модноос хулж орхив. Тэгээд багаж зэвсэг, электрон самнуур, мөнгөтэй үүргэвч, унадаг дугуй шиг машин цөмийг тэдгээр үл мэдэгдэх этгээд аваад арилжээ.

	Тэд явахдаа, 

	— Олон улсын тагнуул гуай минь, ингээд хаан, хатан хоёрын төлөө хүчин зүтгэж үз дээ гэж эрэн сурвалжлагчийг ёжилж гэнэ. Хөөрхий ноён де Эк.

	— Гээдэн түшмэл гуай! Өршөөж надад туслаач! Тэнгэрийн ачийг санаж туслаач! гэж хэлэх гэсэн боловч амандаа алчуур чихүүлсэн учир яаж ч чадсангүй.

	Тэр үл мэдэгдэх этгээдүүд хэн байсныг дараагийн бүлэгт өгүүлэх тул тэднийг энд түр орхиё.

	 

	ӨӨДӨСХӨНХҮҮ ХИЛИЙН ХАРУУЛД ХӨӨГДСӨН НЬ ХЭМЭЭХ АРВАН ЗУРГААДУГААР БҮЛЭГ

	 

	Цагаан үхлийн хотын эзэн Пона Кола хүний муухай зан араншинтай болгодог шидтэй эм тариа Өөдөсхөнхүүд хийчихсэн учир тэр ямар ч хэрэг түвэг өдүүлэхээс буцахаа байсан билээ. Пона Колагийн даалгавраар түүний түнш Хуан Су гэгчээс хар тамхи авчрахаар Өөдөсхөнхүү, найз Жонтойгоо үнэгэн харанхуйгаар болзсон газраас боодол боодлоор мансууруулагч бараа машиндаа ачаад эргэж давхижээ. Гэвч хилийнхний хараанаас тэд мултарсангүй. Шонийн гэрэлтүүлэгчид зугтаж яваа машиныг тэр дор нь илрүүлжээ. Тэдний хойноос хилчид хөөж гарав. Жон учиргүй айж, 

	— Хар хурдаар нь, хар хурдаар нь гэж хашхирна. Машины дугуй бараг газар хүрэхгүй шахам хурдална. Хилчид хөөнгүүтээ буудах ажээ. Бууны суманд хойд хоёр дугуй оногдож хийгээ гарган шалчийж орхив. Тэгсэн ч төмөр харчигнуулан хурдалсаар байв. Тэдний өмнө өтгөн ой харагдлаа. Өөдөсхөнхүү машины жолоог ой руу эргүүлэв. Машин ойн жимээр хурдална. Өөдөсхөнхүү бут сөөг моддын оройг тасралтгүй гүйлгэн өнгөрнө. Тэнгэрт моторын дуу сонсогдоход дээшээ харвал хоёр нисдэг тэрэг тэдний дээгүүр эргэлдэж ойн нам гүмийг сочоож эхлэв. Хилчид тэднийг агаараар мөрдөж байгаа нь тэр ажээ. Машин жаал яваад таг гээд унтрав. Бензиний зүү тэгээс хамаагүй өнгөрч шатахуун дууссаныг зааж байлаа. Яах ч арга байсангүй. Өөдөсхөнхүү, Жон хоёр зам дээр машинаа хаяад ой дундуур зугтлаа. Гүйгээд л байв. Алаг хав ч тэр хоёрыг дагаад хоцрохгүй хурдална.

	— Миний хөл солбиод цаашаа гүйж чадахгүй нь гээд Жон түрүүлгээ хараад ойчив. Өөдөсхөнхүү нөхрөө ойд ганцаарыг нь орхиж зүрхэлсэнгүй. Түүнд нинжин сэтгэл эргэж иржээ. Яагаад тэр вэ, ойн цэнгэг агаар, янз бүрийн цэцэг навчсын үнэр Өөдөсхөнхүүгийн биед нэвт шингэж, хорт эмийн нөлөөг арилгажээ.

	— Босоорой найз минь. Би чамд тусалъя гээд нөхрөө өргөж босгоод түшиж хэсэг алхав. Тэр хоёрыг ойн захад хүрэхэд саглагар модны оройгоос

	— Та нар юун хүмүүс вэ гэсэн дуу гарав. Өөдөсхөнхүү цочиж давхийн дээшээ хартал тэднээс арай том ноорхой хувцастай жаал модны мөчир дээр сууж байлаа. Алаг хав мод руу хараад хуцаж гарав.

	— Надаас битгий ай! Би та хоёрыг зодохгүй гэсээр тэр жаал модноос бууж ирлээ. Тэр жаал өөрийгөө, 

	— Дейн гэж танилцуулаад, ойд ганцаараа уйдаж гүйцлээ. Цөмөөрөө найз нөхөд болцгооё гэв.

	— Чи бид хоёртой адилхан зовлон үзсэн жаал шиг байна. Цөмөөрөө нэгдье гэж Өөдөсхөнхүү хэлээд гар гараа барилцаж найз нөхөд болцгоолоо.

	— Чиний гэр чинь хаана вэ? Танайд очиж болох уу гэж Өөдөсхөнхүүг Дейн гэгч бужгар үстэй жаалаас асуухад, 

	— Би тэнэмэл жаал гээд нүднээсээ нулимс дуслуулав. Тэр үгийг сонсоод Жон санаа алдсанаа

	— Над шиг л гэр оронгүй хүүхэд байж л дээ. Чамтай танилцахаас өмнө би хар тамхи зарж гол зогоодог байсан юм гэв. Дейн нулимсаа арчаад, 

	— Эцэг минь усан буудалд, ачаа ачигч байлаа. Тэгээд эцэг минь бусад ажилчны хамт ажлаасаа халагдав. Манай гэрийнхэн өлбөрч үхэх аюулд тулгарлаа. Би дүү нартайгаа хогийн савнаас хоолны шавхруу түүж иддэг байв гэхэд яриаг сонсож суусан Өөдөсхөнхүүгийн нүднээс бөөн бөөн нулимс дусалж байв. Жоны нүдэнд ч нулимс цийлгэнэжээ.

	Дейн үргэлжлүүлэн ярьсан нь:

	— Тэгээд би ажил эрж, хаант улсаараа тэнүүчиллээ. Гудамж, эвдэрсэн усан оргилуур, нурсан байшинд хоноглож явав. Зайрмагийн мухлагийн эзэн авга ахындаа очлоо. Улаан хамартай тэр бүдүүн өвгөн намайг өшиглөж гудамжид хөөн гаргав. Тэгээд хуучин гараашинд орж, түгжээгүй автомашинд хоноглож, зуушны газраас идэх юм хулгайлж амьдарч байв. Хааны хот руу орж, эцэг эхдээ амьд яваагаа дуулгахаар мухлагаас ил захидлын хуудас хулгайлж байгаад баригдах шахлаа. Цагдаад хөөгдөж, энэ ойд нуугдаж байгаа нь энэ гэв.

	— Одоо цөмөөрөө нэгдсэн хойно учиртай. Өөдөсхөнхүүгийн ээжийг шоронгоос суллавал бидэнд аз жаргал ирнэ гэж Жон түүнийг тайтгарууллаа.

	— Миний ээж сайхан сэтгэлтэй. Уран оёдолчин хүн шүү. Цагаан үхлийн эзэн Пона Калогийн эрхэнд орж ээжийгээ мартчих шахлаа гэж Өөдөсхөнхүү урвайв.

	— Чиний ээж хаа байгаа юм бэ? гэж бужгар үст Дейн асуулаа. Өөдөсхөнхүү

	— Лоос арал дээрх шоронд байгаа.

	— Тэр арлыг би мэднэ. Эргэн тойрон усаар хүрээлэгдсэн газар, усанд нь том том аварга загас амаа ангайн идэх юм эрж сэлж явдаг юм.

	— Чи хэзээ үзсэн юм бэ.

	— Ноднин тэнүүчилж явахдаа эх газрын эргээс тэр арлыг харсан.

	— Эндээс аль зүгт байна.

	— Өмнө тийшээ гэж Дейн долоовор хуруугаараа заав. Тэгж ярилцаж байтал алсад моторын дуу бүдэгхэн сонсогдов.

	— Хилчид бидний мөрөөр ирэв үү гэж Жон айж чичирсхийн шивгэнэлээ.

	— Би харья гээд Дейн муур шиг үсрэн модны оройд гарав.

	— Юу вэ гэж Өөдөсхөнхүү тэсгэлгүй дуугарчихлаа.

	Дейн чимээгүй! гэж гараараа дохиод бууж ирэв. Тэр нөхдөдөө аяархан

	— Ганцхан хүн дугуй шиг хэлбэртэй машинаар наашаа зүглэн ирж явна. Жирийн хүн биш бололтой гэв.

	— Цагдаа юу

	— Биш ээ.

	— Тэгээд хэн байх билээ.

	— Хааны тагнуул байх. Элдэв эд юмс зүүсэн. Ийш тийшээ дурандаж явна.

	— Зугтацгаая.

	— Яах юм бэ. Ганцаараа юм чинь. Бид дийлэлгүй дээ. Тал талаас нь дайрч барьж аваад модонд хүлчихье. Машинаар нь ээжийн чинь байгаа газар очъё гэж Дейн санал гаргав. Түүний саналыг бүгд зөвшөөрч, бутанд нуугдан өнөөх эрэн сурвалжлагч Ноён Де Экийг хүлээв. Тэгээд юу болсныг өмнөх бүлгээс бид уншсан шүү дээ.

	 

	ӨӨДӨСХӨНХҮҮ РОБОТХҮҮ ХОЁР ДАХИН САНАМСАРГҮЙ УЧИРСАН НЬ ХЭМЭЭХ АРВАН ДОЛООДУГААР БҮЛЭГ

	 

	Өөдөсхөнхүү, Жон, Дейн гурав эрэн сурвалжлагч ноён де Экийн унадаг дугуй шиг машинд шахцалдан суужээ. Жолоог нь Дейн барьж явав. Жон эргэн эргэн харна.

	— Чи юугаа эргэж харсан юм бэ гэж Өөдөсхөнхүүг гайхахад, 

	— Цагдаа нар араас нэхэн хөөж байгаа болов уу гэж сэрэмжилж байгаа юм гэж тэр өчив. Цагдаа нар гэдэг үг Өөдөсхөнхүү Дейн хоёрын аль алинд ч эвгүй сонсогдож байв. Үнэндээ тэднийг мөрдөж хөөсөн этгээд байхгүй тул сэтгэл тайван явж болмоор санагдана. Гэтэл тэр оронд үргэлж адал явдал болж байдаг болохоор хэн хүнгүй цаг ямагт айн түгших ажээ.

	Тэр гурав ой дундуур зогсолтгүй урагшилсаар ойн цоорхойд гарч ирлээ.

	Энд жаахан амарцгаая. Хараач тэр, горхи хоржигнон урсаж байгааг гэж Өөдөсхөнхүү хэлэв.

	— Үнэхээр сэтгэл татам газар байна гэж Жон баясан өгүүллээ

	— Би ч ийм газар амрахаас буцахгүй. Чөлөөтэй амьсгалах ямар сайхан юм бэ гээд Дейн дугуй шиг машинаас хамгийн сүүлд буулаа.

	Тэд шүд хага ташим хүйтэн булгийн уснаас ханатлаа уув. Чулуу дамжин хөөцөлдөж тоглолоо. Алаг хав сүүлээ шарвагануулан бүгдэд эрхлэн зугаацав.

	Хүүхдүүдийг цаашаа хөдлөх гэж байхад гайхалтай сонин юм болов. Тэнгэрт бөөн гал үзэгдсэнээ газарт агшин зуур пасхийн буулаа. Өөдөсхөнхүү, Жон, Дейн гурав ухаангүй зугтаж, ойн гүнд орлоо. Алаг хав чичрэн Өөдөсхөнхүүгийн хажууд наалдана. Зууван хэлбэртэй тэр юмнаас утаа баагьж байв.

	— Хиймэл дагуул уналаа гэж Жон амандаа шивгэнэв.

	— Оддын дайн гэгч болж байна даа гэж Дейн түүний зүг хуруугаараа заалаа.

	— Өөр ертөнцийн хөлөг осолдсон байх гэж Өөдөсхөнхүү тайлбарлав. Утаа намдаж зууван хэлбэртэй хөлгийн дээд таг онгойн хүн шиг дүрстэй хоёр юм гарч ирэв.

	— Тэдэн дээр очих уу? гэж Жон нөхдөөсөө асуув.

	— Биднийг буудвал яана гэж Дейн олон газар хэсүүчилж хашир ухаан сууснаараа болгоомжиллоо.

	— Миний найз Роботхүүтэй адилхан юм байна. Түүнийг сансарт ниссэн гэж эрдэмтэн хэмээгч Игрэгийн ажилчид хэлсэн. Роботхүү маань буцаж ирж байгаа байх гэж Өөдөсхөнхүү урагшаа ухасхийв. Дейн түүнийг хориглож, 

	— Юу ч гэсэн сайн ажигласан дээр шүү. Яарвал харамсаад барахгүй гай зовлонд унана гэв. Нөгөө хоёр хүн дүрстэй юм хөлгийг тойрон шалгаж, ийш тийшээ хараад нэг нь цагаан туг гарган

	— Хүн амьтан байна уу. Биднээс битгий ай гэж хашхиран даллав. Хүүхдүүд нуугдаж байсан газраасаа тэдний зүг хурдлан гүйлээ.

	Роботхүү ч Өөдөсхөнхүүг таниад өмнөөс нь зугтан учрав. Хоёр найз тэврэлдэн үнсэлцэж, бие биеийг харж инээлдэнэ.

	— Ээжийгээ олоогүй л явна уу гэж Роботхүү Өөдөсхөнхүүгээс асуув.

	— Үгүй гэж Өөдөсхөнхүү санаа алдлаа

	— Би чиний ээжийг эрж олоход тусална гэж хэлсэн амнаасаа буцахгүй. За, найзуудаа сансрын хөлөгт суугаарай. Өөдөсхөнхүүгийн ээжийг эрж олохоор явцгаая гэв.

	Хүүхдүүд Роботхүүг үгээ дөнгөж хэлэнгүүт хөлөг рүү гүйцгээн орж тус тусын суудлыг эзлэв. Алаг хав ч тэдэнтэй цуг хөлөгт сууж, хүүхэд бүрийн дэргэд очиж, сүүлээ шарвагануулан эрхэлнэ.

	 

	ШОРОНГООС ОЁДОЛЧИН УРАНМАРТА, МЕХАНИКЧ ТОРООС, ЭРДЭМТЭН ИКС НАРЫГ СУЛЛАСАН НЬ ХЭМЭЭХ АРВАН НАЙМДУГААР БҮЛЭГ

	 

	Хөлгийг хөөрөхөд дотроос нь гайхалтай том толь дэлгэгдэв. Түүнд хот тосгон, уул, нуруу, гол, мөрөн, нуур цөөрөм цөм харагдах ажээ. Тэр толинд эргэн тойрон усаар хүрээлэгдсэн арал үзэгдлээ. 

	— Энэ нөгөө Лоос арал чинь шүү дээ гэж Дейн түүнийг заав. 

	— Тэнд эртний шилтгээн байтаа юм аа даа гэж Өөдөсхөнхүүг лавлахад 

	— Тэр чинь нөгөө шорон шүү дээ гэж Дейн өгүүлэв. 

	— Хоригдлууд гадаа нарлаж байна гэж Жон хэлэв. 

	Роботхүү шорон руу дурандаж байснаа

	—Чиний аав механикч Тороос хоригдлуудын дотор явна. Хааныхан аавыг минь бас шоронд хийчхэж гэж харамсав.

	— Аль вэ, би харъя гэж хааны мэргэн буудагч хэмээх Робот дурангаар харснаа, "хөөрхий аав минь бөгтийчхөж" гэж өрөвдөн өгүүллээ.

	Хоригдлуудын энэ өдрийн гадаалга урьд урьдынхаас улам ч уйтгар гунигтай байв. Учир нь тэдэнтэй цуг хоригдож байсан ноён Жимми Давис оргож гараад аварга загасны хоол болсныг шоронгийн захирал Уэлч гэгч сүр бадруулан зарлав. Та нараас хэн нэг нь оргохыг завдвал заяа муут ноён Жимми Давис шиг болно гэж гар буугаараа занган сүрдүүллээ. Харин цагдаагийн дарга агсан Адгаагийн хувь заяаны тухай тэрбээр юу ч өгүүлсэнгүй. Шоронгийн захирал өөрөө оргуулсан болохоор үл мэдээч болж байсан дээр гэж боджээ. Ганцхан эрдэмтэн Икс л аянга нижигнүүлж, бороо оруулдаг төхөөрөмжөө хаа нууснаа Адгаад хэлчихсэндээ өөрийгөө болчимгүйд тооцож, халаглан амаа барьж гэмшин байжээ.

	Ялтны судалт өмд цамцтай хоригдлууд бээвийцгээн, гадаалах талбайд байлаа. Цөмөөрөө суллагдахын мөрөөдөл болж байсан ч энэ өдөр тэр эрх чөлөө гэгч нь зүүд зэрэглээ мэт санагдана. Эрх чөлөө гэгч хөөрхий тэдний хувьд үүдний цаана нуугдсан нарнаас хол мэт санагдаж байжээ. Хоригдлуудыг хавчих гэсэн мэт намрын тэнгэр уйлагнаж хүйтэн бороо шивэрч эхлэхэд нимгэн хувцастай нь бээвийгээд, шоронгийн дүрмийн ёсоор цаг агаарын байдлыг харгалзахгүйгээр гадаалгыг үргэлжлүүлж байлаа.

	Тэгтэл агаар зүсэн хүнгэнэх чимээ гарч түгшүүрийн дохио өгч амжаагүй байтал зууван хэлбэртэй хөлөг шоронгийн хашаа доторх талбайд буув.

	Шоронгийн захирал Уэлч өөрийн шадар хуягуудаа дагуулан Гээдэн түшмэлийг морилон ирж байна гэж санаад сандран гүйж очтол огт санаанд ороогүй хачин хүмүүс дотроос нь гарч ирэхэд тэрбээр мэл гайхаж цэл хөхрөв.

	Тэдний нэг болох шилэн нүдэт: (Өөдөсхөнхүүг хэлж байна).

	— Оёдолчин Уранмарта, механикч Тороос, эрдэмтэн Икс нарыг бидэнтэй уулзуул гэж ууртай хэллээ.

	— Та нар чинь хэн бэ? Гэ... Гээдэн тү... тү... түшмэлийн э... э... элч нар на руу. Би...би... бичиг ба...ба...баримтаа үзү... үзүүлнэ үү гэж шоронгийн захирал ээрэн өгүүллээ.

	— Гээдэн түшмэл бидэнд ямар хамаатай юм бэ. Юуны чинь бичиг баримт вэ. Үг дуугүй хоригдлуудыг цөмийг сулла гэж Роботхүүг төмөр хангинах мэт дуугаар хашхирахад шоронгийн захирал Уэлч, түүний шадар түшмэлүүд цочин ухасхийлээ. Гэтэл оёдолчин Уранмарта, механикч Тороос, эрдэмтэн Икс нар, 

	— Миний Өөдөсхөнхүү...

	— Эвий төмөр хүү минь.

	— Алагхан хав минь, намайгаа олоод иржээ гэж дуу дуугаа авалцан нүднээсээ нулимс дуслуулан гараа сарвайлцан унан тусан ухасхийхэд Уэлч сая сэхээ авч

	— Эднийг цөмийг бариад гэж хахирган дуугаар хашхирлаа. Хуягуудыг тэдэн рүү дайрахад Роботхүү, ханы мэргэн буудагч хэмээх Робот хоёр бусдаас аваргалж хэд хэдэн хуягийг нам цохиж унагав. Уэлч гар буугаараа буудсан боловч хэнийг ч оносонгүй. Алаг хавд хөлөө хазуулаад орилон гүйв. Шоронгийн захирал! сүүлдээ хэрэг биш болохыг ухаарч усан сангийн хаалтыг тавиад өөрөө далбаат онгоцоор хандсан зүгтээ арилав.

	— Ус ирлээ. Хөлөгтөө орцгоо гэж Дейн түгшүүрийн дохио өгөв. Өөдөсхөнхүү, Уранмарта авгай, Роботхүү! механикч Тороос, эрдэмтэн Икс, Дейн, Жон, хааны мэргэн буудагч хэмээх Робот, алаг хав цөм амжиж хөлөгт суулаа. Хөлөг чанх дээшээ хөөрч хааны нийслэлийг чиглэн одов. Үлдсэн хоригдлууд, хуягууд санд мэнд моторт завинд сууцгаан эрэг тийш хөвлөө. Усан сангаас өлөн аварга загаснууд шоронгийн талбайд орж ирээд үхсэн хуягуудыг тасчин залгиж цадталаа хооллов. Сансрын хөлгөөс манай зорчигчдыг Лоос арал руу эргэн харахад Гээдэн түшмэлийн байгуулсан шорон усанд живж, зөвхөн хааны сүлдтэй орой нь ёрдойн цухуйж байв.

	Шоронгийн захирал Уэлчийн сууж явсан далбаат онгоц далайн хар шуурганд цохигдон зомгол болтлоо хэмхэрч эзэнтэйгээ цуг живсэн ажээ.

	 

	ХААНЫХАН ХАРЬ ГАРАГ РУУ ЗУГТСАН ТУХАЙ ӨГҮҮЛЭХ АРВАН ЕСДҮГЭЭР БҮЛЭГ

	Соронзонт их буутай пуужин хөөргөснөөсөө хойш эрдэмтэн хэмээгч Игрэг, туслах Моортойгоо шөнө дөл болтол тэнгэрийн зүг дурандах болжээ. Игрэг одон оронч болчихоо юу гэвэл үгүй билээ. Хааны мэргэн буудагч хэмээх Роботын сууж явсан пуужинтай соронзонт их буутай пуужин тойрог замаар нисэж явахыг хараад Игрэг сая нэг санаа амарч, ёх, ёх гэж хэлээд буйдан дээрээ сунан унажээ. Тэгээд туслах Моорыгоо дуудан, 

	— Агаарт нисэж яваа пуужингуудыг манай соронзонт их буу яаж устгахыг дурангаар харж тэмдэглэж бай! гэж тушаагаад дуугьтал хурхирч гэнэ.

	Эрдэмтэн хэмээгчийг гурван өдөр, гурван шөнө унтаж байтал туслах Моор цамцных нь захнаас татан сэрээж

	— Ноёнтон минь! Пуужингууд сүлжилдэн ниссээр байна. Соронзонт их буутай пуужин хаашаа нь мэдэгдэхгүй гэнэт алга боллоо. Телевизорын дэлгэцэд ч үзэгдэхгүй юм гэж аахилан уухилан өгүүлэв. Туслах Моор энэ хэрэгт өөрөө буруутай юм шиг эзнийхээ өмнө чичрэн зогсох ажээ. Эрдэмтэн хэмээгч огло үсрэн босож нүдээ нухлан

	— Чи л үзэхгүй байгаа байлгүй. Хар золиг. Соронзонт их буутай пуужин алга болсон байвал чамайг ажлаас чинь хална гэж сүрдүүлэн загнав. Туслах Моор духаа үрчийлгэн толгойгоо барин бөгцийхөөрөө бөгцийн хаалга руу эргэлээ. Эрдэмтэн хэмээгч Игрэг өөрөө тэнгэрийг шөнө болтол дурандан, нүдээ чилтэл телевизорын дэлгэц ширтээд соронзонт их буутай пуужин алга болсныг үнэмшин түй! гэж огторгуйн дуран руу нулимаад туслах Моорыг бөгс рүү нь өшиглөн хөөв. Яг тэр агшинд харилцуур жингэнэн, 

	— Ордонд хурдан ир! гэсэн хатны захирангуй дуу сонсогдлоо.

	— За одоохон эрхэм дээдэс ээ! гэж эрдэмтэн хэмээгч нялуунаар хариулаад зөөлөн сандалд лагхийн суулаа

	— Яадаг билээ. Юугаа хэлж, хуйхаа мааждаг билээ гэж эрдэмтэн хэмээгчийг амандаа үглэн аргаа ядан байхад туслах Моор нь:

	— Эзэнтэн минь, пуужингууд устсан. Удахгүй цөмийн өвөл ирнэ. Өөр гараг руу зугталгүй болохгүй гэж хэлэхгүй юу. Хаан, хатан хоёр таны үгэнд үнэмшинэ..

	— Иш, хөөрхий муу Моор минь ухааныг минь сэлбэлээ дээ. Чи над гомдоогүй биз.

	— Хаанаас даа, эзэнтэн минь. Би тандаа хэзээд үнэнч шүү.

	— Нөгөө гайхал Гээдэн түшмэлийнхэн Иксийн амьдрал тэтгэгч төхөөрөмжийг олсон байвал яах вэ.

	— Олоогүй ээ.

	— Үнэн үү.

	— Үнэн гэдгийг андгайлъя.

	— Машин бэлэн болго. Хааны ордон руу явъя гэв.

	Туслах Моор товчлуурыг дарж гараашнаас машин дуудав. 

	Эрдэмтэн хэмээгч Игрэгийг хааны ордонд очиход хатан түүнд гадаад орны сонинд нийтлэгдсэн нэг мэдээ үзүүлж, 

	— Пуужин устгах соронзон их бууг шүүмжилжээ гэв. Эрдэмтэн хэмээгч шүдээ зуун, 

	Цөмийн өвөл болохоор тэдний сэхүүн зан дарагдах вий гэж өчив. Тэгэхэд хатан сэтгэл зовсон байртай.

	— Гээдэн түшмэлийн цагдаа над тун бүтэлгүй байгаа, Иксийн амьдрал тэтгэгч төхөөрөмжийг олоогүй. Тийм болохоор Гээдэн түшмэлд царай өгөхгүй байгаа. Тэр цөмийн өвөл гэгчээс өөрсдийгөө аврах арга олохыг чамд даалгая гэв. Эрдэмтэн хэмээгч Игрэг удаан бодсонгүй.

	— Өөр гарагт очих хэрэгтэй гэлээ. Хаан зүүрмэглэж байснаа сэргэж, 

	— Тэнд хаант засаг тогтоож болно. Ер нь харь гарагийнхныг бүгдийг захирахад амар байж мэднэ.

	— Хааны хэлдэг зөв шүү. Гагцхүү тэнд хүргэх найдвартай хөлөг хэрэгтэй. Тийм хөлөг бүтээе гэвэл хөрөнгө даанч алга гэж эрдэмтэн хэмээгчийг учирлахад хатан, 

	— Татвар татаж хөрөнгө гаргана. Чи явж юу байгаагаа өөр гарагт хүргэж чадах хөлөг бүтээх ажлаа эхэл! гэж захирангуй хэлэв. Эрдэмтэн хэмээгч Игрэг толгойгоо илээд арга буюу хамаг хөрөнгөөрөө хөлөг бүтээх ажлыг эхлүүлэхээр гэр өөдөө сажлав.

	Хаан, хатан хоёр ордондоо Гээдэн түшмэлийг дуудан ирүүлж, эрдэмтэн Иксийн хийсэн төхөөрөмжийг олсонгүй гэж баахан загнаад цөмийн өвлөөс аврах төхөөрөмж бүтээхэд зориулсан татвар татаж ир! гэж зарлиг буулгалаа.

	Гээдэн түшмэл цагдаа нарыг ийш тийш нь мордуулж, цөмийн өвлөөс аврах татвар татаж ир гэж буухиалан мордуулав. Тэр оронд татвар төлөх ажилчид байхгүй болжээ. Ажилчдын байрыг роботууд эзэлсэн байв. Цагдаа нар гар хоосон буцаж ирж Гээдэн түшмэлд байдлыг айлтгахад хэнээс татвар татах билээ гэж тэр дохигор өвгөн бодолд дарагдав. Угийн муу ухаанд авьяастай төрсөн Гээдэн түшмэл роботуудаас татвар татахаар шийдлээ. Тэрбээр шүүхийн хуралдаан, цуглаан үе үе болдог хаант төрийн их танхимд баячуудыг цуглуулав.

	Гээдэн түшмэл цуглааныг нээж, өгүүлрүүн:

	— Удахгүй цөмийн өвөл болно. Нар үзэгдэхгүй, мөнх харанхуй нөмөрнө. Ургамал, амьтан сөнөж, идэж уух юм барагдаж, өлсгөлөнгийн цаг ирнэ. Түүнээс бид өөрсдийгөө аврах асар том хиймэл нар бүтээж, тэнгэрт байрлуулна. Тиймээс та бүхэн эзэмшиж байгаа роботынхоо тоогоор татвар төлнө гэж зарлав.

	— Тийм хиймэл нар ямар үнэ өртөгтэй юм бэ гэж хар бүрх малгайтай нэг бүдүүн асуув.

	— Олон зуун миллиард гэж Гээдэн түшмэл айлдав. Нөгөө бүдүүн:

	— Бид роботуудыг хатнаас худалдаж авсан тул татвар төлөхгүй гэж зүтгэв.

	— Тэгвэл чамайг буудна гэж Гээдэн түшмэл халааснаасаа гар буу гаргаж шагайв. Тэгж сүрдүүлсэнд шуугиан намдаж чив чимээгүй болов. Цагдаа нар ч тэднийг бас бүсэлсэн байжээ. Гээдэн түшмэлийг гараараа дохиход цагдаагийн офицер захын бүдүүнийг босгон үйлдвэрт нь хэчнээн робот ажиллаж байгааг бүртгэж авав. Хааны нягтлан бодогч ирж тооны электрон машинд роботуудын төлөх татварын тооцоог дор нь бодоод гаргажээ. Сүрдмээр их тоо, торгуультайгаа нийлээд аймшигтай их тоо гарчээ.

	Тэр их тоо баян бүдүүнүүдийг аргагүй сочоожээ. Тэд хэзээ ч татвар төлж яваагүй болохоор анх удаа хаан, хатан хоёрт дургүйцэж хааныгаа алах хуйвалдаан зохион байгууллаа.

	Тэр үед ажилгүйчүүд хааны эсрэг, баян бүдүүнүүдийн эсрэг бослого гаргахаар бэлтгэж байв. Бослогыг таван удаа цөллөгөөс оргосон ажилчин Роберт толгойлжээ. Гээдэн түшмэлийн тагнуулууд аль алиныг нь мэдээд түүнд сэм дуулгажээ.

	Хааныг алах гэсэн баян бүдүүнүүдийн хуйвалдааныг Гээдэн түшмэлийн цагдаа нар илрүүлж, моторт завины үйлдвэрийн эзэн баян бүдүүнийг баривчилж хөрөнгийг нь хураав. Хаан, хатан хоёрын өмнө ингэж гавьяа байгуулсан учир Гээдэн түшмэл ордонд нэвтрэх, дээдэстэнд шадарлан ойр байдаг урьдын эрх ямбаа эргүүлэн авав. Харин аж илгүйчүүдийн эсрэг байлдуулахаар явуулсан цэргүүд офицеруудаа хүлж орхиод тэдний талд орсон мэдээ хаан, хатан, Гээдэн түшмэл гурвыг түгшүүлжээ. Эрдэмтэн хэмээгч Игрэгийн удирдан хийлгэж байгаа гараг хооронд нисэх хөлгийг яаравчлахыг хатан өдөр бүр шавдуулах болов.

	Хатан битүүхэндээ өөр гарагт нисэх бэлтгэл хийсээр байв. Хэд хэдэн төмөр хайрцагт алт, үнэт хувцас, бүс бараа, мах хиам, боов, чихэр жимс, архи дарс тэргүүтнийг хайрцаг, хайрцагт хийж битүүмжлэв.

	Хөгширч яваа хааныг энд нь орхиё гэж хатан бодовч түүний нэрээр юу ч хийж болох тул авч явахаар шийджээ.

	Нийслэлийн ойролцоо их бууны сум шунгинаж, бөмбөг тэсэрч тэнгэрт цагаан утаа хөшиглөх болов.

	— Юу болоод байна гэж хатан Гээдэн түшмэлээс асуув.

	— Ажилгүйчүүд дайрч байна.

	— Тэд хаанаас их буу, бөмбөг олоо вэ.

	— Цэргүүд урважээ.

	— Яадаг билээ. Яана аа! Дүүрчээ гээд хатан харилцуурыг авч эрдэмтэн хэмээгч Игрэгээс хөлөг бүтэж байгаа эсэхийг лавлав.

	— Гараг хооронд нисэх хөлөг бэлэн болж байна дээдэс ээ гэж эрдэмтэн хэмээгч хариулав. Хатан машинд ачаа бараагаа ачуулж, хаантай хоёулаа хөнгөн тэргэнд сууж хөлөг хөөрөх талбайд үдшийн бүрийгээр нууцаар очлоо.

	— Хөлөг хөөрөхөд бэлэн! эрдэмтэн хэмээгч хаан, хатан хоёрт мэдэгдэв. Хаан, хатан хоёр хөлөгт суухдаа, цөмийн өвөл өнгөрсөн хойно буцаж ирээд муусайн боолчуудаас энэ газар шороог цэвэрлэнэ гэж андгайллаа. Эрдэмтэн хэмээгч Игрэг, туслах Моор хоёр хөлгийн жолоодлогын бүхээгт оров. Товчлуурыг дартал гал утаа улалзан манарч хөлөг чанх дээш цойлон тэр газар орныг орхин сансрын хязгааргүй уудамд оджээ.

	Хааныхныг харь гараг руу зугтсанаас арай хойхон үүрийн гэгээнээр нийслэл хотын төв талбайд сансрын өөр нэг хөлөг буув. Гээдэн түшмэл хаширлаад тэр хөлгийн дэргэд очсонгүй. Нэг офицерыг хэдэн цагдаа дагуулан, 

	— Ямар улс байна, мэдээд ир! гэж явуулжээ. Энэ сониныг хаан хатан хоёрт дуулгахаар хааны ордон руу утасдахад хэн ч түүнд хариулсангүй. Ордон босогчдод эзлэгдэж, хаац, хатан хоёр баривчлагджээ. Одоо миний ээлж болж дээ гэж бодохоос дотор нь харанхуйлж, муужрах шахлаа.

	— Яадаг билээ. Яана аа! Дүүрчээ! гээд Гээдэн түшмэлийн нүд нь гөлийн зүрхнийх нь цохилт зогсчих шиг санагдав. Гэвч тэр амьд байлаа. Тэр долоон голтой ажээ. Түүний явуулсан офицер, цагдаа нар сансрын хөлгөөс гарч ирсэн Өөдөсхөнхүү, Роботхүү, Дейн, Жон, оёдолчин Уранмарта авгай, эрдэмтэн Икс, механикч Тороос нарыг

	— Юун хүмүүс вэ? Зогс, гараа өргө! Бичиг баримтаа үзүүл! гэж сүржигнэж байгаад хааны мэргэн буудагч хэмээх Роботод цөмөөрөө нам цохиулж талбайд гулдайн унацгаажээ. Тэр тулалдааныг цонхоороо харж байсан Гээдэн түшмэл сүнсээ зайлтал айж өрөөнийхөө, мухарт шигдэв. Ажилгүйчүүд хувцас нь урагдаж, гэдэс нь өлсөн хонхолзож байвч царайдаа ялалтын совин гийгүүлсээр хааны ордон руу дайрлаа. Ордныг хамгаалагч цэргүүд аль хэдийн зугтжээ. Тийм болохоор ажилгүйчүүд хашааны их хаалгаар чөлөөтэй сад тавин орлоо. Тэдний түрүүнд механикч Тороос, оёдолчин Уранмарта авгай хоёр гар гараасаа хөтлөлцөн явна. Тэр хооронд эрдэмтэн Икс алаг хавтайгаа хамт амьдралыг тэтгэгч төхөөрөмжөө нуусан ойд очиж түүнийгээ олоод баяр хөөр болсоор буцаж ирэв. Хааны ордны цамхаг дээр эрх чөлөөний туг намирч байлаа. Баян бүдүүнүүд нөгөө роботуудын эзэд тэнтгэнэн тунтганан эрх мэдэл хөрөнгө зоорь орон гэрээ орхин зугтаж хөлөг онгоцны зогсоол тийш гүйлдэв. Хөлөг онгоцны зогсоолыг ажилгүйчүүд хэдийн эзэлсэн учир тэд эргээд гүйлдлээ. Тэдний сандарч дэмий гүйлдэхийг харахад инээдэмтэй ажээ. Урьд цөллөгт байсан өвгөн ажилчин, хэдэн нөхдийн хамт Гээдэн түшмэлийг нуугдсан газраас нь олж ирлээ. Тэр дохигор муухай өвгөнийг олонд жигшүүлэх гэж талбайд авчрав. Гээдэн түшмэл нүд буруулан газар шагайжээ. Олны дундаас хэн нэг нь, 

	— Хаан, хатан хоёрыг авчрагтун! Харц ардыг дарлаж, биднийг яс маханд тултал шулсан дээдэстэнд хэдэн гашуун үг хэлье гэв.

	— Тэд олдохгүй байна гэх хариу сонсогдлоо. 

	— Хаачаа вэ? Хаа нуугдсан газраас нь олъё гэж түмэн олон шуугьтал нэг тос болсон хувцастай хар сахалтай эр, 

	— Би эрдэмтэн хэмээгч Игрэгийн зэвсгийн үйлдвэрийн ажилчин хүн. Хаан, хатан, эрдэмтэн хэмээгч Игрэг туслах Моор дөрвүүлээ сансрын хөлөгт суугаад өөр гараг руу зугтсан гэв.

	— За яамай... 

	— Тонилог, цаашаа! гэх дуун гарав.

	— Тэгж бодож болохгүй. Тэднийг хөөж авчрахгүй бол харь гарагаас ямар ч хөнөөлт зэвсэг олж, буцаж ирээд сансраас аюул учруулж мэднэ гэж эрдэмтэн Икс өгүүлэв. Олон чив чимээгүй боллоо. Тэгтэл, 

	— Хэн тэднийг гүйцэх юм бэ? Бидэнд сансрын хөлөг байхгүй. Нүцгэн гар л байна шүү дээ гэж хижээл насны эр цөхрөнгүй хэлэв.

	— Бид тэднийг хөөж олж ирье гэж Өөдөсхөнхүү, Роботхүү хоёр цовоо дуугаар хашхирлаа.

	— Та нарт сансрын хөлөг байгаа юм уу гэж цөлдөгт байсан өвгөнийг асуухад, 

	— Байна, байна гэж хоёр жаал чанга хариуллаа..

	— Хүүхдүүдэд итгэж болно. Тэд биднийг Лоос арал дээрх шоронгоос сулласан гэж механикч Тороос баглав. Олонд нэртэй механикчийн үгэнд үнэмшихгүй хэн байх билээ.

	 

	
САНСАРТ МӨРДӨН ХӨӨРСӨН НЬ



	



	ХАР САНААТНЫ ХОЙНООС МОРДСОН ТУХАЙ ӨГҮҮЛЭХ НЭГДҮГЭЭР БҮЛЭГ

	 

	Сансар хязгааргүй уудам учир хааныхан чухам аль зүгт зугтсан нь тодорхойгүй байв. Тэдний хаа явааг энгийн нүдээр харах боломжгүй ажээ. Өөдөсхөнхүү, 

	— Саранд ниссэн байх гэв.

	— Тэнд чинь амьдрал байхгүй шүү дээ гэж Дейн хэлэв, 

	— Хамгийн ойрын гарагт ниссэн байх. Эргэж ирээд ядуусаас манай нутгийг цэвэрлэнэ гэж занаад явсан гэнэ гэж эрдэмтэн Икс өгүүллээ. Цөм телевизийн дэлгэц ширтэцгээж байв. Гэнэт Роботхүү тасалгаа дүүрэн хашхирч, 

	— Тэр, тэр, нөгөөдүүл чинь тэр явна гэж заав. Хааныхан үл мэдэгдэх нэг гарагийг чиглэн нисэж яваа нь телевизийн дэлгэцнээ тодорлоо.

	Эрдэмтэн Икс, хааныхны сууж яваа хөлгийг мөрдөн хөөх хамгийн дөт замыг компьютерт бодож гаргаад хүүхдүүдэд зурж үзүүллээ.

	— За, одоо хөдөлцгөөх үү гэж Өөдөсхөнхүү яаран бослоо.

	— Жаахан хүлээ. Та нар сансрын тольт хөлгөө их хурдтай буулгаж байснаас гэмтжээ. Түүнийг засварлахгүй бол замдаа саатна. Аягүй бол осолдож мэднэ гэж механикч Тороос анхаарууллаа. Сансрын хөлгийг засварлахад эрдэмтэн Икс, механикч Тороост тусалж, томчуудын ярьдгаар хоёр өвгөн ёстой гар нийлж ажиллав. Хөлөг цоо шинэ юм шиг гялалзаж, гараагаа хүлээж байлаа.

	— Та нар минь, намайг буулгаад өгөөч. Би энд уйдаж гүйцлээ. Хэрэгцээтэй газар очиж ажиллая гэх дуу хөлгийн мухраас сонсогдов. Хөлөг дотор хэн ч байхгүй болох тул хоёр өвгөн бие бие рүүгээ харж гайхав.

	— Их буу байгаад трактор болсон намайг харахгүй байна уу гэж нөгөөх дуу дахин сонсогдов. Эрдэмтэн Икс, 

	— — Трактор тэр байна гэж хөлгийн мухарт байгаа жирийн трактороос хамаагүй жижиг, будаг шунх түрхээгүй тракторыг заав.

	Механикч Тороос, эрдэмтэн Икс хоёр тракторыг газар буулгаж байтал хүүхдүүд хөлгийн дэргэд хүрэлцэн ирлээ. Роботхүү:

	— Өө бид трактораа мартчихаж гээд толгой руугаа цохиход дан дин гэсэн дуу гарлаа. Механикч Тороос төмөр хүүгийнхээ толгойг барьж үзсэнээ нэг эрэг авч Лоос арал дээрх шоронгийн хуягуудтай тулалдахад тархин дотор нь нэг утас тасарсныг залгаж мартдаггүй болгов.

	Хааны мэргэн буудагч хэмээх Робот

	— Миний энэ муухай нэрийг өөрчилж өгөөч гэж гуйлаа. Шоронгийн хуягуудтай баатарлаг тулалдаж, харгис цагдаа нараас нөхдөө хамгаалсан гавьяаг нь үнэлж өвгөн механикч түүнд Роботбаатар нэр хайрлав. Тэр хооронд Уранмарта авгай тракторыг час улаан өнгөөр будаж амжжээ. Шинэ будгийн үнэр ханхлуулсан трактор:

	— Би хаа очих вэ? гэв.

	— Сансрын музейд очвол яасан юм бэ? гэж эрдэмтэн Иксийг нүдээ анивчин цаашлуулахад, 

	— Газар хагалж хүчээ үзье гэж хүржгэнэлээ. Түүний хүслээр нийслэлийн ойролцоох багачуудын ажиллах тариалангийн талбайд явууллаа.

	Уранмарта авгай Өөдөсхөнхүүдээ урагддаггүй, усанд норохгүй, галд шатахгүй шинэ дээл, малгай, гутал өмсгөжээ. Бас хүүхдүүдэд замдаа хэрэглэх хүнсний зүйл бэлтгэж авчирсан байв.

	Механикч Тороос, эрдэмтэн Икс хоёр хаанаас ч юм бэ, өөр гарагт хэрэг болох багаж хэрэгсэл, дайснаас хамгаалах зэвсэг олж иржээ.

	Нийслэлийнхэн сансарт нисэх хүүхдүүдийг үдэхээр төв талбайд цугларав. Хөнгөн хөгжимд цоглог ая эгшиглэж авай.

	— Сайн яваад, хар санаатныг дараад ирээрэй гэж хүмүүс тэд нарт ерөөл дэвшүүлж байлаа. Тольт хөлөгт суухын өмнө Өөдөсхөнхүү, Роботхүү, Дейн, Жон, Роботбаатар нарт цэцэрлэгийн жаалууд амьд цэцэг барив. Эрдэмтэн Иксийн дэргэд алаг хав хэлээ унжуулан эрхлэн шарваганаж хоёр хөлөө дээр дээр өргөн хол аянд явах найзуудаа үдэж байв.

	Роботхүү найзуудаа сансрын хөлөгт тус тусын байраа эзэлснийг шалгаад товчлуурыг дарлаа. Хөлөг нүд ирмэхийн зуур цойлон хязгааргүй огторгуйд үзэгдэхгүй болов.

	 

	ЗЭРЛЭГ ХҮМҮҮСИЙН ГАРАГТ ОЧСОН ТУХАЙ ӨГҮҮЛЭХ ХОЁРДУГААР БҮЛЭГ

	 

	Манай баатруудын суусан тольт хөлөг эрдэмтэн Иксийн тооцоолсон замаар хааныхны хойноос хурдалж явлаа.

	— Тэдний бараа харагдана уу гэж Өөдөсхөнхүү толь уруугаа үе үе харна.

	— Үгүй л байна шүү гэж Роботхүү санаа зовнингуй хариулж явна.

	Дейн, Жон хоёр телевизорын дэлгэц зогсоо зангүй ширтэнэ. Роботбаатар аяны уртад байрандаа хөдөлгөөнгүй сууна.

	Гэтэл телевизорын дэлгэцнээ асар том бөмбөрцөг эргэлдэн эргэлдсээр айсуй. Тэгснээ удалгүй дэлгэцийг нь нэлэнхийд нь бүрхэж, урьд өмнө үзэгдээгүй газар нутаг ? тодров.

	— Энэ гараг дээр л хааныхан буусан шиг байна гэж Роботхүү хэллээ.

	— Хааныхныг барьж авах бидний үүрэг. Бууцгаая ! гэж Өөдөсхөнхүү яаран өндөлзлөө.

	— Шовх, шовх уулс харагдаад байна. Хамаагүй бууж болохгүй. Сүйрэлд орж болзошгүй. Хөлөг буух газрыг сайн сонгож авсан дээр гэж Дейн нөхдөдөө анхаарууллаа.

	Хүүхдүүдийн суусан, хөлөг нөгөө гарагийг тойрч буух аятай газар эрсээр байлаа. Хааныхны суусан хөлөг тэр гарагт аль хэдийн буусан байжээ. Алимтай ойролцоо том том улаан жимс хайлаас шиг модонд бөнжийлдэн байв.

	— Хатан ахайтан минь жимснээс амсаж үзэх үү гэж эрдэмтэн хэмээгч Игрэгийг нялганан асуухад хатан ярвайсхийн толгой дохив. Хаан замд алжаасан учир өтгөн өвсөн дунд титмээ ч авалгүй дугжирч, зүүдэндээ «дайн», «дайн» гэж бувтнана.

	— Моор, моор гэж эрдэмтэн хэмээгчийг дуудахад

	— Би энд байна гэж туслах Моор хөлөг дотор хатны алттай авдрыг онгойлгох гэж сэмхэн оролдож байснаа болиод гарч ирлээ. 

	— Чи модонд шалавхан авираад тэр жимснүүдээс буулгаадах гэв.

	— Жа эрхмээ гээд туслах Моор мод өөд чүүчгэнэн асав. Туслах Моор ийнхүү гурван эзний ганц зарц болжээ. Хатан авгай «эзгүй, эл хуль газар яаж амьдрах билээ. Уйдаж үхэх байх аа» гэж бодолхийлнэ. Тэгээд хааны зүг хяламхийн харвал буурал өвгөн дуугьтал хурхирч «Цэргүүд ээ, довтлоод!», «Шатаагаад!» гэж амандаа бувтнана.

	— Ээ, зөнөг. Дайнаас өөр юм мэддэггүй хар мал! гэж хараагаад хатан жимсний модны орой өөд мөчир дамжин авирч яваа туслах Моорыг харав. Туслах Моор нэг мөчир дээр хальт гишгээд барьц алдаж, толгой нь эргэн, гараа сарвалзуулсаар доош уналаа. Тэрбээр өтгөн өвсөн дунд унасан тул бэртсэнгүй. Яав ийв гэж туслах Моорыг хэн ч өрөвдөж, түүний дэргэд очсонгүй. Эрдэмтэн хэмээгч Игрэг туслах Моорын газар унагасан алимаас тэвэр дүүрэн түүж хатны өмнө тавилаа. Хатан жимс рүү сэжиглэнгүй харж...

	— Чи урьдаар амсаад үз! гэж эрдэмтэн хэмээгчид тушаав. Эрдэмтэн хэмээгч жимснээс нэгийг шүүрэн авч зажлаад, 

	— Яасан амттай юм бэ гээд амаа олохгүй шахам үмхлэв. Хатны сэжиг аажмаар гарч, алим шиг жимснээс нэг авч тамшаалан үнэхээр араанд уусам амттай болохыг мэдрэв. Туслах Моор босож, биеэ хөдөлгөж үзээд энд тэнд өвдөж, хавдсан юмгүй болохоор хэд алхаж, хатан ахайтан, эрдэмтэн хэмээгч хоёрын дэргэд ирж шүлсээ залгин жимснээс горьдон зогсов. Хатан ахайтан, 

	— Жимснээс амс! гэж түүнд гараар дохиод муухай харав. Дээдсийн өмнөөс юм авч үзээгүй туслах Моор чичирсэн гараа жимс рүү явуулж, арайхийж нэг жимс барьж авснаа газар алдчихав. Тэрбээр өтгөн өвсөн дундаас нөгөөдөхөө эрж байж олж аваад буруу харж хазав. 

	— Эргэн тойрон явж газар үзэцгээе гэж хатан ахайтныг босоход, эрдэмтэн хэмээгч Игрэг, туслах Моор хоёр, 

	— Жа, ахайтан, 

	— Жа, жа гэцгээлээ.

	— Хаантныг сэрээх үү? гэж эрдэмтэн хэмээгчийг асуухад хатан, 

	— Энэ ямар явж чадах биш. Энд дугжирч байг гэснээ унтаж байгаа хааны дэргэд очиж хэсэг зогссоноо, титмийг нь авч өмсөв.

	— Танд титэм ёстой зохиж байна гэж эрдэмтэн хэмээгч дуу алдан сөхөрлөө.

	— Хатан хаан минь гэж туслах Моор ч өвдөг сөгдөн мөргөв.

	— Үүнээс хойш хаан ширээг би авлаа гэж хатан ихэмсгээр өгүүлээд цааш алхав. Тэд явсаар хэсэгхэн ойд орж түр зуур амарлаа. Ойд өнгө өнгийн цэцэг алаглаж бүдүүн модноос улаан, ягаан, хөх ус шүүрч, зарим газраас годгодно. Туслах Моор уснаас амсаж үзээд, 

	— Ай яа! Кока кола, пепси коланаас дутахгүй амттай юм гэв. Эрдэмтэн хэмээгч Игрэг, хатан хаан хоёр ч түүнийг дуурайн тэдгээр модны уснаас ханатлаа уулаа. Тэр гурав модны ус ууж хүч сэлбэж аваад, цааш хөдлөв. Ойн чөлөөнд гартал тэр гуравтай хачин юм тааралдлаа. Сахал үсэндээ баригдсан хүмүүс үхэр шиг том амьтныг түүхийгээр нь зулгаацгааж байв. Цаахна дэлэн хөхөө унжуулсан эмс нь хүүхдээ хөхүүлцгээх ажээ.

	— Зэрлэг хүмүүс гэж туслах Моор нүдээ бүлтийлгэн хойш ухарлаа. Зэрлэг хүмүүс ч тэр гурвыг харцгаалаа.

	Энэ зэрлэгүүдийг чинь боол болгож ажил хийлгэдэг хэрэг ээ гэж хатан хаан айлдлаа.

	— Ээ дээ, зэрлэгүүдийн ажил хийх ч юу л бол. Ядахдаа гал эзэмшиж сураагүй юм. Махыг түүхийгээр тасдан идэж байгааг хар л даа! гээд эрдэмтэн хэмээгч Игрэг халааснаасаа буугаа гаргалаа. Зэрлэгүүдийн нэг нь муухай орилоход эмс нь хүүхдээ тэврэн модны цаагуур зугтан орцгоолоо. Эрчүүд нь хашхиралдан чулуун сүх, шийдмээ барин нөгөө гурав руу дайрав. 

	Эрдэмтэн хэмээгч туяан цэнэгтэй буугаараа буудаж, эхний гурван зэрлэг хүнийг унагаж шатаалаа. Туслах Моор хоёр гартаа буу барьж буудаад хэд хэдийг алав. Хатан хаан ч гар буугаараа чулуун сүхтэй зэрлэгийг буудаж өрөөсөн гуяыг нь шархдууллаа. Тэгэхэд бусад зэрлэг хүмүүс орилолдон цусаа цувуулцгаан эргэж зугтлаа.

	— Зүүдэнд ормоор муухай амьтад байна. Буцацгаая. Эндээс явж өөр гарагт очъё гэж хатан хаан зарлиг буулгав.

	Буун дуунаар хаан нойроос сэрээд ийш тийш харуулдан, хатан, эрдэмтэн хэмээгч Игрэг, туслах Моор гурав дайсантай байлдаж байгаа юм байна, Дийлж байна уу, дийлдэж байна уу гэж амандаа үглэж байлаа. Тэднийг буцаж ирэхэд, хаан

	— Шинэ газрынхныг ялав уу гэж асуув.

	— Ялалгүй яадаг юм бэ. Чам шиг унаа амьтан биш гээд хатан ширэв татан, хоолны сав гэж хараалаа.

	— Олзлогдогчид хаа байна гэхэд

	— Тэр ойд байгаа. Чи очиж байцаа гэв. Хаан хатныг гайхан харж байснаа, 

	— Хүүе, миний титмийг аль гэж гараа сарвайлаа, 

	— Одоо би хатан хаан болсон. Өөр гарагт очиж хаан суухад минь хэрэг болно. Хөгшин зөнөг минь, чи энд үлдэж, зэрлэг хүмүүсийн хаан бол. Тэд чамайг титэмтэй, титэмгүй хаан гэж хүндэтгэнэ гээд хатан сансрын хөлөгт орж суув.

	Эрдэмтэн хэмээгч Игрэг, туслах Моор хоёр ч хөөрхий муу хаанд нэг нэг мэхэсхийгээд хөлөгт орж, хаалгыг тасхийтэл хаалаа.

	— Хайрт хатан минь ээ! Намайгаа битгий орхиоч. Эзгүй газар би яаж амьдрах юм бэ гэж хөгшин хааныг уйлан гараа сарвайх хооронд хөлөг хөөрч үзэгдэхгүй боллоо.

	Өвгөн хаан өтгөн өвсөн дотор удтал мэгшин уйлсаар нэлээд тайвширчээ. «Энд нам гүм санаа амар юм. Үглээ хатнаас салсан минь яамай. Тэр зэрлэг хүмүүс ирж намайг хаанаар өргөмжилтөл эндээ л байя», гэж бодов. Тэгээд хатан, эрдэмтэн хэмээгч Игрэг, туслах Моор гурвын орхисон жимсийг олж идээд гэдэс нь цаджээ. Хааныг гэдсээ илж байтал хажууханд нь нэг сансрын хөлөг газардах нь тэр. Хаан саравчилж, саравчилж, 

	— Өнөө хатан чинь буцаж ирээд бас л түвэг удах нь гэж бөвтнөв. Хувцас хунараа сэгсрээд босож хартал хөлгийн дотроос огт танихгүй хүмүүс гарч ирэв. Тэдний нэг шилэн нүдэт (Өөдөсхөнхүү):

	— Уучлаарай, та энэ гарагийн хүн үү? гэв. Өөдөсхөнхүүгийн энэ асуултыг сонсоод нөхөд нь нирхийтэл «нээлдэв.

	— Та нар чинь яасан дэггүй багачууд вэ? Би чинь үлгэрийн орны хаан. Одоо энэ зэрлэг хүмүүсийн хаанаар үлдээд байгаа юм шүү.

	— Тэр зэрлэг хүмүүс чинь хаа байна гэж сөөсгөр үст Жоныг асуухад, 

	— Тэд удахгүй ирнэ. Та нарыг бүгдийг чинь барьж хүлээд миний өмнө сөгтгөх вий гэв. Багачууд бие бие өөд харснаа «Энэ өвгөн ганцаараа эзгүй гараг дээр удаан сууснаасаа болж солиорчихсон байна» гэцгээв.

	— Титэм минь байсан бол та нар намайг хаан гэж өмнө минь чичрэх байсан даа. Золиг хатан, хаан болно гэж өмсөөд, Игрэг, туслах Моор хоёртой хамт явчихсан болохоос... ээ чааваас, титэмтэйгээ байсан бол... гэж тэр өвгөн орилоод зөрүүд хүүхэд шиг суучхав.

	— Учиртай юм боллоо. Өвгөнийг орхиод нөгөөдүүл нь эндээс ниссэн байж таарлаа гэж Дейн нөхдөдөө тайлбарлалаа.

	— Тийм тийм, Миний муу хатан өөр гарагийн хаан болно гээд явсан. Намайг зэрлэг хүмүүсийн хаан бол гэсэн.

	— Зэрлэг хүмүүс хаана байна вэ гэж Өөдөсхөнхүү сониучирхан асуув.

	— Тэр ойд л байгаа байх гэж хаан харсан зүгтээ заалаа.

	— Тийшээ очицгооё гэж Роботхүү хэлээд хааныг дагуулан ой руу явлаа. «Эд нар хаангүй газрын хүмүүс байх. Намайг хаан гэж огтхон ч тоосон шинжгүй байна шүү. Эд нартай нийлээд ч сайнаа үзэхгүй дэг. Харин энэ муусайн дэггүй жаалуудыг ашиглаж байгаад тэр зэрлэг хүмүүсийн хаан болбол ч дээр биз» гэж өвгөн хаан муу санаандаа тунгаасхийн бодож хүүхдүүдийн алхааг гүйцэхгүй, 

	— Намайг хүлээгээрэй буян болно шүү гэж аахилан сая хөлд орж байгаа хүүхэд шиг тэнтэр тунтар алцганаж явав.

	Хүүхдүүд ойд нөгөө бүдүүн бүдүүн модноос годгодон байгаа улаан, хөх, ногоон уснаас гэдсээ цүрдийтэл ууцгаалаа.

	— Ёстой амтат ундаа гэж Жоныг инээхэд, 

	— Ийм сайхан ундаа амьдралдаа ууж үзсэнгүй гэж Дейн залгилна.

	— Мөн догь оо гэж Өөдөсхөнхүү тамшаална. Роботхүү, Роботбаатар хоёрт усны зүйл зохихгүй, зэврэх өвчин тусах учир арван хүн гараа алдлан хүрээлээд ч хүрэмгүй бүдүүн модноос зунгааралдан гоожих тосноос ходоодондоо гулгуулав.

	Харин хаан нэг барсгар модноос годгодох шар уснаас салахгүй ууж байлаа. Тэр шар ус ямар ч сайн шар айрагнаас дутахгүй, бас ч согтоох чанартай, тул хаан зориг орж, хиймэл шүдээ зуун «дайн», «дайн» гэж бувтнаж байлаа. Гэвч хэн ч түүнийг анзаарсангүй.

	— Нөгөө зэрлэг хүмүүс хаана байна. Тэднийг эрж олъё гэж Өөдөсхөнхүү нөхдөө уриалаад өөрөө урагшаа алхав.

	Нөхөд нь түүнийг дагалдлаа. Хаан ч ганцаараа хоцрохоос айж, тэднийг алдчихгүйг хичээн, хүүхдүүдийн хойноос сажлав.

	Ойн цоорхойд гартал алагдсан шархадсан хүмүүсийн дэргэд гашуудан сууцгааж байсан эмэгтэйчүүд, хүүхдүүд манай баатруудын барааг хармагц хашхиралдан ум хумгүй зугтацгаалаа.

	— Хөөрхий зэрлэг хүмүүсийг хэн ингэж олноор нь алж хороов оо гэж Жоныг асуухад хүүхдүүд хаан руу харцгаав. Тэгэхэд согтуу хаан, 

	— Миний цэргүүд гэж далбилзав.

	— Тэд чинь хэн бэ? гэж Өөдөсхөнхүүг лавлахад, 

	— Яагаа вэ, хатан, эрдэмтэн хэмээгч Игрэг, туслах Моор...

	— Тэдгээр хүний үнэргүй амьтдын хойноос... гэж Өөдөсхөнхүү хэлээд сансрын хөлөг өөдөө эргэж гүйлээ.

	— Хүүе та минь ээ, намайг аваад яваач! гэж хааныг уйлагнахад Дейн;

	— Үлгэрийн орныхонд та нарын учруулсан гай зовлон багадаагүй. Тэгэхээр ямар нүүрээрээ буцаж очих юм бэ. Энд зэрлэг хүмүүсийн дунд амьдар! гэв.

	— Намайг зэрлэг хүмүүсийн хаанаар өргөмжлөхгүй юм уу?

	— Өөрийг чинь хаанаар өргөмжлөх эсэх нь зэрлэг хүмүүсийн хүсэл зориг мэдэх хэрэг. Харин тэднийг гал хэрэглэж сургавал нүглээ наманчлахад дээр шүү гээд Дейн халааснаасаа хайрцаг чүдэнз гаргаж цөхөрсөн хааны салганаж байгаа гарт бариулав. Роботхүү үлгэрийн орныхонд хор хүргэж чадахгүйг нь баримт болгож үзүүлэхийн тулд арчаагүйдсэн хааны фотог авлаа.

	— Хатад, эрдэмтэн хэмээгч Игрэг, туслах Моор гурвыг барих нь чухал гэж Өөдөсхөнхүү хэлэв.

	 

	ШАТАЖ БАЙГАА ЕРТӨНЦИЙН ТУХАЙ ӨГҮҮЛЭХ ГУРАВДУГААР БҮЛЭГ 

	 

	Хөлөг дотор хэдийгээр бүгчим байсан ч хатан титмээ толгойноосоо авсангүй. Бушуухан нэг гараг дээр очиж тэндхийн хүмүүсийн хаан болж, хязгааргүй эрх мэдэл эдлэх юмсан гэж хатан хоосон л мөрөөдөж явав. Эрдэмтэн Игрэг, туслах Моор хоёр титэмтэй хатныг сэм сэмхэн харахдаа «жинхэнэ хаан бидний дэргэд байна» гэж сэтгэн айн сүрдэнэ.

	Хатныг амтат бодолдоо автан түр зуур зүүрмэглэтэл, 

	— Эрхэм дээд хатан хаан минь ээ! Алсад тийм ч томгүй улаан шаргал гараг харагднам. Түүний дээр буух уу, яах вэ? гэж туслах Моор их л аялгуулан асуув. Хатан алгуур нүдээ нээн, хүйтэн царайлж, 

	— Улаан шаргал өнгөтэй юм бол сэжигтэй байна. Хэд тойрч сайн ажигла! Аюул осолд орвол толгойгүй гэж мэдээрэй гэж сүрдүүлэв. Эрдэмтэн хэмээгч Игрэг, туслах Моор хоёр хатны ширүүн үгэнд бэмбэгнэн хөлгийн жолоог өнөө улаан шаргал гараг орчмын тойрог замаар эргүүлэв. Телевизорын дэлгэцнээ нөгөө гараг дээр үе үе дэлбэрэлт болж, мөөгөн үүл гарч тархан, орон байр шатан нурж, үнс болж байгаа харагдлаа. Далай, тэнгисийн ус буцлан аварга том халим шиг загаснууд өехийгөөрөө дээш харан хөвж байв. «Энэ гараг хаанчлал тогтоохоос минь өмнө шатаж дуусах нь ээ» гэж хатан санаашран бодсоноо, 

	— Цааш хөдөл! Өөр тайван гарагт очъё гэж эрдэмтэн хэмээгч Игрэг, туслах Моор хоёрт зарлиг буулгав. Тэд ч ашгүй дотроо залбирцгаан

	— Жа, жа гэж бөхөлзөн нахилзаж хөлгийн жолоог шатаж байгаа ертөнцөөс өөр зүгт залжээ.

	Хүүхдүүдийн жолоодож яваа сансрын тольт хөлөг ч шатаж байгаа гарагт ойртлоо. Телевизийн дэлгэцнээ улаан шаргал бөмбөрцөг харагдахад, Жон

	— Нар, нар, наранд бид ирлээ гэж баярлан дэвхцэв. Дейн, 

	— Нар биш ээ. Наранд хэзээ ч очиж болохгүй. Нар бол галт бөмбөрцөг, Нар хөлгийг бидэнтэй хамт юу ч үгүй шатааж орхино шүү гэв.

	— Тэгвэл улаан гал дүрэлзэж, утаа суунаглаж байдаг ямар гараг байх билээ? гэж Өөдөсхөнхүү эргэлзэв.

	— Энэ гарагтай радио холбоо барих уу? гэж Роботхүүг асуухад цөм, 

	— Тэг, тэг гэцгээв. Радио холбооны хариу маш түргэн ирэв. «Манай гарагт цөмийн дайн болж байна.

	Үүр цайхын өмнөхөн сүүлчийн дэлбэрэлт боллоо. Далай дээгүүр нэг их дуу сонсогдлоо. Тэр нь аянгаас ондоо байв. Тэртээ хаяанд тэнгэр нураад ирэх шиг санагдав.

	Эргэн тойрон утаагаар бүрхэгдэж, юу ч харагдахгүй боллоо. Гурван цаг хагасын дараа миний нуувчинд тутаргын гурил шиг цагаан юм уналаа. Удалгүй цацраг өвчний анхны шинж тэмдэг үзэгдэж, бүх арьсаар минь цэврүү гүйж, бөөлжис цутган дотор муухай оргив. Та бүхэн манай гараг дээр буух хэрэггүй. Цөмийн зэвсгийн сүүлчийн золиос нь би болог! Холбоочин Диар» гэсэн телетайпын туузыг хүүхдүүд бүгдээрээ уншиж, сэтгэл зовнисон харцаар шатаж байгаа гараг руу харцгаалаа.

	— Хатан, эрдэмтэн хэмээгч Игрэг, туслах Моор гурав энэ гараг дээр буугаа болов уу? гэж Өөдөсхөнхүүг хэлэхэд нөхөд нь урдаас нь

	— Толинд чинь харагдаж байна уу? гэж асуулаа.

	— Үгүй л байна гэж тэр хариулав.

	— Хар амиа бодсон тэднийг энд буусан гэж хэн итгэх юм бэ? гэж Дейн үнэмшилтэйгээр өгүүллээ.

	— Юу ч болсон шатаж байгаа гарагийн холбоочин Диараас асууя гээд Роботхүү тийшээ утас илгээлээ. «Тийм хүмүүс манай гараг дээр буугаагүй. Та нарыг ирэхээс өмнөхөн сансрын нэг хөлөг манай гарагийг гурав тойроод баруун өмнө зүг...» гээд телетайпын туузад юу ч бичигдээгүй байв.

	Өөдөсхөнхүү учрыг мэдээд малгайгаа авлаа. Нөхөд нь ч түүнийг дагалдан малгайгаа авч, тэргүүнээ гудайлган эмгэнэл илэрхийллээ.

	— Ямар тэнэг хүмүүс вэ. Амьдарч байгаа гараг ертөнцөө шатааж байдаг... гэж Өөдөсхөнхүү бодолхийлэв.

	— Хэн ч дийлсэнгүй. Бүгдээрээ сүйрлээ шүү дээ гэж хамгийн бага Жон хэлэв.

	— Толгой нь эргэсэн ямар амьтан ийм балаг тарьдаг байна даа гэж дуугүй сууж байсан Роботбаатар гайхан нөхөд өөдөө харлаа.

	Манай хаан шиг дайнд дуртай, амьтны цус нулимсаар жаргалаа хийж суудаг этгээдүүдийн үүсгэсэн гай гамшиг шүү дээ гэж Дейн хэрсүү ухаанаар тайлбарлав.

	Эндээс түргэн холдож, нөгөөдүүлээ хөөж барихыг бодъё. Тэд ч бас ийм хэрэг хийхээс буцахгүй улс шүү гэж Роботхүү хөлгийнхөө хурдыг нэмэв.

	 

	ӨӨДӨСХӨНХҮҮ ТҮҮНИЙ НӨХДИЙГ ХҮЛЭЭЖ АВААГҮЙ ЕРТӨНЦИЙН ТУХАЙ ӨГҮҮЛЭХ ДӨРӨВДҮГЭЭР БҮЛЭГ

	 

	Өөрсдийнхөө хойноос сансрын хөлгөөр хүүхдүүд мөрдөн хөөж, байгааг хатан, эрдэмтэн хэмээгч Игрэг, туслах Моор гурав мэдсэнгүй. Тэд гагцхүү толгой хоргодох газар орон эрж хайна. Хязгааргүй орчлонд ингэж тэнэн бэдэрч яваадаа хатан бүр залхаж гүйцжээ.

	— Буух газар алга уу, гэж эрдэмтэн хэмээгч Игрэг, туслах Моор хоёрыг хатан загнана.

	— Ашгүй, саарал өнгөтэй бөмбөрцөг ойртлоо. Байшин барилга суваг шуудуу ч үзэгдлээ. Энд л бууя гээд эрдэмтэн хэмээгч Игрэг хөлгийн тоормосны хөдөлгүүрийн товчлуурыг дарав. Хөлөг хурдаа хасаж, доошилж эхлэв.

	Телевизорын дэлгэцээс өргөн шулуун гудамж, усан оргилууртай гоё гоё зураг чимэглэлтэй байшин барилга хараад өөрийгөө хаанд өргөмжилсөн хатан сая санаа амарч, толгой дахь титмээ засаж өмсөв. Тэдний хөлөг хотын захын гурвалжин талбайд газардлаа.

	— Ямар ч гэсэн буугаа бэлэн бариад гараарай! гэж Игрэг, туслах Моор хоёрт хатан анхааруулаад өөрөө ч буугаа зэхжээ.

	Өнгө, өнгийн цэцэг барьсан эрэгтэй, эмэгтэй хүмүүс харь гарагаас ирсэн зочдыг угтахаар гурвалжин талбайд зогсож байв. Тэдгээр хүмүүс үлгэрийн орны хүмүүстэй их л төсөөтэй ажээ. Харин үс нь улаан, хөх, ногоон юм. Энд хар, шар үстэй хүмүүс ер алга байв. Хатан, Игрэг, туслах Моор гурвыг цэцэг барьж угтаж ирсэн хүмүүс, 

	— Манай гараг дээр тавтай морилж ирэв үү гэснээ хатны ихэмсэг царай, онгойж харласан бууны ам өөрсдийн нь зүг чиглэснийг хараад дороо зогтусав.

	— Танай хаан чинь яагаад биднийг угтахгүй байна гэж хатныг ярвайн асуухад, 

	— Бидэнд ямар ч хаан байхгүй. Балар эртний үед хаан гэж байсан юм гэнэ лээ гэж угтагсдын нэг улаан үстэй өндөр залуу өгүүлэв. Тэгэхэд эрдэмтэн хэмээгч Игрэг, 

	— Одоо та нар хаантай болно. Эрхэм дээд энэ эмэгтэйг үлгэрийн орноос танай гарагт хатан хаанаар илгээсэн юм. Титмийг нь харж байгаа биз дээ гэж заагаад, 

	— Хатан хаантай байна гэдэг ил хувь заяа. Цөмөөрөө дээрхтэнд мөргөцгөө гэж ятгаж гарав. Гарагийнхан бие бие уруугаа харж ихэд гайхацгааснаа өнөө улаан үстэй залуу, 

	— Ямар ч хаан бидэнд хэрэггүй. Балар эртний журам дэглэмд эргэж орохыг бид хүсэхгүй. Та бүхэн хаан хэрэгтэй аль нэг гарагт очно биз дээ. Бид та нарыг хүлээж авахгүй гэж даруухан аястай атлаа эрс шууд хариулаад цааш эргэж алхацгаав. Энэ үед хатан, эрдэмтэн хэмээгч Игрэг, туслах Моор гурвын толгой дээгүүр вертолет маягийн хэд хэдэн онгоц эргэлдэн нисэж эхлэв. Тэр гурав гарагийнхныг хорссон нүдээр хараад буудах юмсан гэж хэчнээн санасан ч сүр хүчнээс нь хулчийж арга буюу хөлөгтөө буцаж орлоо.

	Эрдэмтэн хэмээгч Игрэг сансарт хөөрсөн хойноо

	— Танай гарагийг хэзээ нэг цагт дэлбэлж, үнсэн товрог болгоно гэж сүрдүүлээд бараа туруугүй арилжээ.

	Энэ явдлаас хойш гурван цагийн дараа хүүхдүүдийн суусан сансрын тольт хөлөг саарал гарагийн ойролцоо ирэв. Телевизорын дэлгэцээс гарагийн байдлыг хүүхдүүд ажиглалаа. Өргөн шулуун гудамжаар нь нэг ч машин тэрэг үзэгдэхгүй, харин вертолет маягийн онгоц хотын дээгүүр нисэлдэж, буух ажээ. Хотын тээврийн үүргийг тийм онгоц гүйцэтгэж байгааг тэд мэджээ.

	— Хатан, эрдэмтэн хэмээгч Игрэг, туслах Моор гурав энэ гарагт бууж хорогдох байр гуйсан байхдаа гэж Өөдөсхөнхүүг өгүүлэхэд

	— Лав тэгээ вий гэж Дейн хэлэв.

	Тэр хооронд Роботхүү радио холбоо барилаа.

	— Танай гарагт бууж болох уу.

	— Та нар хаанаас яваа вэ?

	— Бид үлгэрийн орноос явна.

	— Тэгвэл та нарыг хүлээж авахгүй.

	— Яагаад тэр вэ?

	— Саяхан танай тэндээс нэг эмэгтэй, хоёр эрэгтэй ирж биднийг хаанчилна. Гарагийг чинь дэлбэлж үнсэн товрог болгоно гэж занаад зүүн хойшоо алга болсон.

	— Тэдний нэг бол манай хааны хатан. Нөгөө хоёрыг нь эрдэмтэн хэмээгч Игрэг, туслах Моор гэдэг. Тэд үлгэрийн оронд ч гай гамшиг тариад зугтсан юм. Бид тэднийг барихаар хөөж явна.

	— Та нар бас манай гарагийнхныг залилах санаатай байна уу.

	— Хаанаас даа. Бидэнд итгэ л дээ гэв. Гарагийнхнаас дахиж ер хариу өгсөнгүй, таг чиг болов.

	— Хатан, эрдэмтэн хэмээгч Игрэг, туслах Моор гурав ямар муухай амьтад вэ гэж Өөдөсхөнхүү жигшин дургүйцлээ илэрхийллээ.

	— Тэд саарал гарагийнхны итгэлийг хулгайлаад тонилжээ. Энэ гарагийнхан одоо өөр гарагаас ирэх хэнд ч итгэхгүй боллоо гэж Дейн харамсав.

	 

	АВАРГА УРГАМАЛ, ШАВЖИЙН ЕРТӨНЦИЙГ ҮЗСЭН ТУХАЙ ӨГҮҮЛЭХ ТАВДУГААР БҮЛЭГ 

	 

	Хатныг унтаж унтаж сэрэхэд хөлөг газардсан байлаа.

	— Хүүе, Игрэг ээ! Хаана ирээд байна? гэж хатан хашхирав. Хариу алга байв.

	— Туслах Моор оо! гэж дуудахад хэн ч дуугарсангүй.

	— Намайг орхижээ. За гайгүй ээ. Ирэхээр чинь та хоёрыг дор нь...гэж халаасан дахь гар буугаа тэмтэрч үзээд хатан шазуур зуун суудлаасаа босов.

	Хатныг хөлгөөс гадагш гарахад цэцэг навчсын үнэр ханхалсан хачин сайхан байгаль угтлаа. Эндхийн юм бүхэн үлгэрийн орныхоос хэд дахин том ажээ. Хатнаас өндөр иштэй цэцэг, өвс ногоо ширэлдэн ургажээ.

	Бүргэд шиг том том зөгийнүүд дүнгэнэлдэн цэцэг дамжин ниснэ. Эрвээхий нь нэг хүний суудалтай онгоц мэт ажээ. Хатан өвсөн дундуур хэд алхтал битүү ширэнгэд орчихсон юм шиг санагдав.

	— Эрдэмтэн хэмээгч Игрэг!

	— Туслах Моор! гэж хатан хар тэнхээгээрээ хашхирав. Тэгтэл ус цүл пал гэх дуу гарч, 

	— Бид энд байна аа гэж туслах Моор хариу өгөв.

	— Та хаана байна вэ гэж Игрэг ч уянгалуулав. Хатан тэр хоёрт сүр хүчээ үзүүлэхийн тулд гэрэлт сумаар дээш нь буудаж дохио өглөө.

	Буун дуунаар Игрэг, туслах Моор хоёр ширэнгэ мэт өвс навчийг гараараа яран, тээглэж, унан туссаар хатны дэргэд хүрч ирэв. Хатан ууртай ширүүн харцаар тэр хоёрыг тойруулан ширтсэнээ, 

	— Та хоёр хөлгийг яагаад дур мэдэн буулгав? гэлээ.

	— Цэцэг навч алаглаж, нуурын ус цэлэлзэн гарагийн байгаль телевизорын дэлгэцнээ онц сонин харагдлаа. Таныг амттай нойроос тань сэрээхийг түвдсэнгүй. Ийм орчин танд лав таалагдах биз ээ гэж миний эзэн Игрэг бид хоёр зөвшилцөөд буулаа гэж туслах Моор хатны өмнө нахилзан өчив. Ийм хэцүү асуулт тулгарахад туслах Моор эрдэмтэн хэмээгч Игрэгийн аминд орж байсан болохоор аймшигт зэвсэг сэдэгч энэ удаа хатны гараас мэнд гарчээ.

	— Та хоёр намайг ганцаарыг минь яагаад орхив гэж хатныг дахин асуухад, 

	— Таныг сэрээхээс өмнө орчин тойронтой танилцаж, амруулах аятай газар сонгохоор эрэлд гарсан гэж туслах Моор тайлбарлав. Хатан тэр үгэнд үнэмшсэн бололтой.

	— Тийм газар хаана байна вэ гэж лавлав. Эрдэмтэн хэмээгч Игрэг хатны «яагаад?» гэсэн асуултад их л түвэгшээж, 

	— Бүлээхэн устай нуур ойрхон байна. Бид хоёр шумбаж үзлээ. Сансрын тоос шорооноос салж, хамаг бие тавигдах шиг боллоо. Тийшээ очицгооё гэж хатанд гараа өгөв. Хатан өвсөн дотор тээглэж ойчихгүйн тул эрдэмтэн хэмээгчийн гараас барьж явлаа. Нуурын дэргэд ирээд хатан, 

	— Та хоёрыг нуурт орж байхад аварга загас ямар золоор гэдсийг чинь хүү татчихсангүй вэ дээ гэхэд туслах Моор, 

	— Нуурт ямар ч загас байхгүй гэж итгэлтэйгээр өгүүлэв.

	— Тэгвэл матар байгаа байлгүй дээ

	— Матар ч байхгүй. Энэ гарагт эрвээхий, зөгий хоёроос өөр амьд амьтан байхгүй бололтой гэж туслах Моор хэд хэдэн далбагар навч давхарлаж завь хийв.

	— Эрхэм дээд хатан минь завь бэлэн. Эрдэмтэн хэмээгч Игрэг, таныг завиар зугаалуулна. Би явж зөгийн бал олж ирье гэж туслах Моор хэлээд навчин завиа усанд тавилаа.

	Цөмөрчих юм биш биз гэж хатныг айж болгоомжлоход, эрдэмтэн хэмээгч Игрэг завин дээр гарч дэвхэрч цовхрон завины бат бөхийг хатанд өөрийн биеэр үзүүлж даруй итгүүлэв.

	— Нуурын захаар явна шүү гэж хатан эрдэмтэн хэмээгчид тушаажээ. Зөгийн бал олохоор ширэнгэ ой шиг өтгөн өвсөн дундуур туслах Моор ч шургаж, далд оржээ. Навчин завийг намуу цэцгийн ишээр сэлүүрдэн нуурыг тойрч эргэтэл хатан алсыг ширтэн, 

	— Зөгий, эрвээхий хоёроос өөр амьд амьтан байхгүй ямар ч уйтгартай гараг вэ дээ гэснээ царай нь хувьсхийн уурлаж, 

	— Та хоёр намайг эрвээхий зөгийний хаан болгох гээ юу гэж эрдэмтэн хэмээгчийг өвс, навчаар шидлэн хөөв. Эрдэмтэн хэмээгч Игрэг толгойгоо даран зугтаж, яваад зөгийн бал хулгайлж, бүргэд шиг том манаач зөгийд хатгуулан алдаж, орилон гүйж байгаа туслах Моортой золтой мөргөлдчихсөнгүй. Манаач зөгий туслах Моорыг орхиж, эрдэмтэн хэмээгч рүү дүнгэнэн дайрав. Игрэг халааснаасаа туяан буугаа гаргаж, зөгийг хатгадгийн даваан дээр нүдээ аньж байгаад гохыг дарлаа. Зөгий шувуу шиг нэвсийн өвс навч дамналдан унав. Эрдэмтэн хэмээгч Игрэг ч өөрийгөө зөгийд хатгуулчихлаа гэж санаад айсандаа ухаан алдан ойчжээ, 

	Аварга зөгий, хүн хоёрын тулалдааныг харж айдас нь хүрсэн хатан, туслах Моорын амь дүйж олж ирсэн зөгийн балаас амсаж амжилгүй сансрын хөлгийн зүг гүйв. Тэгснээ хатан нэгийг санасан бололтой араасаа дагаж яваа туслах Моорт, 

	— Чи хөлгийг жолоодож чадах уу гэж нүдээ том болгон асуув. Моор бөхөлзөн, 

	— Хөөргөж чадахгүй гэлээ.

	— Тэгвэл эрдэмтэн хэмээгчийг ямар ч байсан амь оруулж, хөлгийг яаж жолооддогийг заалга гэж тушаав.

	— Үхчихсэн байвал би яаж амь оруулах билээ гэж гуниглан бодсоор туслах Моор саяын тулалдаан болсон газар хүрлээ. Эрдэмтэн хэмээгч Игрэгийг эргүүлж тойруулж үзэхэд шархадсан, хавдсан тэмдэг түүний биед алга байв. Туслах Моор хашир ухаандаа эрдэмтэн хэмээгчийг ухаан алджээ гэж ойлгоод даль цэцэгтэй төстэй цэцгийн нэг илтэс үнэртүүлэхэд тэрбээр ярвайн ярвайсаар сэргэн өндийлөө.

	Хүүхдүүдийг аварга ургамал, шавжийн ертөнц дээр ирэхэд хатан, эрдэмтэн хэмээгч Игрэг, туслах Моор гурав хэдийн арилаад өгсөн гэдгийг уншигч та бүхэн мэдэж байгаа. Харин Дейн, Жон хоёр аварга зөгий, эрдэмтэн хэмээгч Игрэг хоёрын тулалдсан газраас гялтганасан хар өнгөтэй гар буу олжээ. Жон тэр бууг сонирхоход, 

	— Болгоомжтой үзээрэй. Хамаагүй оролдож болохгүй. Эрдэмтэн хэмээгчийн туяагаар бууддаг буу байна. Алсан амьтнаа түлж хавь орчноо хуйхалсан байхыг хараа биз. Зэрлэг хүмүүсийг ч энэ туяан цэнэгтэй буугаар буудсан байсан. Тэдний нүүр ам, хөл гар, нуруу туруу, гэдэс гүзээ үзэшгүй муухайгаар түлэгдэж, хавийн өвс ногоо шатсан байсан гэж Дейн өгүүлэв. Жон:

	— Тийм аймшигтай буу юм уу. Би үүнийг барихаа больё. Хурааж ав гээд эрдэмтэн хэмээгчийн бууг Дейнд өгөв.

	Жон Дейн хоёр нуурын усанд гараа дүрж үзээд бүлээхэн байхаар нь шумбахаар шийдэцгээж хувцсаа тайллаа. Роботхүү, Роботбаатар, хоёр зэврэх өвчин тусах аюултай тул усанд орж болохгүй билээ. Тэр хоёр түлэгдсэн аварга том зөгийг сонирхон үзэж байв. Гэтэл хэдэн арван онгоц агаарт хүржигнэх шиг чимээ гарав. Аварга зөгийнүүд үүрээ ухуулж, балаасаа алдаж, манаач зөгийгөө алуулсандаа хорсож довтлон айсуй нь тэр ажээ. Эрдэмтэн хэмээгч Игрэг, туслах Моор хоёрын хийсэн хэргийн балаг ингэж хүүхдүүд дээр буув. Аварга зөгийнүүд Роботхүү, Роботбаатар хоёрыг тал талаас нь дайрч хатгаж гарлаа. Хоёр Робот зөгийнүүдийн заримыг алгадан унагаж, цохиж хөөн баатарлагаар тулалдлаа. Тэд төмрөөр бүтсэн болохоор ямар ч гэмтэл олоогүй нь уншигч танд тодорхой билээ. Зөгийнүүд төмөр хүмүүстэй тулалдаж цөм шарх сорви олоод, эцэж цуцан дийлэхгүйгээ мэдэж үүр өөдөө нисэж одоцгоов. Энэ үед Өөдөсхөнхүү эрвээхий унаж агаарт нисэж байсан тул зөгийд хатгуулалгүй эсэн мэнд өнгөрчээ. Тэрбээр эрээн дэвсгэр дээр суулаа гэж андуураад аварга эрвээхийн нуруун дээр мордож орхисон байжээ. Эрвээхий ч сочин далавчаа дэвэн нисэхэд Өөдөсхөнхүү нуруун дээр нь шалз шиг бөх наалдаж авсан байв.

	Роботхүү аварга зөгийнүүдийг довтлоход Жон, Дейн хоёрт хандаж, 

	— Усанд далд ор! гэж хашхиран дохио өгсөн тул хоёр жаал нуурын гүнд шумбаж, зөгийнүүдэд харагдсангүй.

	Хүүхдүүд аварга ургамал, шавжийн ертөнцийг гайхан хөөрөлдсөөр хатан, эрдэмтэн хэмээгч Игрэг, туслах Моор гурвын хойноос явах ажлаа үргэлжлүүлэв.

	 

	ХАТАН РОБОТУУДЫН ХААН БОЛСОН ТУХАЙ ӨГҮҮЛЭХ ЗУРГААДУГААР БҮЛЭГ

	Сансрын хязгааргүйд орох оронгүй тэнэж яваадаа хатан цөхөрч гүйцжээ. Хатан олон хоног бууж амралгүй нисэхэд алжааж ядарч байв. Сүүлдээ хаа нэгтээ тайван амьдрах юмсан гэж бодох болжээ. Тэгж санааширч суутал телевизорын дэлгэцнээ тийм ч томгүй нэг гараг тодров. Хөлөг шинэ гарагт улам ойртож байгаа бололтой. Олон арван давхар шилэн барилга, өргөн шулуун гудамж, агаарт тогтсон далавчгүй нисдэг тэрэг зэрэг нь нэлээд боловсронгуй ертөнцийн байдлыг илтгэнэ.

	— Энэ гараг дээр буух уу эрхэм дээдэс ээ! гэж туслах Моор руу царайлж суугаа хатнаас асуув. Хатан хэсэг бодолхийлснээ, 

	— Урьдаар холбоо бариад үз! гэв. Туслах Моор гарагийнхантай холбоо барихад, 

	— Үлгэрийн орны элч та нарыг баяртай хүлээж байна гэсэн хариу авчээ.

	Эрдэмтэн хэмээгч Игрэг, туслах Моор хатан гурвын суусан сансрын хөлөг доошилж эхлэв. Хатны туйлын хүсэл аажмаар сэргэж «Эндхийнхэн намайг хаанаар өргөмжлөх юм биш биз» гэж бодоод толгойдоо тээр болоод байсан титмээ өмсөж өөрийгөө толинд харлаа. Тэгэхэд эрдэмтэн хэмээгч Игрэг, туслах Моор хоёр хатныг энэ гараг дээр орхиод алт мөнгөтэй авдруудыг нь аваад өөр гараг руу зугтахаар ярилцаж тохирсон байжээ.

	Тэр гарагийн сансрын буудалд тэднийг дөрвөлжин жагссан олон зуун хүн хөнгөн хөгжимд дуу дуулж угтлаа. Хатан, эрдэмтэн хэмээгч Игрэг, туслах Моор гурвыг жагсагчдын өмнө очиход гарагийнхан хөгжимдөж, дуулахаа нэгэн зэрэг болив.

	«Ямар сүрхий дэг журамтай улс вэ» гэж хатан гайхаж, гарагийнхан цөм ижилхэн хар, ногоон костюмтай байхыг хараад лав хаангүй улс юм байна гэж дотроо баярлаж байв. Хаан заавал онцгой хувцасласан байх ёстой гэж хатан итгэж байв. Эрдэмтэн хэмээгч Игрэг ч гарагийнхны толгойлогч хаана байгааг нүдээрээ эрж хайж байлаа. Туслах Моор л үхэхээсээ бусдыг үзсэн толгой болохоор гарагийнхны тарган ч үгүй, туранхай ч үгүй жигдхэн нэг хэвээр цутгасан юм шиг төрх байдлыг ажиглаад жинхэнэ хүн мөн үү, биш үү гэж сэжиглэж байв. Эрдэмтэн хэмээгч Игрэг гарагийнхны хөгжмийн удирдаачид:

	— Танай хаанаар үлгэрийн орны хатан хаан өөрөө морилон ирлээ гэж шуудхан хэлчхэв. Хар костюмтай хөгжмийн удирдаач, гарагийнхандаа хандаж, 

	— Манай хатан хаан! гэж хатны баруун гараас өргөж өндөр дуугаар олонд зарлав. Цугларагсад

	— Манай хатан хаан! гэж хар костюмтын үгийг давтан хашхиралдлаа. Гарагийнхныг гараа өргөн хашхиралдаж байхад нэгэн хар машин ирж хатныг эрдэмтэн хэмээгч Игрэг, туслах Моор хоёртой ч үг солих завдал өгөлгүй ногоон костюмтай хүмүүсээр хамгаалуулан авч одлоо. Гарагийнхан хатныг дээр цагт хотын захиргаа бас одоо музей болсон хуучин байшинд авчирч байрлуулаад, эндхийн харуул манааг чангатгасан ажээ.

	— Энэ байшин хатан хаан таны ордон гэж нэг ногоон костюмтай хүн заав. Хатан хаан», 

	— Миний эд хөрөнгийг хөлгөөс даруй авчир гэж эрдэмтэн хэмээгч Игрэг, туслах Моор хоёрт хэл гэж ногоон костюмтай хүнд их л эзэрхгээр тушаав. Тэрбээр, 

	— За за гэж дороо эргэн сансрын буудалд хүрвэл эрдэмтэн хэмээгч Игрэг, туслах Моор хоёр хатны алт мөнгийг орхилгүй сансрын хөлөгт сууж аль хэдийн зугтсан байжээ. Хөгжмийн удирдаач хар костюмт болон гарагийн бусад хүмүүс эрдэмтэн хэмээгч Игрэг, туслах Моорын хөлөглөсөн сансрын хөлөг хөөрсөн тэнгэр өөд дэмий л ширтэн мэл гайхан зогсоцгоож байв.

	Тэгтэл хар костюмтай хүнд тэндхийн холбоочин өөр нэг хөлөг буух гэж байна гэсэн мэдээ авчирлаа. Хар костюмт мэдээтэй танилцаад тэр дорхноо:

	— Дөрвөлжин жагсаад! гэж дохиог гарагийнханд радиогоор өгөв.

	Хүүхдүүдийг сансрын хөлгөөс гарч ирэхэд тэр гарагийнхан түрүүчийн адил хөгжим эгшиглүүлж их л хүндтэй, элэгсэг хүлээн авчээ. Хүүхдүүдийг урьд өмнө хэн ч тэгж ёс төртэй угтаж байгаагүй болохоор тэд их сандарчээ. Юуны өмнө эндхийн дэг журам хүүхдүүдийг бишрүүлжээ.

	Гарагийнхан цаг ямагт нахилзан инээж, толгой дохино.

	— Биднийг үзээд юунд их баярласан юм бол доо гэж Өөдөсхөнхүү нөхдөдөө шивгэнэв.

	— Өөр гарагаас ирж байгаа болохоор сонирхож байгаа биз гэж Жон хэллээ. Харин Дейн эргэн тойрныг хараад нэг ч ногоон мод, цэцэг навч байхгүйд гайхаж байлаа.

	— Та нарт хамгийн сүүлийн үеийн боловсронгуй үйлдвэр үзүүлье гэж хар костюмт өгүүлээд жигдхэн ногоон костюмтай дөрвөн хүнийг дуудаж, 

	— Зочдыг дагуулж, юм үзүүл гэж дохив. Тэдний нэг ногоон костюмт бидний хөгжмийн удирдаач гэж нэрлэж буй хар костюмтын чихэнд

	— Хатан хаантай уулзуулах уу гэж шивгэнэхэд цаадах нь толгой сэгсрэн болохгүй гэж зааварлав.

	Өргөн гудамжийн хоёр талаар тэнгэр шүүрэм шилэн, байшингууд ярайна. Эндхийн засмал зам шил толь шиг өөгүй учир машин үл донсолно. Машинууд нь шатдаг түлш хэрэглэдэггүй бололтой. Ямар ч бензин, тос үнэртэхгүй ажээ.

	Гудамжид ногоон мод, цэцэг навч үл үзэгдэнэ. Харин нэг намхавтар байшингийн дагуу хатаж орхисон хэдэн мод байлаа.

	— Танай хотод ой мод яагаад байдаггүй юм бэ гэж гарагийн нэг ногоон костюмтаас асуухад, 

	— Ой мод бидэнд хэрэггүй болохоор тийм юм тарьж ургуулах гэж түвэг чирэгдэлд ордоггүй гэж гарагийн нэг цагаан шүдэт хариуллаа.

	— Ой мод яагаад хэрэггүй байдаг юм бэ? Та нар чинь юугаар амьсгалдаг юм бэ? Ой мод хотыг үзэсгэлэнтэй сайхан болгодог. Танай энд ядахдаа ганц ч цэцэг алга. Энэ ямар учиртай юм бэ? гэж Дейн лавлав.

	— Цэцэг гэж юу юм бэ гэж нөгөө хүн инээмсэглэн асуув.

	— Та нар цэцэг гэж ямар юм байдгийг мэдэхгүй гэж үү?

	— Мэдэхгүй шүү... Түүнийг чинь иддэг юм уу, аль эсвэл үйлдвэрлэлийн түүхий эд болгодог уу? Механизм тослох материал юм уу

	— Үгүй дээ. Цэцэг бал иш, навч, дэлбээ, дохиур зэргээс бүтсэн анхилам үнэртэй ургамал. Улаан, шар, «ногоон, хөх... янз бүрийн өнгөтэй. Харахад нүд булаам ургамал.

	— За, за. Ойлголоо, ойлголоо. Музейд л цэцэг гэж тийм юм бий гэж цагаан шүдэт хайнгадуухан хэлэв.

	— Ямар сонин юм бэ. Цэцгийг музейд шилжүүлсэн байдаг. Ийм бүгчим, эвгүй үнэр танартай, дуу шуугиантай орчинд энэ гарагийнхан яаж амьдарч байна вэ гэж Жон гайхлаа.

	Зуу, түүнээс ч олон давхар барилга, ийш тийш дээш доош махирлан давхацсан гүүр, шил толь шиг авто замаар сүлжилдсэн олон янзын машин тэрэг. Чичрэн доргих суурь машины нүргээн, цахилгаан гагнуурын цэнхэр очист Өөдөсхөнхүү ч толгой эргэмээр байлаа. Харин Роботхүү, Роботбаатар хоёр л тэр бүхэнд ажиг сэжиггүй байна. 

	Гарагийнхан бол бүр ч тайван, үргэлж инээмсэглэн, баяр баясгалантай царай зүстэй явна.

	Танайхны хүүхэд эмэгтэйчүүд хаана байна вэ гэж Өөдөсхөнхүү тэднээс гэнэт асуулаа. Гарагийнхан бие бие рүүгээ харснаа мөрөө хавчисхийлээ.

	Тэр үед Жон өлсөж байгаагаа мэдэрч, шүлсээ хүд хүд залгив. Ам нь ч цангаж байжээ. Гарагийнхан биднийг хооллож, ундлахгүй юм байхдаа гэж тэр горьдоно. Эднийхний кафе, ресторан, эсвэл гуанз хаана байна! гэж Жон нүдээрээ эрж явав. Гудамжид нь идэш уушны мухлаг үл үзэгдэнэ. 

	Жон тэссэнгүй гарагийн нэг ногоон костюмтай хүнд, 

	— Та нар бидэнд «гол зогоох» юм өгөхгүй юм уу гэж хэлчхэв. Тэгсэн чинь Дейн, 

	— Чи тэсэж үз гэж Жон руу муухай харлаа. Гарагийнхны цагаан шүдтэй эр, 

	— Та нар сэтгэл зовох хэрэггүй. Бид зөвлөлдөөд хариу хэлнэ гээд хоорондоо шивгэнэлдэв. Тэдний сууж явсан машин булан тойроод толь шит засмал замаар хурдлан өөрөө нээгдэж, хаагддаг хаалгатай, өргөн төмөр шаттай, тэнгэр шүүрэм барилгын дэргэд ирж зогслоо.

	— Ийшээ орцгоохыг урья гэж нөгөө цагаан шүдэт машинаас түрүүлж буугаад байшингийн шатаар өгсөв. Хүүхдүүд түүний хойноос дагалаа.

	Том танхимд олон суурь машин ажиллаж, өргөн тууз зогсолтгүй хөврөх ажээ. Зарим суурь машины дэргэд хүмүүс байлаа. Хоёр дахь танхимд гарагийнхны нэг нь хүүхдүүдэд үйлдвэрийн ажиллагааг тайлбарлаж байхад нөгөө гурав нь хоорондоо шивгэнэлдэн ярилцаж байв. Тэгснээ нэг ногоон костюмт хажуугийн нууц хаалгаар орчхов. Тэднийг нүд салгалгүй ажиглаж байсан Дейн «Энэ ч нэг л биш дээ» гэж сэжиглээд өлмий дээрээ гишгэсээр түүний хойноос сэмхэн орж явчхав.

	Ногоон костюмт шилэн бүхээгт сууж байгаа хүнээс жижигхэн цонхоор, 

	— Гол зогоох гэж юу гэсэн үг вэ гэж шүдээ хавиран дээрэлхүү асууж байлаа. Цаадах нь, 

	— Юм идэх гэсэн үг гэж тайлбарлав. Ногоон костюмт тасалгаанаас буцаж гарахдаа төмөр шкафны ард нуугдсан Дейнийг олж харсангүй.

	Шилэн бүхээгт байгаа хүн гарагийнхантай огт адилгүй, туранхай цайвар царайтай ажээ. Тэр хүн намхан ширээний цаана уйтгартай сууна.

	— Та энэ шилэн бүхээгт юу хийж байгаа юм бэ? Жижүүрлэж байгаа юм уу гэж Дейн түүнээс асуув. Тэр хүн, 

	— Чамайг харахад юу хийж байх шиг байна гэж уцаарласнаа нүдээ том болгон Дейнийг ажиглав.

	— Чи чинь хүний хүү юу даа. Хаанаас энд ирэв гэж асуув.

	Дейн энэ гайхалтай асуултад сочин, 

	— Өөр хэн байх билээ гэчхэв.

	— Би энэ гарагийн сүүлчийн хүн. Энд өөр хүн байхгүй.

	— Тэгвэл биднийг дагаж яваа ногоон костюмтууд юу болж байна вэ?

	— Гол зогоох гэж юу вэ гэж надаас асуусан ногоон костюмт чинь машин гэв. Өөрөөр хэлбэл робот, манай энэ гараг дээр хүмүүсийн оронд роботууд ноёрхож байгаа юм.

	Роботын зүрх, тархи бол дамжуулах утас, хөшүүрэг, реле, дуугүй мотор, ухаалаг ажиллагаатай төхөөрөмжөөс бүтэж байгаа юм шүү дээ.

	— Хүмүүс нь хаачсан юм бэ? гэж Дейнийг асуухад шишэн бүхээгт суугаа хүн, 

	— Тэд үү гэснээ уртаар санаа алдаж, үгүй хө, чи чинь жинхэнэ хун мөн үү, биш үү, гараа нааш аль гэв.

	Дейн тэр хүн рүү баруун гараа сунгахад туранхай гараараа атгаж...

	— Чи жинхэнэ хүн, мах цуснаас бүтсэн, эцэг, эхээс төрсөн хүн юм. Бүгдийг ойлгох ёстой гээд болсон явдлыг аажуухан ярьж эхлэв.

	— Бид хэдэн зуун мянган яг хүн шиг робот хийж ажилдаа туслалцууллаа. Тэдгээр робот аажмаар хүмүүсийн юу чаддагийг хийж сурлаа. Роботууд амьдрал, шинжлэх ухааны нууцыг мэдэж, электрон, залгуур зүйн нарийн механизмыг ч хийж чаддаг болов. Тэд биднийг хамаг ажлаас чөлөөлж, хүмүүс тайвширч, зүгээр суух олов. Роботууд хүмүүсийн тусын тулд хэзээ юу ч хийсэн ч алдахгүй яг таг нягт нямбай, сахилга баттай гүйцэтгэж байв.

	Тэгтэл манай гарагийн ерөнхий зохион бүтээгч роботуудыг улам боловсронгуй болгож өөрчлөх гээд нэг алдаа гаргаснаас болж, тэд бидний хяналтаас гарчхав. Эдний электрон механик амьдралд хүмүүс саад болж айна гэж үзээд, бидний эсрэг хандлаа. Манай хүмүүс сансрын хөлөгт суугаад өөр гараг руу нисэцгээсэн. Би л заяа муутайдаа нислэгээс хоцорч эдэнд баригдлаа. Тэд намайг хамгийн сүүлийн үеийн загварын робот хийдэг заводдоо зөвлөхөөр суулгаад байгаа нь энэ. Би эндээс хаашаа ч гарах эрхгүй гэж нөгөө хүн нулимс дуслууллаа. Халааснаасаа цэвэрхэн цагаан алчуур гаргаж, нулимсаа арчаад, 

	— Хүү минь аль гарагаас явна даа гэж асуув. 

	— Бид үлгэрийн ертөнцөөс гэхэд, 

	— Тэр гараг манай гарагаас хэдэн сая километр зайтай. Тийм холоос ямар хэргээр ирэв дээ гэв.

	— Манай гарагийн хүн ардад гай зовлон учруулаад зугтсан хаан, хатан, эрдэмтэн хэмээгч Игрэг, туслах Моор гурвын хойноос хөөсөөр санамсаргүй энэ роботуудын гарагт ирлээ.

	— Танай хатныг хуучин хотын захиргаа байсан газар хорьсон байх аа.

	— Тэр шулмыг тэгвэл таарна гэж Дейн хэлэв.

	— Та нарын хөлөг хаана байгаа вэ?

	— Сансрын буудалд

	— Роботууд та нарын хөлгийг сонирхохгүй байна уу, хөлгийг удаан хугацаагаар ашиглах боломж, доторх төхөөрөмж зэргийг нь үзье гэхгүй байна уу?

	— Бидэнтэй цуг хоёр робот яваа. Тэд бол сайн санаатай. Хүний тусын тулд үйлчилдэг. Танай роботууд хөлгийн талаар манай Роботхүүгээс замдаа асууж байсан шүү. Сансрын буудалд роботууд манай хөлгийг шавааралдаад үлдсэн.

	— Ядахдаа хөлгийнхөө хаалгыг хаасан уу.

	— Хаасан эсэхийг сайн санахгүй байна. Роботхүү л мэдэж байгаа.

	— Эдгээр роботууд од гарагт нисдэг сансрын хөлөгтэй болохыг их хүсэж байгаа юм. Учир нь өөр гарагийн амьтай бүхнийг устгаад өөрсдийнхөө амьгүй, механик амьдралыг тогтоохыг санаархаж байгаагаас тэр. Роботууд та нарын хөлгийн зургийг авч, доторх эд ангийг зурж, төхөөрөмжүүдийг судалж байгаа вий...

	Энэ үед жигдхэн алхах чимээ гарлаа, 

	— Намайг эрж явна. Одоо намайг барих байх гэж Дейн сандран хэлэв.

	— Эндээс хурдан гарч үз. Бидний ярьсан зүйлийн тухайд нэг ч үг алдаж болохгүй. Хөлгөө аврахыг бод. Роботуудын нурууны тэхий голд товч шиг бөндгөр юм байгаа. Түүнийг дарвал тэдний хөдөлгөөн зогсоно. Шилэн бүхээгээс гарч чадахгүй болохоор та нарт өөр ямар тус хүргэх билээ дээ гэлээ.

	Дейн хаалгаар гарахдаа ногоон костюмттай халз тулгарлаа. Түүний пиджакны захан дээр 21338 гэсэн тоо байхыг Дейн сая ажиглав. Энэ тоо ногоон костюмтын дугаар буюу нэр ажээ.

	— Ногоон костюмт хэнэггүй инээмсэглэн, 

	— Та түүнтэй юм ярилцав уу гэж шилэн бүхээгтэй хүний суугаа хаалга руу заав.

	— Үгүй дээ. Юу ч ярьсангүй. Зүгээр сонирхож харсан юм.

	— Тэгсэн чинь болжээ. Ер нь түүний хэлсэн үгэнд итгэхийн хэрэггүй. Тэр бол манай гарагийн тэнэгүүдийн удам гэж ногоон костюмт Дейнийг нүд салгалгүй харж өгүүлэв. Дейн, ногоон костюмт хоёр өөр нэг костюмт хүүхдүүдэд юм үзүүлж, тайлбарлаж байгаа асар том цехэд оров.

	— Энэ цехийг үзсэний дараа та нарын голыг зогооно гэж ногоон костюмт буюу 21338 дугаартай робот хэллээ.

	 

	ӨӨДӨСХӨНХҮҮ, ТҮҮНИЙ НӨХӨД РОБОТУУДЫН ЕРТӨНЦӨӨС ЗУГТСАН ТУХАЙ ӨГҮҮЛЭХ НАЙМДУГААР БҮЛЭГ

	 

	— Эд чинь бүгдээрээ робот юм байна. Тэгэхдээ манай Роботхүү, Роботбаатар хоёр шиг сайхан санаатай биш. Амьтан бүхнийг устгаж, роботуудын хаанчлал тогтоох гэж байгаа гэнэ. Сансрын буудалд хурдхан очъё. Хөлгийг маань роботууд задалж байж магадгүй. Тэгвэл юугаараа эрдэмтэн хэмээгч Игрэг, туслах Моор хоёрыг хөөж барих вэ? Явцгаая! гэж Дейн Жоны чихэнд шивгэнэв.

	Саяын үгийг Жон Өөдөсхөнхүүд шивгэнэн амжууллаа. Өөдөсхөнхүү Роботхүүд, Роботхүү, Роботбаатарт дамжууллаа. Тэгээд хүүхдүүд бүгдээрээ ногоон костюмтай роботуудыг сэрдхийн харцгаалаа. Роботууд ч ажиг сэжиг авсан бололтой.

	— Та нар юу ярьцгаагаад байгаа юм бэ? гэж нөгөө 21338 тоот робот хүүхдүүдийг шалгаагаад, 

	— Шилэн бүхээгт суугаа хүний үгэнд та нар бүү итгэ! Бид нэлээд ухаантай, дэг журам сайтай, зохион байгуулалттай шүү гэв.

	— Хэ, та нар хүмүүс гэж үү? Робот байж. Хүүхдүүд ээ, миний араас гүйгээрэй. Бусад гарагийг эзэлж авахын тулд эд нар манай сансрын хөлгийн загварыг зурж авч байгаа даа. Эд нар чинь зүрх сэтгэлгүй, харгис машинууд гээд Дейн чадлаараа роботуудаас зугтав. Түүний араас Өөдөсхөнхүү, дараа нь Роботхүү, Роботбаатар хоёр хурдална. Хамгийн сүүлд Жон гүйж явав. Ногоон костюмтай роботууд муухай хашхиралдаж, Дейнийг заан, 

	— Түүний хэлсэн үгэнд битгий итгээрэй, бид жинхэнэ хүмүүс! Бид та нарыг хүндэтгэн хайрлаж байна гэж чанга чанга хэлж гүйлдэнэ. Дейнийг эргэж харахад Жон нөхдөөсөө нэлээд хоцорч явав. Түүнийг роботууд гүйцэн ирж байлаа. Роботууд эхлээд дөрвүүлээ байснаа энэ тэр гудамжаас өөр роботууд нийлсээр барагцаалбал хорь гаруй болов.

	Тэдний хамгийн түрүүнд яваа робот Жоныг гүйцэж, хоёр гараараа тэврэн

	— Битгий зугтаагаач. Бид та нарыг хайрлан хүндэтгэнэ гэж ятгав. Жон нүднээсээ нулимс дуслуулан, 

	— Үгүй, үгүй. Тавиач дээ гэж зүтгэвч робот тас зуурчээ. Жон роботын чээж рүү толгойгоороо мөргөн, нийлэг эдээр хийсэн хоёр гарыг нь авч шидэн ухасхийтэл, өөр нэг робот түүнийг барьж толгой руу нь хэд хэд дэлсэв. Жон ганхсанаа хөл дээрээ арай чамай тогтлоо.

	— Хүүхдүүд ээ, роботууд Жоныг алах нь. Түүнд тусалъя! гээд Дейн эргэж гүйв. Өөдөсхөнхүү, Роботхүү, Роботбаатар гурав бас Жонд туслахаар хөдлөв.

	Роботууд, хүүхдүүд хоорондоо баахан ноцолдлоо. Роботхүү, Роботбаатар хоёр илүү чадалтай учир тэр гаригийн роботуудыг хол хол шидэлж байлаа. Шидэгдэж унахдаа тэдний аль нэг механизм эвдэрч байгаа болохоор босож ирж чадахгүй байв. Дейн гэнэт шилэн бүхээгт суугаа хүний угийг санаж хэд хэдэн роботын нуруун дээрх товчийг дартал тэд засмал зам дээр тэрийн ойчлоо.

	— Чи тэднийг яаж дөнгөв өө гэж Өөдөсхөнхүүг асуухад

	— Би тэднийг унтрааж, ажиллагаагүй болголоо гэв. Жон нөхөд рүүгээ харж ярвайн, 

	— Ео, ёо. Энэ роботууд намайг зодчихоод хайрлаж, хүндэтгэнэ гээд байгаа шүү гэж гомдоллон өгүүлэв.

	— Гудамжид дахиад нэгэн жигд, хүнд алхаа сонсогдож, энд тэндээс роботууд цугларан, хүүхдүүдийг хөөж барихаар гартаа олс барьцгаасан байлаа.

	Хүүхдүүд хар хурдаараа сансрын буудал тийш зугтав. Роботхүү, Роботбаатар хоёр Жоныг дундаа хийгээд гараас нь хөтлөн гүйцгээнэ.

	Хүүхдүүд хурдалсаар нэг мэдэхнээ сансрын нислэгийн талбайд хүрч ирэв. Тэдний хөлөг тэнгэр өөд дүүлэхээр тэмүүлж байгаа мэт зогсож байлаа. Хөх, хар костюмтай роботууд хөлгийг тойрон шавж, зарим нь хэмжиж, нөгөө хэсэг нь зураг авч, үлдсэн хэд нь янз бүрийн багаж барьж задлахаар завдаж байв. Тэдгээр роботыг тийнхүү ажилдаа улайран байх зуур хүүхдүүд тэдний нуруун дахь товчлуурыг дарж газар пид пидхийлгэн унагаад хөлөгтөө орж, тус тусынхаа суудлыг эзэллээ.

	Үй олон робот тал талаас хашхиралдан усны давалгаа шиг сансрын буудалд орж ирээд хөлгийг бүслэв. Тэр гарагийн нисдэг тэрэгнүүд сансрын хөлгийн замыг л хаах мэт агаарт эргэлдэнэ.

	— Роботхүү минь, хурдлаарай. Удвал бид цөмөөрөө, хөлөгтэйгөө цуг аюулд учрах нь байна шүү гэж. Дейн анхаарууллаа.

	Роботхүү заншлаараа бүгд суудлаа эзэлснийг шалгаад хөдөлгүүрийн товчийг дарлаа. Хөлгийн сүүлнээс гал утаа манасхийв. Хүүхдүүдийн суусан хөлөг тэнгэрт их бууны сум шиг цойлон одохыг харж роботууд сансрын буудалд удтал зогсоцгоож байжээ.

	 

	ЭРДЭМТЭН ХЭМЭЭГЧ ИГРЭГ, ТУСЛАХ МООР ХОЁРЫН СУУЖ ЯВАА ХӨЛӨГ СӨНӨСӨН ЕРТӨНЦИЙН ХЭЛТЭРХИЙТЭЙ МӨРГӨЛДӨЖ СҮЙРСЭН ТУХАЙ ӨГҮҮЛЭХ ЕСДҮГЭЭР БҮЛЭГ

	 

	— Роботуудын ертөнцөд сандарснаасаа болоод бид чинь хатан, эрдэмтэн хэмээгч Игрэг, туслах Моор гурвын хойноос хөөж яваагаа ч мартчихжээ гэж Өөдөсхөнхүү нөхдөдөө санууллаа.

	Дейн:

	— Хатны хойноос хөөцөлдөх хэрэггүй болсон. Роботуудын хаанаар өргөмжлөгдөөд, гэрийн хорионд орсон гэж шилэн бүхээгт суугаа хүн над хэлсэн шүү гэв.

	— Хатан ч замаа олж дээ гэж Өөдөсхөнхүү егөв

	— Хатан угаасаа роботуудад дуртай юм чинь таарч дээ. Механикч Тороос аав бид хоёрын хөлс хүчийг барж робот хийлгэн баяжиж байсан. Тэр гарагийнхан цөм робот юм хойно. Хатан тэдний хаан дуртай болоо биз гэж Роботхүү хэлэв.

	— Эрдэмтэн хэмээгч Игрэг, туслах Моор хоёр аюултай дайснууд. Манай гарагийг сөнөөх зэвсэг хийж байсан гэж Өөдөсхөнхүү нухацтай өгүүллээ.

	Тэднийг барилгүй болохгүй. Энэ л бидний гол зорилго гэж Дейн хэллээ.

	— Компьютер тэдний сууж яваа хөлгийг манай хөлгөөс 50000 км-ийн зайд өмнө зүгт нисэж явна гэж тооцооллоо гэж Роботхүү нөхдөдөө мэдээлэв.

	— Тэр хоёрыг гүйцээд барьж авна даа. Эрдэмтэн хэмээгч Игрэгийн туяагаар бууддаг буу бидний гарт орсон гээд Жон босож бие засах өрөө рүү очиж хаалгыг нь татсанаа, 

	— Энд бас нэг...гэсээр нүд нь орой дээрээ гарах шахтал айн нөхөд рүүгээ буцаж ирэв.

	— Юу вэ? гэж Дейнийг асуухад

	— Робот... Ро... Робот гэж Жон хариуллаа. Дейн, Өөдөсхөнхүү, Роботбаатар гурав ариун цэврийн өрөөний хаалгыг татахад үнэхээр нэг робот тэндхийн бүх төхөөрөмжийн зургийг зурж, усыг үе үе гоожуулж сонирхож байв. 

	Шулуун царайтай, улаан хацартай, хар костюм өмссөн тэр Робот тэгш цагаан шүд яралзуулан, 

	— Сайн байцгаана уу? Бид нисэцгээж байх шив дээ. Хаашаа нисэж байна? Миний нөхөд хаана байна? гэсэн олон асуулт тавив.

	— Чиний нөхөд өөрийнхөө гарагт үлдсэн гэж Дейн хайхрамжгүй хариулав.

	— Тэгээд би яах болж байна вэ? Нөхдөө байхгүйд би уйдаж үхнэ. Миний зүрх өвдөж байна...

	— Зүрх гэж юу байдгийг чи мэдэх үү. Тэр чинь хаана байдаг юм бэ?

	Дейн, Жон, Өөдөсхөнхүү, Роботхүү, Роботбаатар нар хөлгийн ариун цэврийн өрөөнд үлдсэн хүнтэй адилхан тэрхүү сэтгэдэг машиныг сониучирхан харж тойрон зогсоцгоов.

	— Зүрх хаана байдгийг мэдэхгүй хэн байх вэ? Энд байна гэж нөгөө робот баруун гараараа чээжнийхээ зүүн талд дарлаа.

	— Чиний чээж дотор төмөр утсан ороомог, мотор, релегээс өөр юу ч байхгүй шүү дээ гэж Дейн хэлэв.

	— Та нар андуурч байна. Бидний зүрх хүнийхээс бөх бат, найдвартай цохилдог гэж робот зөрөв.

	— Чамд тархи байна уу? гэж Жоныг асуухад, 

	— Байлгүй яадаг юм бэ гэж робот бардам хариулав.

	— Хаана байна вэ?

	— Энэ байна гэж Робот духаа заалаа. Роботхүү түүнийг харж инээмсэглэн, 

	— Чиний тэнд чинь юу байдаг юм бэ эрэг, боолт, дамжуулагч утас, хагас дамжуулагч байгаа биз. Чи бид хоёрын бие адилхан. Гэм нь та нар хүний эсрэг хар буруу санаа агуулснаараа л ялгаатай гэв.

	— Үгүй, би робот биш. Би дээд зэргийн хүн гэж нөгөө робот тас зөрөв.

	— Тэгвэл робот биш гэдгээ батал л даа гэж Дейн шаардлаа. Нөгөө робот яах учраа олохгүй хэсэг зуур дуугүй болов.

	— Бид чамайг робот гэдгийг чинь баталъя гээд Дейн түүний нуруун дахь товчийг дарж орхив. Тэр роботын хөдөлгөөн зогсож, нүдээ анин, амаа хамхиж, хоёр гараа буулган, хажуудаа байсан Роботбаатарыг мөргөөд уналаа.

	— Одоо түүнийг яаж сэргээх юм бэ? Ухаан оруулах аргыг нь чи мэдэх үү? гэж Өөдөсхөнхүү Дейнээс асуув.

	— Мэдэхгүй гэж Дейн мөрөө хавчисхийлээ. Роботхүү тэдний ярианд оролцон, 

	— Түүнийг манай гарагт эцэг механикч Тороос, эрдэмтэн Икс нар амь оруулах биз. Бас хүний эсрэг ханддаггүй болгох биз гэлээ.

	— Нээрээ ч тийм. Одоо хар санаат эрдэмтэн хэмээгч Игрэг, туслах Моор хоёрыг хөөж барихаа хичээе гэж Өөдөсхөнхүү нөхдөдөө анхаарууллаа.

	Хүүхдүүдийг тэр гарагийн роботтой маргаж байх цагт эрдэмтэн хэмээгч Игрэг, туслах Моор хоёрын хооронд ийм яриа болжээ.

	— Эзэнтэн минь, биднийг нэг сансрын хөлөг мөрдөөд байх шиг байна.

	— Чи андуураагүй биз. Аль ч гарагийн хөлөг сансрын хязгааргүй уудамд нисэж болох биш үү.

	— Үгүй, эзэнтэн минь. Зэрлэг хүмүүсийн гарагаас биднийг нисэхэд тэр хөлөг үзэгдэж байсан. Аварга зөгийнүүдийн гарагт та бид хоёрыг сүйрэх шахаад нисэхэд тэр хөлөг телевизорт харагдсан. 

	— Зөнөг минь тэр цагт нь над хэлэхгүй яасан юм, бэ? Чи мунхаг хатныг долигоноод гүйгээд байсан шүү дээ гэж эрдэмтэн хэмээгч туслах Моорыг хялалзан загнав.

	— Тэр хөлөг одоо бидэнд улам ойртож айсуй гэхэд эрдэмтэн хэмээгч телевизорын дэлгэцнээ хараад царай нь барайн хөлгийн хурдыг нэмэв. Тэгтэл өөдөө хаясан чулуу өөрийн толгой дээр гэгчээр солир хэмээн нэрлэдэг сөнөсөн ертөнцийн хэлтэрхийтэй тэдний хөлөг мөргөлдөж хоромхон зуур сүйрэв. Тийнхүү эрдэмтэн хэмээгч Игрэг, туслах Моор хоёрын сууж явсан хөлөг сөнөсөн ертөнцийн хэлтэрхийтэй мөргөлдөж, сансарт бөөн гэрэл гялсхийн шатахыг телевизорын дэлгэцээс Өөдөсхөнхүү, Дейн, Жон, Роботбаатар цөм харлаа. Роботхүү амжиж хөлгөө тоормослон зогсоолоо.

	— Хар санаатны мөр төгсгөл боллоо гэж Өөдөсхөнхүү хэлэв.

	— Одоо буцах уу даа гэж Жон нөхдөө уриалав.

	Хүүхдүүд баярлалдан алга ташив. Төрж өссөн гарагтаа очиж, ээж, аавтайгаа уулзаж, сансрын уудамд тохиолдсон явдлаа хүн арддаа ярихад хэдэн сая километрийн зам үлджээ. Хүүхдүүдийн сууж яваа хөлөг найдвартай, асар хурдан билээ.

	 

	АМГАЛАН ТАЙВАН, АЙХ АЮУЛГҮЙ БОЛСОН ТУХАЙ ӨГҮҮЛЭХ АРАВДУГААР БҮЛЭГ

	Хүүхдүүдийг суулгасан сансрын хөлөг эх гарагийнхаа зүг хурдалсаар байв. Хөлөг нарны эрчим хүчээр цэнэглэгдэх учир зогсолтгүй хурдална. Замд нь олон од гараг тааралдлаа. Зарим гарагт бууж, мордож явлаа.

	Урьд тэднийг хүлээж аваагүй гарагийнхантай холбоо барьж, хар санаатнуудын хойноос хөөж, хэрхэн эрлээ мухарлаж, роботуудын гарагт очиж тэднээс нэгийг олзолсноо мэдээлжээ. Хүүхдүүдийг хүлээж аваагүй гарагийнхан тэднийг хатан, эрдэмтэн хэмээгч Игрэг, туслах Моор нар шиг хэрцгий амьтад байх гэж андуурсандаа уучлал гуйж гарагтаа зочлохыг урив. Тэгэхэд хүүхдүүд, 

	— Бид яарч яваа тул дараа тухтай зочилно. Хүний эсрэг хандсан цадиггүй роботуудыг эрхэндээ оруулахад тань тусална гэж амлав. Хүүхдүүд замдаа нисдэг хүмүүсийн гараг дээр буужээ. Гараг тийм ч томгүй ажээ.

	Нисдэг хүмүүс гоолиг зэгзгэр биетэй, цэнхэр, улаан үстэй, хүрэн царайтай. Далавчгүй боловч тэр гарагийн хүмүүс хөгшин залуугүй, хүүхэд шуухадгүй шувуу шиг цөм нисэцгээнэ. Гарагийнхан хүүхдүүдийг голдоо усан үзэмтэй, дан бурмаар бүтсэн амтат бялуугаар дайлжээ. Тэр гарагт нефть, төмөр зам байхгүй учир техник хөгжөөгүй гэнэ. Тиймээс Роботхүү, Роботбаатар хоёрт залгилах тос олдсонгүй. Нөхдийнхөө хооллохыг дэмий л харж суужээ. Орчлон гэдэг олон янз юм даа.

	Нисдэг хүмүүсийн гарагаас хүүхдүүд цааш хөдлөөд газар уснаа явагч хүмүүсийн гарагт буудаллажээ. Тэдний гараг эргэн тойрон усаар бүрхэгдсэн жижиг, жижиг арлуудаас бүтжээ. Хүмүүс нь газар дээр ч амьдарна. Усан дор ч амьдарна.

	Тэндхийн Папау гэгч жаал Дейн, Жон хоёрт усан дор барьсан цэнгэлдэх хүрээлэн үзүүлжээ. Тэнд хүүхдүүд алтан загас унаж, хадан уул сүлжилдэн нааджээ. Усны ёроолоос тэднийг дельфинтэй төстэй загас нуруун дээрээ суулгаад арлын эрэгт хүргэжээ. Папау гэгч жаал, Дейн, Жон гурвыг эх газарт гарч ирэхэд Роботхүү, Роботбаатар, Өөдөсхөнхүү гурав тэр нутгийнхан руу довтолсон толгой дээрээ эвэртэй, биеэрээ битүү үстэй, махан улаан нүдтэй, амнаасаа гал улалзуулсан дээрэмчидтэй үзэлцэж байв. Роботбаатар, Роботхүү хоёр хэдийгээр дээрэмчдийг цохин унагаж байвч тэд олноороо түрий барьж хүч түрэмгийлж байлаа. Дээрэмчин охидыг барьж хүлээд том хашаанд бөөгнүүлж, хааныхаа шивэгчин болгоно гэж сүрдүүлж байв.

	Дейн нэг арга бодож, хөлөг өөдөө гүйж ороод эрдэмтэн хэмээгчийн туяагаар бууддаг гар бууг авч ирээд, дээрэмчдийн толгойлогч руу онилж гохыг дарав. Дээрэмчдийн толгойлогч эгшин зуур шатаж үнс болжээ. Хэд хэдэн дээрэмчин туяан суманд дайрагдаж үнс болтлоо шатав. Бусад дээрэмчид биеэсээ гал утаа савсуулан муухай орилолдож ус руу харайлдан оржээ. Газар уснаа явагч хүмүүс ийнхүү дээрэмчдийн хэдэн үеийн дарлалаас ангижирсандаа хүүхдүүдэд өвдөг сөгдөн мөргөж байв. Охид нь шивэгчин болж, дээрэмчдийн хаанд зарцлагдахаас аврагдсандаа баярын нулимс асгаруулан Дейн, Жон, Өөдөсхөнхүү, Роботхүү, Роботбаатар нарыг ээлжлэн тэвэрч авлаа.

	Өвгөд, эмгэд загасны сүүн ундаа, загасны махан зуушаар ширээ засаж хүүхдүүдийг дайлжээ. Роботхүү, Роботбаатар хоёр загасны тос амаараа гартал ууж, сансрын уудамд цадаагүйгээ цаджээ. Папау хүү газар уснаа явагчдыг төлөөлж, загасны хайрсаар хийсэн гялалзсан мөнгөлөг хувцас хүүхэд бүрд бэлэглэв.

	Хүүхдүүд сансрынхаа тольт хөлгөөр эх нутгийнхаа зүг хурдаллаа. Телевизорын дэлгэцнээ цэнхэр өнгөтэй гараг тодров.

	— Манай гараг. Манай гараг гэж толь харж байсан Өөдөсхөнхүү хашхирч орхилоо. Удалгүй дэлгэцнээ Уранмарта авгай механикч Тороос, эрдэмтэн Иксийн инээмсэглэсэн царай харагдав. Дейн, Жон хоёр, 

	— Бидний ээж, аав сансрын буудалд ирээгүй юм болов уу гэж баахан уйтгартай байтал тэдний дүү нар гараа өргөн даллаж үзэгдлээ. Хэдэн минутын дараа сансрын хөлөг эсэн мэнд газардав.

	Бөөн баяр хөөр. Механикч Тороос Роботхүүгийнхээ хувцасны энгэрийг тайлж, дотроос нь кино зургийн хальс гаргаж ирэв. Кинотеатруудад Өөдөсхөнхүү, түүний нөхдийн од гарагт аялахад тохиолдсон явдлын тухай ёстой сонирхолтой кино гарч, хар санаатнууд од гарагаас заналхийлэхгүй, айх аюулгүй, амар төвшин аж төрөх болсноо хүн ард үзэж итгэн үнэмшлээ. Нөгөө гарагаас олзлогдсон хар костюмтай роботыг эрдэмтэн Икс, механикч Тороос хоёр задлан шинжлээд тархинд нь ул үзэгдэгч нэг утас сольж залгагдсаныг илрүүлж засав. Тэр робот:

	— Би юу хийх вэ? гэсээр хөл дээрээ босжээ. Механикч Тороос:

	— Одоохондоо эрдэмтэн Иксийн туслахаар ажилла.

	Дараа танай гарагт очиж бүх роботыг хүний тусын тулд үйлчилдэг болгоно гэжээ.

	Үлгэрийн оронд тийм өдөр ч ирэх вий!

